
ᑲᑎᒪᔨᖏᑦ 

ᓄᓇᕗᒥ ᐃᓪᓗᓕᕆᔨᕐᔪᐊᒃᑯᓐᓂᑦ 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᓯᑎᐱᕆ 12, 2013 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᓯᕗᓕᖅᑎ ᐄᕙ ᐋᕆᐊᒃ, ᐊᖓᔪᖅᑳᖅ ᔭᐃᒥᓯ 

ᐋᕆᐊᒃ, ᒨᓯᓯ ᐊᐅᐸᓗᒃᑐᖅ, ᑕᒑᖅ ᑰᓕ, 

ᐊᖓᔪᖅᑳᖅ ᒫᓂᑲ ᐃᐊᓪ, ᕌᓐ ᐃᐊᓕᐊᑦ, ᔫ ᐃᓄᒃ, 

ᐊᖓᔪᖅᑳᖅ ᓗᐊᓐ ᑯᓱᒐᖅ, ᔮᓐ ᓂᓐᖓᖅ, ᔮᓂ 

ᓂᖏᐅᖓᓐ, ᐄᓯᒃᑲᐃᔭ ᐅᓲᑖᐱᒃ, ᐊᖓᔪᖅᑳᖅ ᑮᑦ 

ᐲᑕᓴᓐ, ᕗᕆᑦ ᓯᐊᓪ, ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ, 

ᓗᐃ ᑕᐹᕐᔪᒃ, ᐊᖓᔪᖅᑳᖅ ᐲᑕ ᑕᑉᑑᓇ, ᐅᖃᖅᑎ 

ᕼᐊᓐᑐ ᑐᑐ, ᔩᓂ ᐅᒡᔪᒃ. 

 

>>ᑲᑎᒪᓯᒋᐊᖅᑐᑦ 13:31ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᑐᓵᔨᑎᒍᑦ): ᒥᔅᑕ ᐅᓲᑖᐱᒃ ᑐᒃᓯᐊᖁᕙᕋ. 

 

>>ᑐᒃᓯᐊᕐᓂᖅ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐅᓲᑖᐱᒃ. 

ᑲᑎᒪᔾᔪᑎᒃᓴᕐᓄᐊᕐᓗᑕ. 2. ᒥᓂᔅᑕᐃᑦ ᐅᖃᐅᓯᖏᑦ. 

ᒥᓂᔅᑕ ᐊᕙᑎᒥᐅᑕᓕᕆᓂᕐᒧᑦ, ᒥᔅᑕ ᐋᕆᐊᒃ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 326 - 3(3): ᓄᓇᕗᒻᒥ 

ᒥᖅᑯᓖᑦ ᓂᐅᕐᕈᑕᐅᔪᑦ $1 ᒥᓕᐊᓂᑦ 

ᖄᖏᐅᑎᕗᑦ ᐊᕐᕌᒎᑦ ᑐᓪᓕᐊᓂ (ᐋᕆᐊᒃ) 

 

ᐊᖓᔪᖅᑳᖅ ᔭᐃᒥᓯ ᐋᕆᐊᒃ: ᖁᔭᓐᓇᒦᒃ, 

ᐅᖃᖅᑏ. ᖁᕕᐊᓱᒃᑐᖓ ᓴᖅᑭᑦᑎᔪᓐᓇᕋᒪ ᑕᒪᒃᑯᐊ 

ᐊᒦᑦ ᓂᐅᕕᐊᖑᑦᑎᐊᕈᓐᓇᖃᑦᑕᕐᓂᖏᓐᓄᑦ. 

 

ᐊᕙᑎᓕᕆᔨᒃᑯᑦ ᓴᖅᑭᔮᖅᑎᑦᑎᖃᑦᑕᕐᒪᑕ 

ᓂᐅᕕᐊᒃᓴᐅᔪᒥᑦ ᐃᓚᖃᖅᑐᑎᒃ ᓂᐅᕕᕋᓱᑦᑎᐅᔪᓂᑦ 

ᑕᐅᓇᓂ ᓄᐊᔅ ᕙᐃᒥ. ᑎᓴᒪᐃᖅᑎᖅᑐᑕ ᐊᕐᕌᓂ  

ᓂᐅᕕᐊᒃᓴᖃᓚᐅᕋᑦᑕ ᐅᑭᐅᕐᓗ, ᐅᐱᕐᖔᕐᓗ 

ᓄᓇᕗᒻᒥ ᑕᒪᒃᑯᐊ ᕿᓰᑦ ᓂᐅᕕᐊᖑᓚᐅᖅᑐᑦ 

ᐊᑭᖃᓚᐅᖅᑐᓂᓛᒃ $1.04 ᒥᓕᐊᓂᒃ, ᓄᓇᕗᑦ 

ᐊᖑᓇᓱᒃᑎᓅᖅᑐᓂᒃ. 2012-ᖑᑎᓪᓗᒍ $1.1 

ᒥᓕᐊᖑᓚᐅᖅᑐᑎᒃ ᐊᒻᒪᓗ ᑖᒃᑯᐊ ᒪᕐᕉᒃ ᐊᕐᕌᒎᒃ 

ᓂᐅᕕᐊᖑᑦᑎᐊᖅᑐᒻᒪᕆᐅᖕᒪᑎᒃ ᑕᒪᒃᑯᐊ 

ᐊᒻᒪᓗᑦᑕᐅᖅ ᐊᖑᓇᓱᒃᑎᐅᔪᑦ 

ᐅᑎᕐᕕᐅᑦᑎᐊᖅᑐᑎᒃ.   

 

ᑕᒪᒃᑯᐊ ᕿᓰᑦ ᓂᐅᕕᐊᖑᓂᖏᑦᑕ ᐊᑭᖏᑦ 

ᖄᖏᖅᓴᐅᑎᔭᕗᓂᓛᒃ ᑮᓇᐅᔭᖑᔪᑦ 

ᐱᔪᒪᔭᐅᑦᑎᐊᕐᒪᑕ ᑕᒪᒃᑯᐊᓗ ᓇᓄᕋᐃᑦ 

ᐱᔪᒪᔭᐅᑦᑎᐊᒻᒪᕆᑦᑐᑎᒃ ᓴᓐᖏᓂᖅᐹᖑᓪᓗᑎᒃ 

ᐊᑭᖏᑦ ᒫᓐᓇᐅᓚᐅᖅᑐᖅ. ᑕᒪᒃᑯᐊ 

ᓴᓗᒻᒪᖅᓴᖅᓯᒪᔪᑦ ᓇᓄᕋᐃᑦ ᐊᑭᖃᓚᐅᖅᐳᑦ 

$7,000-ᒥᑦ ᑕᐅᕗᖓ $20,000-ᒧᑦ ᑎᑭᑦᑐᒍ 

ᐊᒻᒪᓗᑦᑕᐅᖅ ᑎᕆᒐᓂᐊᑦ, ᐊᒪᕈᐃᑦ, ᖃᕐᕕᒑᕐᔪᐃᑦ 

ᓂᐅᕕᐊᖑᔪᒪᑦᑎᐊᒻᒪᕆᓚᐅᕆᕗᑦ ᑕᒫᓂ 2014-

ᖑᑎᓪᓗᒍ, ᐃᓛᒃ ᓂᐅᕕᐊᖑᔪᒪᑦᑎᐊᓛᖅᑐᕆᔭᕗᑦ. 

ᑖᒃᑯᐊ ᐊᕙᑎᓕᕆᔨᒃᑯᑦ 

ᓴᖅᑭᔮᖅᑎᑦᑏᓐᓇᖃᑦᑕᕐᓂᐊᖅᐳᑦ, 

ᓴᖅᑭᔮᖅᑎᑦᑎᖃᑦᑕᓚᐅᕆᕗᓂᓛᒃ ᖃᓄᖅ ᑕᒪᒃᑯᐊ 

ᓴᓗᒻᒪᖅᓴᖅᑕᐅᑦᑎᐊᒃᑲᓐᓂᕈᓐᓇᕐᒪᖔᑕ 

ᐊᒻᒪᓗᑦᑕᐅᖅ ᑲᒪᒋᔭᐅᑦᑎᐊᖃᑦᑕᕈᓐᓇᕐᒪᖔᑕ 

ᐊᒥᕈᔪᐃᑦ ᖃᓄᖅ 

ᑮᓇᐅᔭᖅᑖᕈᑕᐅᒃᑲᓐᓂᕈᓐᓇᕐᒪᖔᑕᓗ.  

 

ᐊᑭᒋᓚᐅᖅᑕᖏᑦ, ᐊᑭᖏᓂᓛᒃ ᓇᑦᑏᑦ ᕿᓯᖏᑕ 

ᓱᓕ ᓴᓐᖐᑦᑑᕗᑦ ᑭᓯᐊᓂ 

ᐱᓇᓱᒃᑲᓐᓂᖃᑦᑕᖅᐸᓪᓕᐊᕗᒍᑦ ᑕᒪᒃᑯᓂᖓ 

ᕿᑐᒻᒪᒃᓴᖅᑕᐅᓯᒪᔪᑦ ᓄᓇᕗᒻᒥᐅᓄᑦ 

ᐊᑐᐃᓐᓇᐅᑎᑦᑐᒋᑦ, ᓄᓇᕗᒻᒥᐅᓄᓪᓗ ᑕᒪᒃᑯᐊ 

ᐱᔪᒪᔭᐅᑦᑎᐊᒻᒪᕆᒃᐸᒃᖢᑎᒃ. ᐅᖃᖅᑎᑦᑎᔩ, 

ᑕᒪᑐᒥᖓ ᐱᓕᕆᖃᑎᖃᐃᓐᓇᕐᓂᐊᖅᐳᒍᑦ ᖃᓄᖅ 

ᐊᑭᑦᑎᔭᐅᑦᑎᐊᒃᑲᓐᓂᕈᓐᓇᕐᒪᖔᑕ ᐊᒻᒪᓗᑦᑕᐅᖅ 

ᐃᑲᔪᒃᑲᓐᓂᕈᓐᓇᕐᒪᖔᑎᒍᑦ ᐊᖑᓇᓱᒃᑎᐅᔪᑦ 

ᓄᓇᓕᖁᑎᑦᑎᓐᓂᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐋᕆᐊᒃ. 

2. ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ 

ᐃᒡᓗᓕᕆᔨᕐᔪᐊᒃᑯᓐᓄᑦ, ᒥᔅᑕ ᑕᑉᑑᓇ. 

ᐊᖓᔪᖅᑳᑉ ᐅᖃᐅᓯᖓ 327 - 3(3): 

ᖃᓄᖅᑑᓂᖅ ᐱᔭᕇᖅᑕᐅᖁᓪᓗᒋᑦ ᓄᓇᕗᒻᒥ 

ᐃᒡᓗᓂᑦ ᐸᐸᑦᑎᔨᒃᑯᑦ ᐊᒻᒪᓗ CEAP-ᑯᑦ 

ᐃᒡᓗᓕᐊᖑᔪᑦ (ᑕᑉᑑᓇ) 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᓐᓄᓴᒃᑯᑦ ᖁᕐᓗᖅᑐᕐᒥᐅᑦ, 

ᓄᓇᕗᒻᒥᐅᓪᓗ. ᐅᖃᖅᑏ, ᑕᐃᒪ ᐃᖅᑲᐅᒪᔪᒃᓴᐅᕗᓯ 

ᐱᕚᓪᓕᕈᑎᒋᓚᐅᖅᓯᒪᔭᑦᑎᓐᓂᑦ ᑖᒃᑯᓂᖓ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐃᒪᓐᓇ ᐊᕐᕋᒍᓄᑦ 

ᑕᓪᓕᒪᓄᑦ ᐱᓕᕆᐊᕆᓯᒪᔭᑦᑎᓐᓂᑦ. ᑕᐃᒪ 

ᕿᒥᕐᕈᒋᐊᖃᖅᐳᒍᑦ ᓱᓇᒧᑦ ᑕᒪᒃᑯᐊ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 

ᑖᓐᓇᓗ ᐱᕙᓪᓕᐊᑎᑦᑎᓂᕐᒧᑦ ᐸᕐᓇᐅᑏᑦ 

ᐃᒡᓗᖃᑦᑎᐊᕈᓐᓇᖁᓪᓗᑕ ᐊᑭᑭᓐᓂᖅᓴᓂᒃ. 

 

ᐅᖃᖅᑏ, ᑕᐃᒪᓐᓇᐃᓕᐅᖅᓯᒪᒐᓗᐊᖅᑐᑕ 

ᓄᖅᑲᖅᐹᓪᓕᖅᓯᒪᒐᓗᐊᖅᑐᑕ 

ᐋᖅᑭᒃᓱᐃᒐᓱᒃᓯᒪᓪᓗᑕᓗ ᑕᒪᒃᑯᓂᖓ 

ᐊᑲᐅᓐᖏᓕᐅᕈᑎᑦᑎᓐᓂᑦ ᐱᕙᓪᓕᐊᑎᑦᑎᒐᓱᒃᐳᒍᑦ. 

ᐊᒃᓱᕈᓚᐅᖅᐳᒍᑦ ᐅᖃᖅᑏ, ᑖᒃᑯᐊ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᑮᓇᐅᔭᓂᒃ ᐅᓂᒃᑳᕈᑎᖃᖅᖢᑎᒃ 

ᐋᖅᑭᒃᓯᒐᓱᒃᖢᑎᒡᓗ ᐋᖅᑭᒃᑕᐅᒋᐊᖃᖅᑐᓂᒃ. 

 

ᐅᓪᓗᒥ ᐅᖃᖅᑏ, 1,011-ᓂᒃ 

ᐃᒡᓗᓕᐅᖅᑐᖃᕐᓂᐊᖅᐳᖅ 3,000-ᓄᑦ 

ᓄᓇᕗᒻᒥᐅᓄᑦ.  

 

ᐅᖃᖅᑏ, ᑕᐃᒪᓐᓇ ᐅᓂᒃᑳᕈᑎᒋᔭᕗᑦ 

ᐱᔾᔪᑎᒋᓪᓗᒋᑦ ᐃᒡᓗᓕᕆᔨᕐᔪᐊᖑᔪᒍᑦ 

ᑮᓇᐅᔭᓕᕆᔨᒃᑯᓪᓗ ᐃᒻᒥᒃᑰᓕᖓᔪᓂᑦ 

ᖃᐅᔨᓴᖅᑐᖃᓚᐅᖅᐳᖅ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᐱᔭᒃᓴᖏᓐᓂᑦ ᑮᓇᐅᔭᓂᒃ. 

ᐊᑭᓕᖁᔨᓚᐅᖅᐳᒍᑦ ᑖᒃᑯᐊ 2008-ᖑᔪᒥᑦ 

ᑮᓇᐅᔭᓂᒃ ᖃᐅᔨᓴᖅᑎᕐᔪᐊᒧᑦ 

ᐊᑐᓕᖅᑎᑦᑎᓚᐅᖅᖢᑕ. ᐅᑯᐊᖑᕗᑦ: 

ᐋᖅᑭᒃᓱᐃᒃᑲᓐᓂᕐᓂᖅ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᑲᑎᒪᔨᖏᓐᓂᒃ ᑐᑭᒧᐊᒃᑎᑦᑎᓂᕐᒧᑦ,  

ᓄᑦᑎᖅᑕᐅᓂᖏᑦ ᐃᒡᓗᓕᕆᔨᕐᔪᐊᒃᑯᑦ 

ᑮᓇᐅᔭᓕᕆᔨᒃᑯᖏᑦ ᐊᒻᒪᓗᑦᑕᐅᖅ ᑐᑭᒧᐊᒃᑎᑦᑎᔩᑦ 

ᐊᒡᓚᒃᑎᖓᑦ. 

 

ᑖᒃᑯᐊ ᑮᓇᐅᔭᓕᕆᓂᖏᓐᓄᑦ ᑖᒃᑯᓂᖓ 

ᐅᓂᒃᑳᑦᑎᐊᖅᐸᓪᓕᐊᓂᕐᒧᓪᓗ ᑮᓇᐅᔭᓂᒃ. ᑖᒃᑯᐊ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ 

ᑮᓇᐅᔭᖅᑖᕆᔭᐅᓚᐅᖅᑐᑦ 

ᐃᓕᑉᐹᓪᓕᕈᑎᒋᓚᐅᖅᑕᕗᑦ ᓴᖅᑭᑎᑕᐅᓯᒪᓂᖏᑦ 

ᐊᔪᓐᖏᓐᓂᖅᓴᐅᓕᖅᖢᑕᓗ ᐊᒻᒪᓗᑦᑕᐅᖅ 

ᐱᓕᕆᐊᖃᕐᓂᐊᖅᐳᒍᑦ ᐸᕐᓇᒃᓯᒪᔪᓐᓇᕐᓂᕐᒧᑦ 

ᓯᕗᓂᒃᓴᐅᓂᐊᖅᑐᒥᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ 

ᓄᓇᕗᒻᒥ ᐃᒡᓗᑖᕆᐊᖃᖅᑐᑦ ᐱᔾᔪᑎᒋᓪᓗᒋᑦ 

ᑮᓇᐅᔭᑦ. 

 

ᖁᔭᓐᓇᒦᕈᒪᔭᒃᑲ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᑲᑎᒪᔨᖏᑦ ᐱᓕᕆᔨᖏᓪᓗ, ᓄᓇᓕᖕᓂᓗ 

ᐃᒡᓗᓕᕆᔨᒃᑯᑦ ᐱᓕᕆᑦᑎᐊᖅᓯᒪᖕᒪᑕ ᑕᒪᒃᑯᓂᖓ 

ᐃᒡᓗᑖᖅᑕᐅᒋᐊᖃᖅᑐᓂᒃ ᓄᓇᕗᒻᒥ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑕᑉᑑᓇ.. 

2. ᒥᓂᔅᑕᐃ ᐅᖃᐅᓯᖏᑦ. ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ, ᓯᕗᓕᖅᑎ ᐋᕆᐊᒃ. 

 

ᐊᖓᔪᖅᑳᑉ ᐅᖃᐅᓯᖓ 328 - 3(3): ᐃᓕᓴᐃᔩᑦ 

ᐊᖓᔪᖅᑳᖏᑦ/ᓄᓇᓕᓐᓂ 

ᐃᓕᓐᓂᐊᖅᑐᓕᕆᔩᑦ ᐃᒃᓯᕙᐅᑕᖏᑦ 

ᑲᑎᒪᓂᖓᑦ (ᐋᕆᐊᒃ) 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᓐᓄᓴᒃᑯᓪᓗ ᑲᑎᒪᔨᐅᖃᑎᒃᑲ, 

ᓄᓇᕗᒻᒥᐅᓪᓗ. ᐅᖃᖅᑎᑦᑎᔩ, 

ᐊᑐᓕᖅᑎᑦᑎᕙᓪᓕᐊᑎᓪᓗᑕ ᓄᓇᕗᒻᒥ 

ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᒥᒃ 

ᐊᒃᓱᕉᑎᖃᖅᑐᒍᑦ ᐃᑲᔪᖅᓱᐃᔪᒪᓪᓗᑕ ᓄᓇᓕᖕᓂᑦ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ, 

ᐃᓕᓐᓂᐊᕐᕖᓪᓗ ᐊᐅᓚᑦᑎᔨᖏᓐᓂᑦ ᐱᒻᒪᕆᐅᔪᓂᒃ 

ᐱᔭᒃᓴᖃᖅᑐᒻᒪᕆᐅᖃᑦᑕᕐᒪᑕ. ᑕᒪᑐᒥᖓ 

ᑐᕌᒐᖃᕐᓂᐊᖅᑐᒍᑦ ᐃᓕᓐᓂᐊᕐᕕᖕᓂᑦ ᐊᖏᔪᖅᑳᑦ, 

ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ 

ᐃᒃᓯᕙᐅᑕᖏᑦ ᑲᑎᒪᓂᕐᔪᐊᖃᕐᓂᐊᕐᒪᑕ ᑕᕝᕙᓂ 

ᐃᖃᓗᖕᓂ ᐅᑐᐱᕆ 1-ᒥ 3-ᒧᑦ ᑎᑭᓪᓗᒍ. 



ᕿᑎᖅᑰ, ᓯᑎᐱᕆ 12, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑲᑎᒪᕐᔪᐊᓕᖅᐸᑕ ᑲᑎᒪᑎᑦᑎᓛᖅᑐᑦ 

ᐃᓕᓐᓂᐊᕐᕕᖕᓂᑦ ᐊᖓᔪᖅᑳᑦ ᓄᓇᓕᖏᓐᓄᑦ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦᑕ ᐃᒃᓯᕙᐅᑕᖏᑦ 

ᑲᑎᒪᖃᑕᐅᓛᖅᑐᑦ ᐊᒻᒪᓗ ᓄᓇᕗᓗᒃᑖᒦᓐᖔᖅᖢᑎᒃ 

ᑖᒃᑯᐊ ᐃᒃᓯᕙᐅᑕᐃᑦ. ᐅᖃᐅᓯᖃᖃᑦᑕᓛᖅᑐᑦ 

ᐃᓱᒪᒋᔭᒥᖕᓂᒃ ᖃᓄᖅ 

ᐃᓚᐅᖃᑕᐅᑎᑦᑎᒃᑲᓐᓂᕈᓐᓇᕐᒪᖔᑕ 

ᐊᖓᔪᖅᑳᕆᔭᐅᔪᓂᒃ, ᐃᓚᒌᖕᓂᒃ, 

ᓄᓇᖅᑲᑎᖏᓐᓂᒡᓗ ᐱᓕᕆᐊᖑᔪᑦ ᐱᓪᓗᒋᑦ 

ᐃᓕᓐᓂᐊᕐᕕᖕᓂᑦ, ᐃᓕᓐᓂᐊᖅᑐᓕᕆᔨᒃᑯᓐᓂᑦ 

ᐊᒻᒪᓗ ᓄᓇᓕᖕᓂᓗ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᓐᓂᑦ. ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᐃᑲᔪᕈᒪᒐᑦᑎᒍᑦ 

ᐋᖅᑭᒃᓱᐃᔪᓐᓇᖁᓪᓗᒋᑦ ᐃᓕᓐᓂᐊᕐᕕᖕᓂᑦ 

ᐱᓕᕆᐊᓂᑦ ᐃᓚᒋᓕᐅᑎᓗᒋᑦ ᒪᑯᐊ ᐃᓄᐃᑦ 

ᐱᖅᑯᓯᖏᑦ, ᐃᑲᔪᖅᓱᕐᓗᒋᓪᓗ ᓄᓇᓕᖕᓂ 

ᐱᔭᐅᔭᕆᐊᓖᑦ. 

 

(ᑐᓵᔨᒃᑰᓕᖅᑐᖅ) ᐅᖃᖅᑏ, 

ᑐᑭᓯᐅᒪᑦᓯᐊᖃᑎᒌᖕᓂᖅ ᐊᖏᖃᑎᒌᒃᓯᒪᓂᓪᓗ 

ᑕᒪᒃᑯᐊ ᐆᒃᑑᑎᒋᖃᑦᑕᕋᑦᑎᒍᑦ ᐃᓕᓐᓂᐊᖅᑎᑦ 

ᐱᕚᓪᓕᕈᑎᒃᓴᖏᓐᓄᑦ. ᑕᐃᒪᓐᓇ ᖃᐅᔨᓴᖅᖢᒋᑦ 

ᓇᒧᓪᓗ ᐃᓕᓐᓂᐊᖅᑎᑉᐸᓪᓕᐊᓂᐊᖅᖢᒋᑦ 

ᓴᓐᖏᓂᕆᔭᐅᓂᐊᖅᐳᓪᓗ ᐃᓕᓐᓂᐊᕐᕕᑦᑎᓐᓄᑦ, 

ᓄᓇᕘᒥᐅᓪᓗ ᓴᓐᖏᔪᒃᑯᑦ ᐱᓕᕆᐊᖃᕋᓱᒃᑲᑦᑕ 

ᐃᓕᓐᓂᐊᕈᑎᒋᔭᐅᔪᓂᒃ. ᑕᐃᒪᓐᓇ ᐊᔾᔨᒌᓐᖏᑦᑐᓂᒃ 

ᖁᕕᐊᓱᒍᑎᖃᖁᓪᓗᒋᑦ ᐅᖃᐅᓯᕐᓂᒃ ᐃᓕᖅᑯᓯᓂᒡᓗ. 

 

ᐅᖃᖅᑏ, ᑖᒃᑯᐊ ᓄᓇᕗᒻᒥ ᐃᓕᓐᓂᐊᕐᓂᕐᒧᑦ 

ᒪᓕᒐᕐᔪᐊᑦ ᐃᓕᑕᖅᓯᕗᑦ ᓄᓇᓕᖕᓂᒥᐅᑕᐅᔪᑦ 

ᐱᒻᒪᕆᐅᔪᒃᑯᑦ ᐃᓚᐅᒋᐊᖃᕐᒪᑕ ᓱᕈᓯᒥᖕᓄᑦ 

ᐃᓕᓐᓂᐊᕈᑕᐅᔪᓂᒃ ᐃᓕᖅᑯᓯᖏᓐᓂᓪᓗ. ᑕᐃᒪᓐᓇ 

ᑲᑎᒪᑎᓪᓗᑕ ᑕᒪᕐᒥᒃ ᓄᓇᓕᒋᔭᐅᔪᑦ 

ᐃᑲᔪᖅᑕᐅᔪᓐᓇᕐᓂᐊᖅᐳᑦ ᑕᒪᓐᓇ ᐱᔾᔪᑎᒋᓪᓗᒍ. 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᓯᕗᓕᖅᑎ ᐋᕆᐊᒃ. 

2. ᒥᓂᔅᑕᐃᑦ ᐅᖃᐅᓯᖏᑦ. ᐃᓚᒌᒃᑐᓕᕆᓂᕐᒧᑦ 

ᒥᓂᔅᑕᖓ, ᒥᓂᔅᑕ ᐃᐊᓪ. 

 

ᐊᖓᔪᖅᑳᑉ ᐅᖃᐅᓯᖓ 329 - 3(3): 

ᐱᒃᑯᒋᔭᐅᓂᖓ ᑕᐃᕕᑎ ᐊᓐᓇᒃᑲᖅ (ᐃᐊᓪ) 

 

ᐊᖓᔪᖅᑳᖅ ᒪᓂᖓ ᐃᐊᓪ: ᖁᔭᓐᓇᒦᒃ. ᐊᓲᔪᓯ 

ᓄᓇᕘᒻᒥᐅᑦ. ᒫᓐᓇ ᓇᖏᖅᓯᕗᖓ ᖁᕕᐊᒻᒪᕆᑦᓱᖓ  

ᐱᒃᑯᒋᓪᓗᒍᓗ ᑖᓐᓇ ᑕᐃᕕᑎ ᐊᓐᓇᒃᑲᖅ, 

ᒫᓐᓇᓵᑦᑎᐊᖅ ᐃᓕᑕᕆᔭᐅᓂᖃᓚᐅᖅᑐᖅ ᑖᑦᓱᒧᖓ 

Order of Nunavut-ᖑᓂᕋᖅᑕᐅᔪᒧᑦ.  

 

ᖃᐅᔨᒪᔪᓯ ᑖᓐᓇ ᓄᓇᕗᒻᒥ ᐃᑲᔪᓐᓂᐅᖃᑦᑕᖅᑐᖅ 

ᐃᓕᑕᖅᓯᖃᑦᑕᒻᒪᑦ ᑭᓇᑐᐃᓐᓇᒻᒥᒃ ᐃᓅᓯᒻᒥᓂᒃ 

ᐃᑲᔪᓐᓂᖃᖅᑎᓪᓗᒍ, ᐃᓕᖅᑯᓯᓕᕆᓂᒻᒧᑦ, 

ᐃᓅᓯᓕᕆᓂᒻᒧᑦ ᐱᕙᓪᓕᐊᑎᑦᑎᓇᓱᐊᓐᓂᒻᒧᑦ 

ᓄᓇᕘᒥᑦ. 

 

ᐅᖃᖅᑎᑦᓯᔩ, ᒐᕙᒪᑦᑕ ᑕᒪᑉᑕᒥ ᐱᓕᕆᓂᕆᔭᖓ 

ᑖᓐᓇ ᓯᕗᓪᓕᖅᐸᐅᔾᔨᓯᒍᒪᒻᒪᑦ ᑕᒪᒃᑯᓂᖓ 

ᐊᑦᑕᓐᓇᖅᑐᒦᑦᑐᓂᒃ ᓄᓇᓕᑦᑎᓐᓂ ᐊᒻᒪᓗᑦᑕᐅᖅ 

ᑖᒃᑯᐊ ᐃᓚᒋᔭᐅᓪᓗᑎᒃ ᑎᒥᑦᑎᒍᑦ ᐊᔪᕈᑎᓖᑦ. 

 

ᑕᒪᒃᑯᐊ ᑎᒥᒥᒍᑦ ᐊᔪᕈᑎᓖᑦ ᐊᔪᕈᑎᖃᖅᓱᓂ 

ᑕᐃᕕᑎ ᐊᓐᓇᒃᑲᖅ ᐃᓅᓯᒥᒃ ᐅᓄᖅᑐᓂᒃ ᐊᕐᕌᒍᓂᒃ 

ᐱᔪᓐᓇᕋᓱᐊᖅᓯᒪᐃᓐᓇᒻᒪᑦ 

ᐃᓕᑕᖅᓯᑎᑦᓯᓇᓱᔅᓯᒪᓪᓗᓂ ᓄᓇᕘᒥᐅᑦ ᖃᓄᖅ 

ᐱᓲᖑᒻᒪᖔᑕ ᐊᔪᕈᑎᖃᖅᑎᓪᓗᒋᑦ. ᑖᓐᓇᓗ 

ᓯᕗᓪᓕᖅᐹᖑᓪᓗᓂ ᐃᒃᓯᕙᐅᑕᕆᔭᐅᓯᒪᔪᖅ, 

ᓄᓇᕘᒥ ᐊᔪᕈᑎᓕᓐᓄᑦ ᒪᑭᓐᓇᓱᐊᖅᑏᑦ 

ᑲᑎᒪᔨᖏᓐᓄᑦ. ᐊᒻᒪᓗ ᓄᓇᒥᓂ 

ᑐᓴᖅᑎᑦᓯᖃᑦᑕᖅᓯᒪᐃᓐᓇᖅᑐᖅ 

ᑐᓴᐅᒪᑎᑦᓰᓐᓇᕋᓱᑉᐸᑦᑐᓂᓗ ᑕᒪᒃᑯᓂᖓ 

ᐱᔭᕆᐊᑦᑐᕈᑕᐅᕙᑦᑐᓂᒃ ᑎᒥᒥᒍᑦ ᐊᔪᕈᑎᖃᖅᑐᐃᑦ 

ᑕᒫᓂ ᐅᑭᐅᖅᑕᖅᑐᒥ. 

 

ᑕᐃᕕᑎ ᐊᓐᓇᒃᑲᖅ ᐃᓅᓯᐊ ᐃᓄᓐᓄᑦ ᐊᒻᒪᓗ 

ᑕᒪᒃᑯᓄᖓ ᐊᔪᓐᖏᓐᓂᒻᒥᓄᑦ ᓇᒡᓕᒍᓱᑦᓱᓂ ᑕᐃᒫᒃ 

ᓄᓇᓕᒥᓐᓂ ᑐᓂᓯᖃᑦᑕᖅᑐᖅ ᐊᔪᓐᖏᓐᓂᒻᒥᓂᒃ. 

ᑖᓐᓇ ᑲᔪᓰᓐᓇᓐᓂᕆᔭᖓ ᓄᓇᓕᑦᑎᓐᓄᑦ ᑕᐃᒫᒃ 

ᐱᒃᑯᒥᓇᕆᕙᕗᑦ, ᐃᔾᔪᐊᕈᒪᓪᓗᑎᒍᓪᓗ ᐊᕐᕌᒍᓄᑦ 

ᐅᓄᖅᑐᓄᑦ ᐊᒡᒋᖅᑐᓄᑦ. 

 

ᐅᖃᖅᑎᑦᓯᔩ, ᑖᓐᓇ ᖁᔭᓕᒍᒪᕙᕗᑦ ᑕᐃᕕᑎ 

ᐊᓐᓇᒃᑲᖅ ᑕᐃᒫᒃ ᐃᓕᔭᐅᑎᓪᓗᒍ ᑖᑦᓱᒧᖓ Order 

of Nunavut-ᒧᑦ ᐊᒻᒪᓗᑦᑕᐅᖅ ᓂᕆᐅᑦᓯᐊᖅᑯᖓ 

ᐃᓚᒋᔭᐅᓂᐊᕆᐊᑦᓴᖅ ᑕᑯᓐᓈᓐᓂᐊᕋᒃᑯ ᑖᒃᑯᐊᓗ 

ᒪᕐᕉᒃ ᐱᖃᑎᒋᓂᐊᖅᑕᖏᑦ ᑐᓂᔭᐅᓂᐊᒻᒥᔫᒃ, ᔨᒥ 

ᐋᑲᕚᒃ ᐃᖃᓗᒻᒥᐅᖅ ᐊᒻᒪᓗ ᓗᐃ ᐊᓐᖓᓕᒃ 

ᐊᖓᔪᒃᖠᖅ ᐊᕝᕕᐊᒻᒥᐅ ᑐᓂᔭᐅᓕᖅᑎᓪᓗᒋᓐ. 

ᖁᔭᓐᓇᒦᒃ ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᐃᐊᓪ. 2. 

ᒥᓂᔅᑕᐃᑦ ᐅᖃᐅᓯᖏᑦ, ᖁᓪᓕᒃᑯᓐᓄᑦ ᒥᓂᔅᑕ, 

ᒥᓂᔅᑕ ᐃᐊᓪ. 

 

ᐊᖓᔪᖅᑳᑉ ᐅᖃᐅᓯᖓ 330 - 3(3): ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ 

ᐃᖅᑲᓇᐃᔭᖅᑎᑦᑎᔾᔪᑎᖏᓐᓄᑦ ᐃᓄᓐᓂᒃ 

ᐸᕐᓇᐅᑎᒃ (ᐃᐊᓪ) 

 

ᐊᖓᔪᖅᑳᖅ ᒪᓂᖓ ᐃᐊᓪ (ᑐᓵᔨᒃᑯᑦ): ᖁᔭᓐᓇᒦᒃ 

ᐅᖃᖅᑏ. ᐅᓐᓄᓴᒃᑯᑦ ᓄᓇᕘᒥᐅᑦ. ᑕᐃᒪ 

ᑐᓴᖅᑎᑦᓯᒍᒪᔪᖓ ᐸᓐᓇᐅᑎᒋᔭᑦᑎᓐᓂᒃ 

ᐊᑐᓕᖅᑎᑕᐅᓂᐊᓐᓂᖓ ᐃᓄᐃᑦ 

ᐃᖅᑲᓇᐃᔭᖅᑎᑕᐅᖃᑦᑕᓐᓂᖏᑦ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑲᖏᓐᓂ. 

 

ᐅᐱᑉᐳᒍᑦ ᑐᓴᖅᑎᑦᓯᒍᓐᓇᓐᓂᐊᕋᑦᑕ ᐃᓄᐃᑦ 

ᓯᕗᓕᖅᑎᖏᑦ ᐱᕙᓪᓕᐊᑎᑕᐅᓂᖏᑦ ᐱᖓᓱᑦ 

ᐱᓕᕆᐊᖃᕐᓂᐊᕐᒪᑕ ᐃᓕᓐᓂᐊᒃᑲᓂᕐᓂᕐᒧᑦ 

ᓯᑎᐱᕆᐅᓂᐊᖅᑐᒥᑦ.  

 

ᑖᒃᑯᐊ ᐃᓄᐃᑦ ᓯᕗᓕᖅᑎᖏᑦ 

ᐱᕙᓪᓕᐊᑎᑕᐅᓂᖏᓐᓄᑦ ᐱᓕᕆᐊᖅ ᐃᓄᓐᓂᒃ 

ᐃᓕᓐᓂᐊᖅᑎᑦᑎᖃᑦᑕᖅᐳᑦ 

ᐃᓕᓐᓂᐊᒃᑲᓐᓂᕈᓐᓇᕐᓂᖏᓐᓄᑦ 

ᐃᑲᔪᖅᑕᐅᔪᓐᓇᖁᓪᓗᒋᑦ ᐃᓕᓐᓂᐊᕈᑎᖏᓐᓄᑦ 

ᐊᒻᒪᓗ ᐱᓕᕆᓂᖏᓐᓄᑦ ᐊᐅᔭᐅᓕᕌᖓᑦ ᐊᒻᒪᓗ 

ᐃᓕᓐᓂᐊᕌᓂᑦᑎᐊᕈᓐᓇᖁᓪᓗᒋᑦ 

ᐃᓕᓐᓂᐊᖅᑕᒥᓐᓂᒃ. ᐃᓄᐃᑦ ᓯᕗᓕᖅᑏᑦ 

ᐱᕙᓪᓕᐊᑎᑕᐅᓂᖏᑦ ᑕᒪᓐᓇ ᐋᖅᑭᑦᑕᐅᓯᒪᔪᑦ 

ᐃᓄᐃᑦ ᑭᒡᒐᑐᑦᑎᐊᖅᑕᐅᖁᓪᓗᒋᑦ 

ᐊᔪᓐᖏᓐᓂᖏᓐᓄᑦ, ᐊᐅᓚᑦᑎᓂᖏᓐᓄᓪᓗ, 

ᐊᖓᔪᖅᑲᐅᑕᐅᓂᖏᓐᓄᓪᓗ.  

 

ᒪᕐᕉᒃ ᑖᒃᑯᐊ ᐃᓕᓐᓂᐊᕐᓂᐊᖅᑑᒃ ᓴᐃᓐ ᕗᕌᓐᓴᔅ 

ᔮᕕᐅ ᓯᓚᑦᑐᖅᓴᕐᕕᖓᓂ ᓅᕙ ᓯᑰᓴᒥ, 

ᐃᓕᓐᓂᐊᕐᓗᑎᒃ ᑕᒪᒃᑯᓂᖓ business-ᓕᕆᓂᕐᒥᒃ. 

ᐊᒻᒪᓗ ᐊᑕᐅᓯᖅ ᐃᓕᓐᓂᐊᕐᓂᐊᖅᑐᓂ 

ᓯᓚᑦᑐᖅᓴᕐᕕᖓᓂ ᒫᓂᑑᕙᒥ ᓱᓇᑐᐃᓐᓇᓕᕆᓂᕐᒧᑦ, 

ᐱᓕᕆᐊᒃᓴᓂᓪᓗ ᐃᓕᓐᓂᐊᕈᑎᖃᕐᓗᓂ.  

 

ᐃᓄᐃᑦ ᓯᕗᓕᖅᑎᖓᑦ ᐱᕙᓪᓕᐊᑎᑕᐅᓂᖏᑦ 

ᑭᒡᒐᖅᑐᐃᕗᖅ ᑕᒪᒃᑯᓂᖓ  

ᐱᕙᓪᓕᐊᑎᑦᑎᓂᑦᑎᓐᓄᑦ ᒪᒃᑯᑦᑐᓂᒃ 

ᓯᕗᓕᖅᑎᒃᓴᓂᒃ, ᓯᕗᓂᒃᓴᒥᓗ ᐊᐅᓚᑦᑎᔨᒃᓴᓂᒃ 

ᖁᓪᓕᒃᑯᓐᓂᑦ.  

 

ᐊᕐᕌᒎᓂᐊᖅᑐᓕᓂᒃ ᑖᒃᑯᐊ QEC-ᑯᑦ ᑕᐃᒪᓐᓇ 

ᐱᓕᕆᐊᖃᐃᓐᓇᕐᓂᐊᖅᐳᑦ ᑕᒪᒃᑯᓂᖓ 

ᐃᓕᓐᓂᐊᕈᒪᔪᓂᒃ ᑕᕝᕙᓂ ᐃᓕᓐᓂᐊᕈᑕᐅᔪᒥ. 

ᐃᓄᐃᑦ ᓯᕗᓕᖅᑎᖏᑦ ᐱᕙᓪᓕᐊᑎᑕᐅᓂᖏᑦ 

ᐱᖃᑕᐅᕗᖅ ᑖᒃᑯᐊ ᖁᓪᓕᒃᑯᑦ ᐃᓄᐃᑦ 

ᐃᖅᑲᓇᐃᔭᖅᑎᑦᑎᓂᖏᓐᓂ ᐅᑯᓇᓂ: 

 

ᓯᕗᓪᓕᖅᐹᒥ ᐃᓄᐃᑦ ᐃᖅᑲᓇᐃᔭᖅᑎᑕᐅᓂᖏᓐᓄᑦ 

ᑲᑎᒪᔨᕋᓛᑦ; 

 

1) ᐃᓄᐃᑦ ᐃᖅᑲᓇᐃᔭᖅᑎᑕᐅᓂᕐᒧᑦ 

ᐸᕐᓇᐅᑎᓕᕆᓂᕐᒧᑦ ᑲᑎᒪᔨᕋᓛᑦ; 

2) ᐃᖅᑲᓇᐃᔭᖅᓯᓐᓈᑦ ᐃᓕᓐᓂᐊᕐᓂᖅ; 

3) ᐃᓄᐃᑦ ᐃᓕᓐᓂᐊᖅᑏᑦ ᐊᐅᔭᒃᑯᑦ 

ᐃᖅᑲᓇᐃᔭᖅᑎᑕᐅᓂᖏᑦ; ᐊᒻᒪᓗ 

4) ᐃᓄᐃᑦ ᐃᖅᑲᓇᐃᔭᖅᑎᓄᑦ ᐊᑐᓂ 

ᐊᔪᕈᓐᓃᖅᓴᖅᑎᑕᐅᓂᕐᒧᑦ ᐸᕐᓇᐅᑎᑦ. 

 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᐊᓪ. 2. 

ᒥᓂᔅᑕᐃᑦ ᐅᖃᐅᓯᖏᑦ. ᑲᑎᒪᔾᔪᑎᒃᓴᕗᑦ 

ᑕᑯᒋᐊᕐᒥᓗᒍ. 3. ᑲᑎᒪᔩᑦ ᐅᖃᐅᓯᖏᑦ. 

ᑲᑎᒪᔨᐅᔪᖅ ᐊᕐᕕᐊᓂᑦ, ᒥᔅᑕ ᓯᐅᑦᓴᒃ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 555 - 3(3): 

ᑳᓪᕕᓐ ᐸᒥᐅᓕᒃ ᐊᒻᒪᓗ ᐄᐳᕋHᐋᒻ ᐄᑕᒃ 

(ᓯᐅᑦᓴᒃ) 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᑕᐃᒪ ᐅᓪᓗᒥ ᓂᑯᕕᑦᑐᖓ 

ᐃᓕᑕᖅᓯᒍᒪᓪᓗᖓ ᒪᕐᕉᖕᓂᒃ ᒪᒃᑯᒃᑑᓐᓂᒃ 

ᐃᓐᖏᖅᑏᓐᓂᒃ, ᑎᑕᒃᑎᓂᒃ ᑕᕝᕙᓂ 

ᑎᑕᑦᑎᐅᓕᕐᓂᐊᖅᑐᓂᒃ. ᐅᖃᖅᑏ, ᑖᒃᑯᐊ ᑳᓪᕕᓐ 

ᐸᒥᐅᓕᒃ ᐊᒻᒪᓗ ᐊᐃᕗᕋᕼᐋᒻ ᐃᑦᑐᖅ ᑖᒃᑯᐊ 

ᐃᓐᖏᖅᓯᒪᓕᖅᑐᑎᒃ ᐊᕐᕌᒎᑉ ᓯᕗᓂᐊᒍᑦ 

ᓄᓇᕗᒻᒥᓗ, ᓄᓇᕕᒻᒥᓗ 

ᐃᓐᖏᕆᐊᖅᑐᖃᑦᑕᖅᓯᒪᓪᓗᑎᒃ. 

ᑕᐃᒪ ᐊᕐᕌᓂᐅᓚᐅᖅᑐᒥ ᐅᖃᖅᑏ, ᑕᐃᒪᓐᓇ 

ᐊᒥᓱᓂᒃ ᓂᔾᔭᐅᓯᔭᖅᑐᓅᖃᑦᑕᖅᓯᒪᕗᑦ ᑎᑕᒃᑐᑎᒃ 

ᖃᒪᓂᑦᑐᐊᕐᒥ ᑕᐃᑲᓂ ᐊᒡᓃᑯ ᐄᒍᒃᑯᓐᓄᑦ 

ᐊᒻᒪᓗᑦᑕᐅᖅ ᐃᖃᓗᖕᓂ ᐊᓕᐊᓇᐃᑦ ᑕᕝᕙᓂ 

ᐱᑎᓪᓗᒋᑦ, ᐅᑮᕝᕕᒃ, ᑯᐸᐃᒥ ᑰᔾᔪᐊᕐᒥᓗ ᐊᖅᐱᒃ 

ᔮᒻᑎᓪᓗᒋᑦ (ᓂᔾᔭᐅᓯᔭᖅᑎᓪᓗᒋᑦ). ᐊᒻᒪᓗᑦᑕᐅᖅ 

ᑎᑕᒃᓯᒪᓪᓗᑎᒃ ᐱᖓᓱᐊᖅᑎᖅᖢᑎᒃ ᐊᕐᕕᐊᓂᑦ 

ᓯᓚᒥ ᐊᒻᒪᓗᑦᑕᐅᖅ ᐃᓕᓐᓂᐊᕌᓂᒃᑐᓂᑦ, 

ᕼᐋᒻᓚᒃᑯᑦ ᐅᓪᓗᖃᖅᑎᓪᓗᒋᓪᓗ.  

 

ᐅᖃᖅᑏ, ᑖᒃᑯᐊ ᒪᒃᑯᒃᑐᑦ 

ᖃᐅᔨᒪᔭᐅᕙᓪᓕᐊᑦᑎᐊᓕᖅᐳᑦ 

ᑕᕐᕆᔭᐅᑎᓕᐅᖃᑦᑕᖅᑐᑎᓪᓗ ᖃᕆᑕᐅᔭᒃᑯᑦ 

ᐊᒻᒪᓗᑦᑕᐅᖅ ᐱᕙᓪᓕᐊᒍᑎᖃᖅᓯᒪᓪᓗᑎᒃ 

ᐊᒃᓱᕈᖅᑐᓂᒃ ᓂᐱᓕᐅᖅᓯᒪᓪᓗᑎᒡᓗ ᑕᒪᒃᑯᐊ 

ᐱᕚᓪᓕᖅᐸᓪᓕᐊᖁᓪᓗᒋᑦ ᐊᓯᖏᑦ ᒪᒃᑯᒃᑐᑦ. 

 

ᐅᖃᖅᑏ, ᑕᐃᒪ ᐅᐱᒋᕙᒃᑲ ᑕᒪᕐᒥᒃ ᐊᒻᒪᓗ 

ᐱᑦᑎᐊᖁᓪᓗᒋᑦ ᑎᑕᒃᐸᓪᓕᐊᓂᖏᓐᓂᑦ ᐃᓚᖏᑦ, 

ᖃᑕᕐᖑᑎᖏᑦ ᐅᐱᑦᑎᐊᖅᐳᑦ ᓄᓇᖏᑦᑕᓗ, 

ᓄᓇᕗᒻᒥᐅᓪᓗ ᐅᐱᑦᑎᐊᖅᖢᑎᒃ. ᖁᔭᓐᓇᒦᒃ, 

ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᓯᐅᑦᓴᒃ. 

3. ᑲᑎᒪᔨᑐᐃᓐᓇᐃᑦ ᐅᖃᐅᓯᖏᑦ. ᒪᓕᒐᓕᐅᖅᑎ 

ᖁᑦᑎᒃᑐᒧᑦ, ᒥᔅᑕ ᐃᐊᓕᐊᑦ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 556 - 3(3): 

ᖁᑦᑎᑦᑐᒥ ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑎᒃ 

(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ,  ᐅᖃᖅᑏ. 

ᐅᓪᓗᒥ ᓂᑯᕕᑦᑐᖓ ᖁᕕᐊᓱᓐᖏᒃᑲᓗᐊᖅᑐᖓ 

ᓄᓇᕗᑦ ᒐᕙᒪᒃᑯᖏᑦ ᐃᒪᓐᓇ ᐱᐊᓂᓚᐅᓐᖏᒻᒪᑕ  

ᖁᑦᑎᒃᑐᒥᑦ ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑕᐅᔪᒥᒃ 

ᐊᒻᒪᓗ ᐊᑭᑐᓗᐊᖅᑐᓂᒃ. 

 

ᐅᖃᖅᑏ, ᐊᐱᖅᓱᖃᑦᑕᕋᒪ ᒐᕙᒪᒃᑯᓐᓄᑦ 

ᐊᑭᑐᓗᐊᕐᓂᖓᓄᑦ ᖁᑦᑎᒃᑐᒥ ᑕᒪᓐᓇ 

ᐃᖏᕐᕋᔪᓕᕆᓂᖅ. 

 

ᐅᖃᖅᑎ, ᒫᔾᔨ 11-ᖑᑎᓪᓗᒍ ᐊᐱᕆᓚᐅᖅᓯᒪᒐᒪ 

ᐱᕙᓪᓕᐊᔪᓕᕆᓂᕐᒧᑦ ᒥᓂᔅᑕᒧᑦ ᑕᒪᑐᒪᐅᑉ ᒥᒃᓵᓄᑦ. 

ᐅᖃᖅᑎ, ᑕᐃᔅᓱᒪᓂ ᐅᖃᓚᐅᖅᓯᒪᖕᒪᑦ 

ᐃᒪᐃᓕᓪᓗᓂ, “ᐱᔭᕇᓚᐅᖅᐸᕗᑦ 

ᖃᐅᔨᓴᕆᐊᓐᖓᐅᑎᒥᒃ ᐃᖏᕐᕋᔪᓕᕆᓂᐅᑉ 

ᐊᑭᑐᓗᐊᖃᑦᑕᓚᐅᖅᓯᒪᓂᖓᓂᒃ, ᑖᒃᑯᐊᓗ 

ᑐᓐᓂᖅᑯᑎᒋᓚᐅᖅᐸᕗᑦ ᑖᒃᑯᓄᖓ ᐱᖓᓱᓄᑦ 

ᓄᓇᓕᖕᓄᑦ ᖃᐅᔨᓴᕆᐊᕐᕕᐅᓚᐅᖅᑐᑦ.” 

 

ᐅᖃᖅᑎ, ᓄᓇᓕᓕᒫᑦ ᑲᑎᒪᖃᒋᔭᐅᓚᐅᖅᐳᑦ, 

ᑐᓴᕐᕕᐅᓪᓗᑎᒡᓗ, ᓇᓕᕌᒐᒃᓴᐃᑦ 

ᐊᑐᓕᒐᒃᓴᓕᐊᕆᔭᐅᓚᐅᖅᐳᑦ ᐊᒻᒪᓗ ᑕᐃᓐᓇ 

ᖃᐅᔨᓴᕆᐊᕐᖓᐅᑦ ᐱᔭᕇᖅᑕᐅᓪᓗᓂ. ᑭᓯᐊᓂᓕ 

ᓱᓕ ᓴᖅᑭᖅᑐᖃᖅᓯᒪᓐᖏᓚᖅ ᑭᖑᓂᐊᒍᑦ. 

 

ᐅᖃᖅᑎ, ᖃᖓᑦᑕᐅᑎᑦ ᖃᐅᓱᐃᑦᑐᒥᒃ ᐃᖃᓗᖕᓄᑦ 

$2,500 ᐅᑎᒧᓪᓗ ᐊᑭᖃᖅᐳᖅ. ᐊᐅᓱᐃᑦᑐᒥᖔᕐᓕ 

ᖃᖓᑕᓂᐊᕐᓗᓂ $1,200-ᑲᓐᓂᐅᒋᐊᖃᕋᔭᖅᐳᑦ. 

ᑕᒪᒃᑯᐊ ᐃᓄᑐᐃᓐᓇᕐᓄᑦ ᐊᑐᓂ ᐊᑭᒋᔭᖓ, 

ᑭᓯᐊᓂᓕ ᐊᑭᑐᓂᖅᓴᒻᒪᕆᐅᕙᒃᑐᓂ ᒐᕙᒪᒃᑯᓐᓄᑦ 

ᐋᓐᓂᐊᕕᓕᐊᕈᔾᔨᒋᐊᖃᓕᕌᖓᑕ. ᑕᒪᒃᑯᐊᓕ 

ᓂᐅᕕᐊᒃᓴᐃᑦ ᑎᑭᑎᑕᐅᓇᓱᓐᓂᖏᑎᒍᑦ, ᐅᓯᔾᔪᑏᑦ 

ᐊᑭᑐᓂᖅᐹᖑᖃᑕᐅᕗᑦ ᓄᓇᕗᒻᒥ. 

 

ᑕᐃᒪᐃᓐᓂᖓᓄᑦ ᐃᓅᓇᓱᖕᓂᐅᑉ ᐊᑭᑐᓂᐊᓗᐊ 

ᓱᓕᓪᓚᕆᒃᐳᖅ. ᐊᔪᐃᓐᓈᕈᑎᖃᕈᒪᕗᖓ 

ᒐᕙᒪᒃᑯᓐᓂᑦ ᓴᖅᑭᑎᑦᑎᖁᓪᓗᒋᑦ ᖁᑦᑎᒃᑐᒥ 

ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑎᒥᒃ ᒪᓕᒐᓕᐅᕐᕕᖕᒥ 

ᐊᒻᒪᓗ ᐃᑲᔫᑎᖃᓕᕐᓗᑎᑦ ᖁᑦᑎᒃᑐᒥᐅᓄᑦ  

ᓂᕈᐊᖅᑕᐅᓯᒪᓂᑦᑕ ᐃᓱᓕᓚᐅᖅᑎᓐᓇᒍ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑭᒡᒐᖅᑐᖅᑐᖅ 

ᖁᕐᓗᖅᑑᒧᑦ, ᒥᓂᔅᑕ ᑕᑉᑑᓇ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 557 - 3(3): 

ᓄᑖᖅ ᐅᖃᓕᒫᒐᓕᐊᖅ ᖁᕐᓗᖅᑑᒥᒃ - 

ᑭᓪᓕᖃᓐᖏᑦᑐᖅ (ᑕᑉᑑᓇ) 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᓐᓄᓴᒃᑯᑦ ᖁᕐᓗᖅᑑᒥᐅᑦ. ᐅᖃᖅᑎ, 

ᐅᓪᓗᒥ ᓇᖏᖅᓯᕗᖓ ᑐᓴᐅᒪᖁᔨᓪᓗᖓ 

ᓂᕈᐊᖅᑎᒪ ᐃᓚᖓᑦ ᓯᕗᓕᐅᕆᑦᑎᐊᖅᓯᒪᔪᖅ 

ᑲᑉᐱᐊᑦᑕᐃᑦᑑᓪᓗᓂᓗ. ᑖᓚ ᐃᕝᔭᕈᑕᐃᓚᒃ, 

ᐃᓅᓱᒃᑐᖅ ᓄᓇᖅᑲᑎᒋᓪᓗᒍ ᐊᒻᒪᓗ ᒥᓐᓂ ᐅᐃᓕᑦ, 

ᐃᓕᓴᐃᔨᐅᓚᐅᖅᓯᒪᔪᖅ ᖁᕐᓗᖅᑑᒥ, ᑎᑎᕋᓚᐅᖅᑑᒃ 

ᐅᖃᓕᒫᒐᕐᒥᒃ ᑕᐃᔭᐅᔪᖅ, “ᑭᓪᓕᖃᓐᖏᑦᑐᖅ”. 

 

ᐅᖃᖅᑎ, ᑖᓐᓇ ᐅᖃᓕᒫᒐᓕᐊᖑᓚᐅᖅᐳᖅ ᐃᒻᒥᓂᒃ 

ᖃᐅᔨᕙᓪᓕᐊᓂᕐᒥᒃ. ᑖᓚ ᐃᓕᒍᒪᓚᐅᖅᐳᖅ 

ᐃᓕᒋᐊᖃᖅᑕᒥᓂᒡᓗ ᑭᓇᐅᓂᕐᒥᓂᒃ 

ᓇᑭᓐᖔᖅᑐᒥᓂᐅᒻᒪᖔᕐᓗ. ᐃᒻᒥᓂᒃ ᑕᕝᕙ 

ᖃᐅᔨᓇᓱᓕᓚᐅᖅᐳᖅ ᐃᖏᕐᕋᔭᕋᖅᑐᓂ ᖁᕐᓗᖅᑑᒥᒃ 

ᐅᓗᒃᓴᖅᑑᒧᑦ ᖃᒪᐅᑕᐅᔭᒃᑯᑦ, ᐅᖓᓯᓐᓂᓕᒃ 600 

ᑭᓛᒥᑕᐃᑦ ᐅᖓᑖᓂ. 

 

ᑖᓚ, ᖃᑕᓐᖑᑎᒥᓂᒃ ᐃᓚᖃᖅᑐᓂ 

ᐊᔾᔨᓕᐅᕆᔨᒥᓪᓗ ᖁᕐᓗᖅᑑᒥ 2011-ᖑᑎᓪᓗᒍ 

ᐃᖏᕐᕋᓂᕐᒥᓂᓪᓗ ᑖᓚ ᓄᓇᒥ ᐃᓅᓇᓱᖕᓂᕐᒥᒃ 

ᐃᓕᒋᐊᖃᓚᐅᖅᑐᖅ ᓲᕐᓗ ᓯᓂᒃᑕᕐᕕᓕᐅᕐᓂᕐᒥᒃ 

ᓂᕿᒃᓴᖃᑦᑎᐊᕋᓗᐊᕐᒪᖔᕐᓗ 

ᕿᐅᑦᑕᐃᓕᓇᓱᖕᓂᕐᒥᓪᓗ ᐅᓐᓄᐊᒃᑯᑦ. 

 

ᐅᖃᖅᑎ, ᐃᖏᕐᕋᓂᕆᓚᐅᖅᑕᖓᒍᑦ 

ᐃᓕᓐᓂᐊᕈᓐᓇᖅᓯᓚᐅᖅᐳᖅ ᐊᑖᑕᑦᓯᐊᖓᑕ 

ᖃᐅᔨᒪᔭᖏᓐᓂᒃ ᐃᖏᕐᕋᓂᕐᒥᒃ ᓄᓇᒥ 

ᐊᓯᐅᑦᑕᐃᓕᒋᐊᕐᓗᓂ ᑕᒻᒪᔾᔭᐃᒃᑯᑎᖃᕋᓂ.  

ᐊᑖᑕᑦᓯᐊᖓᑕᒎᖅ ᐅᐃᕆᓴᖅᐸᒃᑕᒥᓂᖓ ᐊᒡᓛᑦ 

ᐃᓄᒃᓯᐅᒻᒥᒃ ᑕᒻᒪᔭᐃᒃᑯᑎᖃᕐᓇᕋᖅᑐᓂᐅᒃ. 

 

>>ᐃᓪᓚᖅᑐᑦ 

 

ᐅᖃᖅᑎ, ᑖᓚ ᖃᑕᓐᖑᑎᖏᓪᓗ ᑎᑭᒃᑲᒥᒃ 

ᐅᐸᒡᕕᒋᔭᒥᓄᑦ ᑎᑎᕋᕈᒪᓯᓚᐅᖅᐳᖅ 

ᖃᐅᔨᓚᐅᖅᑕᒥᓂᒃ ᑕᐃᒪ ᐃᑲᔪᖅᑎᖃᖅᑐᓂ 

ᐃᓕᓴᐃᔨᒥᓂᕐᒥᓂᒃ ᒥᓐᑎ ᐅᐃᓕᑎᒥᒃ, 

“ᑭᓪᓕᖃᓐᖏᑦᑐᖅ” ᑎᑎᕋᖅᑕᐅᓯᓚᐅᖅᐳᖅ 

ᑕᕝᕘᓇᓗ ᓇᓗᓇᐃᕆᓪᓗᓂ ᖃᑕᓐᖑᑎᒌᓐᓂᐅᑉ 

ᐱᒻᒪᕆᐅᓂᖓᓂᒃ ᑭᖑᕚᖑᖃᑎᒌᖑᔪᑎᒍᑦ 

ᐊᑕᐅᓯᕐᒥᒃ ᓯᕗᓂᖃᕐᓂᕐᒧᓪᓗ 

ᐅᓂᒃᑳᖅᑐᐊᒥᓂᕐᓂᓪᓗ. 

 

ᐅᖃᖅᑎ, ᑖᓚ ᐱᒃᑯᒋᑦᑎᐊᖅᐸᕋ ᖃᑕᓐᖑᑎᖏᓪᓗ 

ᖃᑕᓐᖑᑎᒋᓐᖏᑕᕋᓗᐊᖏᓪᓗ ᑕᒪᑐᒥᖓ 

ᐅᖃᓕᒫᒐᓕᐅᓯᓕᓚᐅᕐᒪᑦ ᐅᖃᓕᒫᕈᒥᓇᑦᑎᐊᖅᑐᒥᒃ. 

 

ᖃᐅᔨᒪᔪᖓᑦᑕᐅᖅ ᑖᓚᐅᑉ ᐊᑖᑕᑦᓯᐊᖓ 

ᐃᓅᔪᓐᓃᓚᐅᖅᑐᖅ ᑕᖅᑭᑦ 8 

ᐃᖏᕐᕋᓂᕆᓚᐅᖅᑕᖓᑕ ᑭᖑᓂᐊᒍᑦ 

ᐅᖓᓕᖅᑕᐅᓪᓗᓂᓗ ᖃᑕᓐᖑᑎᓕᒫᖏᓐᓄᑦ. 

 

ᑭᖑᓪᓕᖅᐹᒥᒃ ᐅᖃᕈᒪᖕᒥᔪᖓ ᖁᔭᓐᓇᒦᕈᒪᓪᓗᒋᑦ 

ᐅᓇᓕᒃᓴᔭᕋᓛᒃᑯᑦ, ᑲᓇᑕᐃᓐ ᓄᐊᑦᑯᑦ, BHP 

Billiton ᑮᓇᐅᔭᑎᒍᑦ ᐃᑲᔪᓚᕐᓂᖏᓐᓄᑦ ᑖᓚᐅᑉ 

ᐃᖏᕐᕋᓂᖓᓄᑦ ᐊᒻᒪᓗ ᑭᒡᒐᖅᑐᖅᑐᒍ ᓄᓕᐊᕋ 

ᓂᕈᐊᖅᑎᖁᑎᒃᑲᓗ ᖁᕐᓗᖅᑑᒥ ᐱᒃᑯᒋᔪᒪᓪᓗᒍ 

ᑖᓚᒧᑦ ᐱᓕᕆᑦᑎᐊᓚᐅᕐᓂᖓᓄᑦ. ᖁᔭᓐᓇᒦᒃ 

ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑭᒡᒐᖅᑐᖅᑐᖅ 

ᖃᖏᖅᖠᓂᐅᑉ ᐅᐊᖕᓇᖓᓄᑦ, ᒥᔅᑕ ᑰᓕ. 

ᒪᓕᒐᓕᐅᖅᑎᐅᑉ ᐅᖃᐅᓯᖓ 558 - 3(3): 

ᓄᓇᕗᑦ ᐃᓚᐅᓂᕆᔭᖓ ᓯᓚᐅᑉ 

ᐊᓯᔾᔨᕐᓂᖓᓂᒃ ᐱᓕᕆᓂᕐᒥ (ᑰᓕ) 

 

ᑰᓕ (ᑐᓵᔨᑎᒍᑦ): ᐅᓰᒻᒪᓗ ᑭᖑᓪᓕᖅᐹᖑᔪᖓ. 

 

ᖁᔭᓐᓇᒦᒃ ᐅᖃᖅᑎ. (ᑐᓵᔨᒃᑰᕈᓐᓃᖅᑐᖅ) 

ᓂᑉᓕᐊᕐᔪᒍᒪᑐᐃᓐᓇᖅᑐᖓ 

ᐅᖃᐅᓯᕆᖃᑦᑕᕆᐊᖃᖅᑰᖅᑕᑦᑎᓐᓂᒃ 

ᓄᓇᕗᑦᒥᐅᓕᒫᓄᑦ. 

 

ᐅᖃᓪᓗᕆᒃᓴᖅᑐᓂᒃ ᐃᒃᑮᕐᓇᖅᑑᑉ ᐅᑭᐅᖅᑕᖅᑑᑉ 

ᑲᔾᔨᖓᓂᒃ ᓯᓚᕐᔪᐊᕐᒥ ᑐᓵᖃᑦᑕᓕᕋᑦᑕ 

ᑕᒫᓂᕐᒥᐅᑕᐅᓐᖏᓪᓚᕆᑦᑐᑦ. ᓇᓂᑐᐃᓐᓇᑦᑎᐊᒻᒪᕆᒃ 

ᐅᖁᖅᓯᕙᓪᓕᐊᓂᖓᓄᒡᒎᖅ ᓯᓚᕐᔪᐊᖅ ᑕᑉᐸᖕᓇ 

ᑲᔾᔨᖓ ᐅᑭᐅᖅᑕᖅᑑᑉ ᕿᑭᑦᑕᖏᓐᓂᓘᓐᓃᑦ 

ᐅᖃᐅᓯᐅᑲᑕᒃᑐᓪᓚᕆᐊᓘᖕᒪᑦ ᓇᓂᓕᒫᑦᑎᐊᖅ. 

 

ᐊᒻᒪᓗ ᐃᓚᖓᓂᒃ ᐃᓄᖃᖅᑑᔮᓐᖏᑦᑎᐊᖅᑐᑎᒍᑦ 

ᐅᓂᒃᑳᖅᑕᐅᓕᖅᐸᒃᖢᓂ ᓯᑰᑉᓗ ᐊᐅᒃᐸᓪᓕᐊᓂᖓ 

ᐃᒃᑮᕐᓇᕈᓐᓃᖅᐸᓪᓕᐊᓂᖓ. ᑭᓯᐊᓂ 

ᓄᓇᕗᑦᒥᐅᑎᒍᑦ ᐃᓚᐅᓐᖏᓪᓚᕆᒃᑲᑦᑕ ᑖᑉᓱᒥᖓ. 

ᑖᓐᓇ ᐃᓱᒪᒋᒃᑲᓐᓂᕆᐊᖃᕐᓂᐊᖅᑰᕋᑦᑎᒍᑦ 

ᐱᓗᐊᖅᑐᒥ ᑖᒃᑯᐊ ᒐᕙᒪᒃᑯᕗᑦ ᐊᐅᓚᑦᑎᔨᖏᓪᓗ 

ᓄᖅᑲᔾᔮᓐᖏᒻᒪᑕ. ᒪᓐᖑᖅᐸᓪᓕᐊᓂᐅᑉ ᒥᒃᓵᓄᑦ 

ᐅᖃᐅᓯᐅᖃᑦᑕᖅᓯᒪᔫᒐᓗᐊᖅ ᐸᕐᓇᒍᒪᔪᓪᓗ, ᑭᓯᐊᓂ 

ᐅᖃᓪᓗᕆᐊᖃᓪᓚᕆᖅᑰᕋᑦᑕ.  

 

ᒫᓐᓇᓵᑯᓗᒃ ᑕᐃᒪ ᑐᓴᓚᐅᕋᑦᑕ ᕌᓴ, ᓲᕐᓗ 

ᐃᒃᑮᕐᓇᖅᑐᒃᑯᑦ ᑕᑉᐸᐅᓇ, ᕌᓴ 

ᐊᖏᔪᕈᓗᐊᓘᒐᓗᐊᕐᒪᑦ ᓄᓇᖓᑦ, ᑕᐅᕙᓐᖓᑦ 

ᑲᐃᕙᓪᓚᒃᖢᒍ Bering Sea-ᑯᑦ ᐱᒋᐊᖅᑐᓂ 

ᑲᐃᕙᓪᓚᒃᖢᒍ Europe-ᒧᑦ ᐃᖏᕐᕋᖅᑲᐅᖕᒪᑦ ᑖᒃᑯᐊ 

ᐅᒥᐊᕐᔪᐊᒃᑯᑦ ᑮᓇᐅᔭᓕᐅᕈᑎᓄᑦ ᐅᓯᖃᑦᑕᕈᑕᐅᔪᑦ. 

ᑖᓐᓇ ᐱᔾᔪᑎᒋᓪᓗᒍ  

ᐊᔭᐅᕈᒪᓪᓗᒋᑦ ᓄᓇᕗᒻᒥᐅᑦ 

ᓂᓪᓕᖃᑦᑕᖃᑕᐅᕙᓪᓕᐊᖃᖅᑰᓕᕋᑦᑕ. 

 

ᐃᓚᖏᑦ ᐅᖃᖅᓯᒪᓕᕐᒪᑕ ᑭᐊᒎᖅ ᐅᑭᐅᖅᑕᖅᑐᖅ 

ᓇᖕᒥᓂᕆᕙᐅᒃ? ᐊᒻᒪᓗ ᒥᐊᓕᒃᑲᑦ ᖃᖓᓕᒫᖅ 

ᐅᖃᖅᐸᒃᖢᓂ ᑕᒪᓐᓇ ᐅᒃᑯᐃᓐᖔᕆᐊᖃᕐᒪᑦ 

ᒪᐅᖓᒧᖔᖅ, ᐱᖓᓐᓇᒧᖔᖅ ᐃᖏᕐᕋᓂᐊᕈᑦᑕ 

ᐅᑭᐅᖅᑕᖅᑐᒃᑯᑦ ᑲᓇᑕ 

ᐊᒡᕕᐊᖅᑯᑕᐅᔭᕆᐊᖃᓐᖏᒻᒪᑦ. ᓲᕐᓗ 

ᐅᖃᖅᑑᔮᖃᑦᑕᕐᒪᑦ ᐅᖃᖅᑏ, ᑲᓇᑕ ᐊᕝᕙᐃᕆᐊᕆᑦ 

ᒪᓐᓇᓕ ᐃᓱᒪᖅᓲᑎᒋᔪᒪᔭᕗᑦ Arctic Northwest 

Passage, ᒪᐅᖓ ᐅᐊᖕᓇᒧᑦ ᐃᖏᕐᕋᖔᖅᖢᓂ. 

ᕌᓴᓕ ᐃᒡᓗᐊᒍᖔᖅ ᐃᖏᕐᕋᓪᓗᓂ ᐊᓂᒍᐊᓂᖕᒪᑦ 

ᑕᐃᒪᒃᑲᓐᓂᐊᓘᓂᐊᕐᒪᑕ ᐅᖃᓪᓗᕆᒃᓴᕐᓂᐅᑉ 

ᒥᒃᓵᓄᑦ. 

 

ᓄᓇᕗᒻᒥᐅᑦ ᐃᓚᐅᖁᓪᓚᕆᒃᐸᒃᑲ ᐊᒻᒪᓗ ᑕᐃᒃᑯᐊ 

ᐃᓄᑐᖃᐅᓂᕗᑦ, ᐃᓄᑐᖃᐅᓂᖏᑦ ᐃᓄᐃᑦ 

ᑕᒫᓃᓐᓂᖏᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. 

ᒪᓕᒐᓕᐅᖅᑎᑐᐃᓐᓇᐃᑦ ᐅᖃᐅᓯᖏᑦ. 

ᑲᑎᒪᔾᔪᑎᒃᓴᑦᑎᓐᓄᑦ ᓅᒻᒥᓗᑕ. 4. ᑭᐅᔾᔪᑏᑦ 

ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. 5. 

ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ. ᒥᓂᔅᑕ ᓯᐅᑦᓴᒃ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᖁᕕᐊᓱᑦᑎᐊᖅᐳᖓ ᑖᒃᑯᐊ 

ᐃᓕᑕᕆᒍᒪᓪᓗᒋᑦ ᐱᖓᓱᑦ ᐊᕐᕕᐊᕐᒥᐅᑕᐃᑦ. 

 

ᐅᖃᖅᑏ, ᒥᐊᓕ ᐸᒥᐅᓕᒃ ᑖᓐᓇ 

ᐃᑲᔪᖅᑎᒋᓚᐅᖅᓯᒪᒐᒃᑯ ᐊᓈᓇᒋᔭᐅᓪᓗᓂ 

ᑳᓪᕙᓐᒥᑦ ᐅᖃᐅᓯᕐᓂᑦ ᐅᖃᐅᓯᕆᖅᑲᐅᔭᓐᓂᒃ  

ᐊᒻᒪᓗ ᔫᓐ ᒪᓚ, ᐊᒻᒪᓗᑦᑕᐅᖅ ᑖᓐᓇ ᐱᒻᒪᕆᐅᔪᖅ 

ᓗᐃ ᐊᓐᖓᓕᒃ ᐊᖓᔪᑦᑎ ᑕᕝᕙᓃᒻᒪᑦ 

ᐃᓕᑕᕆᔭᐅᓂᐊᖅᑐᓂ ᐅᓪᓗᒥ. ᖁᔭᓐᓇᒦᒃ, 

ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐅᑦᓴᒃ. 

ᑐᓐᖓᓱᒋᔅᓯ ᑕᕝᕗᖓ ᑲᑎᒪᕝᕕᖕᒧᑦ. 5. 

ᐃᓕᑕᖅᓯᓂᖅ ᐳᓛᕆᐊᖅᓯᒪᔪᓂᒃ. ᒥᓂᔅᑕ ᐋᕆᐊᒃ. 

 

ᐊᖓᔪᖅᑳᖅ ᔭᐃᒥᓯ ᐋᕆᐊᒃ: ᖁᔭᓐᓇᒦᒃ, 

ᐅᖃᖅᑏ. ᐃᓕᓴᖅᓯᔪᒪᖕᒥᒐᒪ ᑕᕝᕙᓂ 

ᓄᓇᖅᑲᑎᒋᔭᓐᓂᒃ 

ᐃᓕᓐᓂᐊᕆᐊᖅᓯᒪᓐᖑᐊᑕᖅᓯᓐᓇᖅᑐᒥᒃ, ᓵᓐᑐᕋ 

ᐊᐃᐱᓕ ᑲᖏᖅᑐᒑᐱᖕᒥᐅᑕᖅ. 

 

>>ᐸᑦᑕᑐᖅᑐᑦ 

  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐋᕆᐊᒃ. 

5. ᐳᓛᕆᐊᖅᓯᒪᔪᓂᒃ ᐃᓕᑕᖅᓯᓂᖅ. ᒥᔅᑕ ᐅᓲᑖᐱᒃ. 

 

ᐅᓲᑖᐱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ 

ᐸᓐᓂᖅᑑᕐᒥᐅᑦ, ᓄᓇᖅᑲᑎᒃᑲ. 

ᐃᓕᑕᖅᓯᔪᒪᒐᒪᑦᑕᐅᖅ, ᑐᓐᖓᓱᑦᑎᑦᑎᔪᒪᓪᓗᖓᓗ 

ᑕᕝᕗᖓ ᐃᓕᓐᓂᐊᕆᐊᖅᓯᒪᔪᑯᓗᓐᓂᑦ ᐅᕙᖓ 

ᓂᕈᐊᖅᑕᐅᓯᒪᕕᖓᓐᓃᓐᖔᖅᑐᓂᒃ. ᓯᕗᓪᓕᖅᐹᖅ 

ᓯᓖᓇ ᓇᐅᓪᓚᖅ, ᐅᓖᐱᑲ ᐊᕐᓇᒃᑲᖅ ᐊᒻᒪᓗ ᒥᔅ 

ᐊᓕᖅᑲᑐᖅᑐᖅ ᐊᒻᒪᓗ ᑭᖑᓪᓕᖅᐹᖓᑦ ᐸᑐᕆᓴ 

ᐸᐃᑕᓐ. ᑖᒃᑯᐊ ᑐᓐᖓᓱᑦᑎᓪᓚᕗᑦ 

ᐸᓐᓂᖅᑑᒦᓐᖔᖅᓯᒪᔪᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐅᓲᑖᐱᒃ. 

ᑐᓐᖓᓱᒋᔅᓯ ᐳᓛᕆᐊᕐᕕᖕᒧᑦ. 5. ᐃᓕᑕᖅᓯᓂᖅ 

ᐳᓛᕆᐊᖅᓯᒪᔪᓂᒃ. ᒥᔅᑕ ᑰᓕ. 

 

ᑰᓕ: ᖁᔭᓐᓇᒦᒃ, ᐅᖃᖅᑏ. ᑕᒪᕐᒥᓕᒫᑦᑎᐊᖅ 

ᑕᕝᕙᓃᑦᑐᑯᓗᐃᑦ ᐃᓕᓐᓂᐊᖅᑐᐊᓘᕙᓪᓚᐃᖕᒪᑕ  

ᒪᑯᐊ, ᑐᓐᖓᓱᒃᑎᓪᓚᕗᑦ. 

 

ᐱᓗᐊᖅᑐᒥᑦ ᓂᓪᓕᕈᒪᖕᒥᒐᒪ ᑖᓐᓇ ᑕᕝᕙᓂ 

ᓂᕈᐊᖅᑕᐅᕕᒋᓯᒪᔭᓐᓃᒻᒪᖔᑦ ᖃᐅᔨᒪᓐᖏᑕᕋᓗᐊᕋ 

ᑲᖏᖅᖠᓂᕐᒥᐅᑕᓪᓚᕆᐅᖕᒪᑦ ᓯᕗᓕᖏᓪᓗ 

ᐅᐱᒋᓪᓚᕆᐊᓗᒃᖢᒋᑦ ᑕᕝᕙᓃᖃᑕᐅᔪᑯᓘᖕᒪᑦ ᑖᓐᓇ 

ᐅᖃᕈᓐᓇᖅᑐᖓ ᐃᕐᓂᑯᓗᖃᕋᑦᑕ ᑎᒍᐊᑦᑎᓐᓂᑦ 

ᐊᓈᓇᓪᓚᕆᒋᓪᓗᓂᐅᒃ, ᓄᓕᐊᕐᒪᓗ 

ᓄᑲᑯᓗᒋᓪᓗᓂᐅᒃ, ᓄᑲᖅᖠᖅᐹᑯᓘᓪᓗᓂᓗ ᑖᓐᓇ 

ᑐᓐᖓᓱᒃᑎᑦᑐᒪᓪᓚᒃᑲᒃᑯ, ᓇᒡᓕᒋᓪᓚᕆᒃᖢᒍᓗ ᓯᐊᕋ 

ᑑᒑᖅ. ᖁᔭᓐᓇᒦᒃ, ᐅᖃᖅᑏ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. 

ᑐᓐᖓᓱᒋᑦ ᐳᓛᕆᐊᕐᕕᖕᒧᑦ. 5. ᐳᓛᕆᐊᖅᑐᓂᒃ 

ᐃᓕᑕᖅᓯᓂᖅ. ᒥᔅᑕ ᑕᐹᕐᔪᒃ.  

 

ᑕᐹᕐᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᓪᓗ 

ᓂᕈᐊᖅᑕᐅᕝᕕᒋᓯᒪᔭᒃᑲ ᐊᒻᒪᓗ ᑕᕝᕙᓂ 

ᐃᓕᓐᓂᐊᕆᐊᖅᓯᒪᔪᑦᑕᐅᖅ ᓲᓴᓐ ᑐᓗᒑᕐᔪᒃ 

ᐃᒡᓗᓕᖕᒥᐅᑕᖅ ᐃᓕᓴᕆᔭᐅᑦᑎᐊᖁᓪᓗᒍ. 

ᐃᓕᓴᐃᔨᒃᓵᓐᓅᖕᒥᖕᒪᑦ ᐊᒻᒪᓗ ᓇᓗᓇᓐᖏᑦᑐᖅ 

ᐃᕐᖑᑕᔮᕌᓗᒃᑲ ᑕᐃᒃᑯᐊ 

ᐃᓕᓐᓂᐊᖅᑎᑕᐅᑦᑎᐊᕐᓂᐊᖅᑐᑦ ᐊᒥᓱᐊᓘᖕᒪᑕ 

ᑖᒃᑯᓇᓐᖓᑦ.  

 

ᐊᒻᒪᓗ ᐱᖃᑖ ᐃᖃᓗᖕᒥᐅᑕᐅᓕᖅᑑᒐᓗᐊᖅ 

ᐃᒡᓗᓕᖕᒥᐅᑕᑐᖃᕕᓂᐅᖕᒥᖕᒪᑦ ᐃᓕᓴᕆᔪᒪᓪᓗᒍ 

ᑕᑯᒐᔪᓐᖏᓐᓇᑦᑕ ᓂᕈᐊᕐᕕᒋᓯᒪᔭᑦᑎᓐᓃᓐᖔᖅᖢᓂᒃ 

ᕉᑕ ᐅᖔᓛᖅ ᒧᕇᔅ, ᑕᕝᕙᓃᒻᒥᖕᒪᑦ 

ᑐᓐᖓᓱᖁᒋᕙᒋᑦ ᑕᕝᕗᖓ ᒪᓕᒐᓕᐅᕐᕕᖕᒧᑦ.ᖁ 

ᔭᓐᓇᒦᒃ ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᑕᐹᕐᔪᒃ. 

ᑐᓐᖓᓱᒋᑦ. 5. ᐳᓛᕆᐊᖅᓯᒪᕝᕕᖕᒧᑦ ᐃᓕᑕᖅᓯᓂᖅ. 

ᒥᔅ ᐋᕆᐊᒃ. 

 

ᓯᕗᓕᖅᑎ ᐄᕙ ᐋᕆᐊᒃ: ᖁᔭᓐᓇᒦᒃ ᐅᖃᖅᑎᑦᑎᔩ. 

ᐃᓕᓴᖅᓯᔪᒪᖕᒥᒐᒪᑦᑕᐅᖅ ᓂᕈᐊᕐᕕᒋᓯᒪᔭᓐᓂ, ᐃᓛᒃ 

ᓂᕈᐊᕐᕕᐅᓯᒪᔭᓐᓃᑦᑐᖅ ᐃᓕᓴᕆᔭᐅᕋᑖᕐᒥᔫᒐᓗᐊᖅ 

ᕉᑕ ᐅᖔᓛᖅ. ᖁᔭᓐᓇᒦᒃ. 

>>ᐸᒃᑕᑐᖅᑐᑦ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᓯᕗᓕᖅᑎ ᐋᕆᐊᒃ. 

ᑐᓐᖓᓱᒋᑦᓯ. 5. ᐃᓕᖅᑕᖅᓯᓂᖅ ᐳᓛᕆᐊᖅᓯᒪᔪᓂᒃ. 

 

ᑲᑎᒪᔾᔪᑎᒃᓴᑦᑎᓐᓄᑦ ᓅᓚᐅᓐᖏᓐᓂᑦᑎᓐᓂ, 

ᐃᓕᑕᕆᒍᒪᔭᒃᑳ ᑖᒃᑯᐊ ᐃᓕᓐᓂᐊᕆᐊᖅᓯᒪᔪᑦ 

ᐃᓕᑕᕆᔭᐅᓵᖅᑲᐅᔫᒐᓗᐊᑦ, ᑕᐃᒪᓐᓇ ᑖᒃᑯᐊ 

ᖁᕕᐊᓇᖅᐳᖅ ᐃᓕᓐᓂᐊᕐᕕᖕᒥ 

ᕿᒪᒃᓯᒪᓚᐅᐱᓪᓚᒃᑲᑦᓯ. 

 

ᐊᒻᒪᓗᑦᑕᐅᖅ ᑐᓐᖓᓱᑦᓯᐊᖁᔨᓪᓗᖓ ᒥᐊᕆ ᓇᓱᒃ, 

ᑖᓐᓇ ᐅᑎᖅᓯᒪᔪᑯᓘᓕᕐᒪᑦ ᖁᕕᐊᓇᖅ. 

 

>>ᐸᒃᑕᑐᖅᑐᑦ 

 

ᓅᒋᐊᕐᒥᓗᑕ ᑲᑎᒪᔾᔪᑎᒃᓴᑦᑎᓐᓄᑦ. 6. ᐅᖃᐅᓯᒃᑯᑦᒃ 

ᐊᐱᖅᑯᑏᑦ, ᒪᓕᒐᓕᐅᖅᑎᐅᔪᖅ ᖃᒪᓂᑦᑐᐊᕐᒧᑦ, 

ᒥᔅᑕ ᐊᐅᐸᓗᒃᑐᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 733 - 3(3): ᐋᓐᓂᖅᑕᐅᔪᓄᑦ 

ᐱᔪᓐᓇᐅᑎᓕᐊᖑᒍᒪᔪᐃᑦ (ᐊᐅᐸᓗᒃᑐᖅ) 

 

ᐊᐅᐸᓗᒃᑐᖅ: ᒪ’ᓇᐅᔪᑎᑦ ᐅᖃᖅᑎᑦᑎᔩ. 

ᖃᒪᓂᑦᑐᐊᕐᒥᐅᑕᐃᑦ ᑕᒡᕙᐅᕗᑏᖅᐸᒃᑲ, ᐅᔪᕈᒃᑲᓗ 

ᖃᖏᐊᒃᑲᓗ ᐃᓱᒪᒋᕙᑉᓯ. ᐊᓈᓇᒐ ᑕᒡᕙᐅᕗᑏᖅᐸᕋ 

ᑭᓯᐊᓂ ᐅᖃᖅᑎᑦᑎᔩ ᑕᐅᑐᓐᖏᓂᓗᕆᐊᖅᑰᒥᒻᒪᑦ 

ᑐᒃᑐᓱᓗᓐᓂᕆᐊᖅᑰᒻᒥᒐᒥ. (ᑐᓵᔨᒃᑰᓕᖅᑐᖅ) 

ᖁᔭᓐᓇᒦᒃ ᐅᖃᖅᑏ. ᐅᓇ ᒪᓕᒐᓕᕆᔨᒃᑯᓐᓄᑦ 

ᒥᓂᔅᑕᖓᓐᓄᑦ ᐊᐱᖅᑯᑎᒋᓂᐊᖅᑕᕋ, ᒥᓂᔅᑕ 

ᓯᐅᒃᓴᒃᒧᑦ. 

 

ᕕᕝᕗᐊᕆ 4-ᖑᑎᓪᓗᒍ, ᑲᓇᑕᐅᑉ ᒐᕙᒪᒃᑯᖏᑕ 

ᒥᓂᔅᑕᖓ ᐃᒪᐃᓕᓚᐅᖅᓯᒪᒻᒪᑦ ᐊᑏ, 

ᒪᓕᒐᕐᔪᐊᓕᐅᓚᐅᖅᑕ ᑕᐃᒃᑯᐊ 

ᐱᓂᕐᓗᒃᑕᐅᖃᑦᑕᖅᑐᑦ ᐱᔪᓐᓇᐅᑎᖏᑦ 

ᒪᓕᒐᕐᔪᐊᖅᑎᒍᑦ ᐃᓕᓴᕆᔭᐅᓯᒪᓕᕐᓂᐊᕐᒪᑕ. 

ᐃᐳᕈᖑᓕᖅᑎᓗᒍ, ᑕᒪᑐᒪᓂ ᑲᓇᑕᐅᑉ  

ᐊᕕᒃᑐᖅᓯᒪᓂᖏᒍᑦ ᐅᑭᐅᖅᑕᖅᑑᓪᓗ ᒪᓕᒐᖏᑕ 

ᒥᓂᔅᑕᖏ ᑕᒪᑐᒧᖓ ᐱᒋᐊᖅᑎᑦᑎᓂᐊᓚᐅᖅᓯᒪᔪᖅ. 

ᑕᒪᓐᓇᖃᐃ ᓇᓗᓇᐃᖅᑕᐅᔪᓐᓇᖅᐳᖅ ᑖᔅᓱᒧᖓ 

ᒥᓂᔅᑕᕆᔭᐅᔪᒧᑦ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 

ᒪᓕᒐᓕᕆᔨᒃᑯᑦ ᒥᓂᔅᑕᖓ, ᒥᓂᔅᑕ ᓯᐅᑦᓴᒃ. 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 

ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒡᓗ ᑖᓐᓇ 

ᐊᐱᖅᑯᑎᒋᖕᒪᒍ. ᐄ, ᑕᐃᒃᑯᐊ ᐃᓚᒋᓪᓗᒋᑦ 

ᑲᑎᒪᖃᑎᒋᓚᐅᖅᑕᒃᑲ ᐅᐱᕐᖔᖅ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐊᐅᐸᓗᒃᑐᖅ. 

 

ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 

ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ ᒫᓐᓇ 

ᐃᓄᓕᒫᖅᑎᑦᑎᖃᑦᑕᕐᒪᑕ 

ᓯᕗᒧᐊᒃᑎᑕᐅᕙᓪᓕᐊᔪᓐᓇᕐᓂᐊᕐᒪᑦ ᒪᓕᒐᕐᔪᐊᖅ 

ᐊᑐᓕᖅᑎᑕᐅᕙᓪᓕᐊᓇᓱᒃᑎᓪᓗᒍ ᑲᓇᑕᒥ 

ᐱᓂᕐᓗᖅᑕᐅᓯᒪᔪᑦ ᐱᔪᓐᓇᐅᑎᖏᑕ 

ᓇᓗᓇᐃᖅᑕᐅᓯᒪᓂᖏᑦ ᐊᑕᐅᓯᓐᖑᖅᑎᑕᐅᓗᓂ. 

ᓄᓇᕗᑦ ᒐᕙᒪᒃᑯᑦ ᑕᒪᑐᒪ ᒥᒃᓵᓄᑦ 

ᖃᓄᐃᓕᐅᕋᓱᒃᐸᑦ? ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 

ᒪᓕᒐᓕᕆᔨᒃᑯᑦ ᒥᓂᔅᑕᖓ, ᒥᓂᔅᑕ ᓯᐅᑦᓴᒃ. 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 

ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᖅᖢᒍᓗ 

ᒪᓕᒐᓕᐅᖅᑎ ᐊᐱᕆᖕᒪᑦ ᑕᒪᑐᒪ ᒥᒃᓵᓄᑦ. ᑕᒪᓐᓇ 

ᐱᔾᔪᐊᒻᒪᕆᐊᓗᒃ ᐱᒋᐊᖅᑎᑕᐅᓯᒪᔪᖅ ᐊᒻᒪᓗ 

ᑲᓇᑕᐅᑉ ᒐᕙᒪᒃᑯᖏᓐᓄᑦ ᖃᓄᖅ 

ᐃᓱᒪᒋᔭᖃᕐᒪᖔᑦᑕ ᐊᐱᕆᔭᐅᖃᑦᑕᖅᖢᑕ. ᑖᒃᑯᐊ 

ᐱᓂᕐᓗᒃᑕᐅᖃᑦᑕᖅᑐᖅ ᑕᒪᒃᑯᓄᖓ 

ᐱᕋᔭᒃᑕᐅᖃᑦᑕᖅᑐᓪᓗ ᐱᔪᓐᓇᐅᑎᖏᑦ 

ᐃᓱᒪᒋᑦᑎᐊᕆᐊᖃᖅᑕᕗᑦ. ᐅᕙᒍᑦ ᓄᓇᕗᑦ 

ᒐᕙᒪᒃᑰᔪᒍᑦ ᑖᔅᓱᒥᖓ ᒪᓕᒐᒃᓴᒥᒃ ᐃᑲᔪᖅᓱᖅᑐᒍᑦ. 

ᐃᓱᒫᓘᑎᒋᖕᒥᒐᑦᑎᒃᑯᑦᑕᐅᖅ ᓱᖃᐃᒻᒪ ᐱᓗᐊᖅᖢᒍ 

ᖃᐅᔨᓴᖅᑕᐅᓕᖅᑎᓪᓗᒋᑦ ᑖᒃᑯᐊ  



ᕿᑎᖅᑰ, ᓯᑎᐱᕆ 12, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᑮᓇᐅᔭᖅᑐᕈᑎᖏᑦ ᐅᓄᖅᑐᐊᓘᖃᑦᑕᕐᒪᑕ. 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐊᐅᐸᓗᒃᑐᖅ. 

 

ᐊᐅᐸᓗᒃᑐᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑏ. 

ᖁᕕᐊᓱᒃᑐᖓ ᑖᓐᓇ ᒥᓂᔅᑕᕆᔭᐅᔪᖅ ᑕᒪᒃᑯᓄᖓ 

ᐱᔨᑦᑎᕈᑎᓄᑦ ᑲᒪᖕᒪᑦ. ᖃᐅᔨᒪᑦᑎᐊᕋᑦᑕᐃᓛᒃ 

ᐃᓚᐃᓐᓈᖅᑕᐅᓐᖏᖦᖢᑎᒃ ᑲᒪᒋᔭᐅᖃᑦᑕᕆᐊᖃᕐᒪᑕ 

ᐊᒻᒪᓗ ᑐᓐᖓᕕᒡᔪᐊᖅᑎᒍᑦ ᐃᓕᓴᕆᔭᐅᓯᒪᔪᑦ 

ᐱᔪᓐᓇᐅᑏᑦ ᑭᒃᑯᓕᒫᓄᑦ ᐊᑐᖅᑕᐅᖃᑦᑕᕆᐊᖃᕐᒪᑕ 

ᑲᓇᑕᒥ. 

 

ᐅᖃᖅᑏ, ᐅᓇ ᒥᓂᔅᑕᕆᔭᐅᔪᖅ ᐊᐱᕆᔪᒪᔭᕋ, 

ᓄᓇᕘᑉ ᒐᕙᒪᒃᑯᖏᑦ ᑎᑎᕋᖅᓯᒪᔪᓂᒃ 

ᑐᓐᓂᖅᑯᑎᖃᖅᓯᒪᖕᒪᖔᖏᑕ ᑲᓇᑕᐅᑉ 

ᒐᕙᒪᒃᑯᖏᓐᓄᑦ ᑕᒪᑐᒪ ᒥᒃᓵᓄᑦ? ᐊᒻᒪᓗ 

ᑎᑎᕋᖅᑐᖃᖅᓯᒪᓐᓂᖅᐸᑦ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᔪᓐᓇᖅᐹᑦ? ᑐᓴᐅᒪᑎᑕᐅᑦᑎᐊᕐᓂᐊᕋᑦᑕ 

ᒪᓕᒐᓕᐅᖅᑎᑎᒍᑦ ᐊᒻᒪᓗ ᓄᓇᕘᒥᐅᑦ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᐊᐅᐸᓗᒃᑐᖅ. 

ᒪᓕᒐᓕᕆᔨᒃᑯᑦ ᒥᓂᔅᑕᖓ, ᒥᓂᔅᑕ ᓯᐅᑦᓴᒃ. 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 

ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᒃᑲᓐᓂᖅᖢᒍ ᑖᓐᓇ 

ᒪᓕᒐᓕᐅᖅᑎ ᐊᐱᕆᖕᒪᑦ ᑕᒪᑐᒪ ᒥᒃᓵᓄᑦ. ᐅᓇ 

ᐱᖁᔭᒃᓴᖅ ᐃᓄᓕᒫᕈᑎᒋᔭᐅᖃᑦᑕᕐᒪᑦ ᓱᓕ ᒫᓐᓇ 

ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦ ᐊᕕᒃᑐᖅᓯᒪᔪᓪᓗ 

ᐅᑭᐅᖅᑕᖅᑑᓪᓗ ᒐᕙᒪᖏᑦ ᑲᑎᓐᖓᓪᓗᑎᒃ ᑕᒪᑐᒪ 

ᒥᒃᓵᓄᑦ ᑲᑎᒪᔾᔪᑎᖃᖃᑦᑕᖅᑐᖅ. ᑎᑎᕋᖅᓯᒪᔪᓂᒃ 

ᑐᓂᓚᐅᓐᖏᑕᒃᑲ ᐊᒻᒪᓗ ᐱᑕᖃᓕᑐᐊᖅᐸᑦ 

ᓴᖅᑭᑦᑎᓛᖅᑐᖓ, 

 

ᖃᐅᔨᒪᔭᕆᐊᖃᕋᑦᑕ ᖃᓄᐃᓕᖓᖕᒪᖔᑦ 

ᓄᓇᕗᒻᒥᐅᑦ ᐱᓂᕐᓗᒃᑕᐅᖃᑦᑕᖅᑐᑦ, ᑕᒪᒃᑯᐊ 

ᐱᔪᓐᓇᐅᑎᖃᕆᐊᖃᕐᒥᖕᒪᑕ 

ᐃᓗᐊᓐᖏᑦᑐᐊᓗᖕᒦᖃᑦᑕᕐᒪᑕ 

ᐃᖅᑲᖅᑐᐃᕕᓕᕆᓂᖅ ᑕᒪᓐᓇ ᐱᔾᔪᑕᐅᑎᓪᓗᒍ. 

ᐱᔪᓐᓇᐅᑎᖃᑦᑎᐊᕆᐊᖃᖅᖢᑎᒡᓕ ᑕᐃᒃᑯᐊ 

ᐸᓯᔭᐅᔪᑦ  

ᐱᔪᓐᓇᐅᑎᖃᑦᑎᐊᖅᑐᕐᔪᐊᒻᒪᕆᐊᓘᖃᑦᑕᖃᑦᑕᕐᒪ, 

ᑕᐃᒪᐃᑦᑕᕆᐊᖃᕐᒥᔪᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐅᑦᓴᒃ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᕐᒧᑦ ᒪᓕᒐᓕᐅᖅᑎ, 

ᒥᔅᑕ ᐃᓄᒃ. 

 

ᐊᐱᖅᑯᑦ 734 - 3(3): ᑐᓚᑦᑕᕐᕖᑦ ᐱᖁᑎᕐᔪᐊᑦ 

ᓄᓇᕗᒻᒥ (ᐃᓄᒃ) 

 

ᐃᓄᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᑦᑎᒪᑕᓕᖕᒥᐅᑦ 

ᐅᓐᓄᓴᒃᑯᑦ, ᓄᓇᖅᑲᑎᒃᑲ, ᓄᓇᕗᒻᒥᐅᖑᖃᑎᒃᑲᓗ. 

ᐅᖃᖅᑏ, ᐊᐱᖅᓱᕈᒪᔪᖓ ᑖᔅᓱᒧᖓ 

ᓯᕗᓕᖅᑎᐅᔪᒧᑦ ᐃᖏᕐᕋᔪᓕᕆᔨᒃᑯᑦ ᒥᓂᔅᑕᖓᓐᓄᑦ. 

 

ᑕᒫᓂ ᐱᓇᓱᐊᕈᓯᐅᑉ ᐃᓗᐊᓂ ᒥᓂᔅᑕ 

ᐅᓂᒃᑳᓕᐅᓚᐅᕐᒪᑦ ᑕᕝᕙᓂ ᐃᒡᓗᒥ 

ᐅᖃᐅᓯᖃᖅᖢᓂ ᓄᓇᓕᖕᓂᑦ ᑐᓚᑦᑕᕐᕕᖕᓂᑦ, 

ᐅᒥᐊᒃᑯᕕᖕᓂᓪᓗ. ᑕᐃᔅᓱᒪᓂ ᐅᓂᒃᑳᖅᑎᓪᓗᒍ 

ᒥᓂᔅᑕ ᓇᓗᓇᐃᖅᓯᓚᐅᕐᒪᑦ ᐃᒪᐃᓕᓪᓗᓂ, 

ᑕᐃᒻᒧᖔᕐᓚᒍᐊᐃ: ‘ᑲᓇᑕᐅᑉ ᒐᕙᒪᒃᑯᖏᑦ 

ᐱᓕᕆᐊᒃᓴᒥᓂᒃ ᐱᓕᕆᑦᑎᐊᕆᑦᑎᐊᕆᐊᖃᖁᓪᓗᒋᑦ, 

ᓴᓇᕙᓪᓕᐊᔭᕆᐊᖃᖅᑕᒥᖕᓂᓪᓗ ᐱᓕᕆᑦᑎᐊᕐᓗᑎᒃ 

ᐅᒥᐊᒃᑯᕕᖕᓂᑦ, ᑐᓚᒃᑕᕐᕕᖕᓂᑦ, ᐊᓯᖏᓐᓂᒡᓗ. 

ᑖᒃᑯᐊ ᐱᑕᖃᕆᐊᖃᓪᓚᕆᒃᑎᓪᓗᒋᑦ ᐊᒻᒪᓗ 

ᓴᖅᑭᑕᐅᕙᓪᓕᐊᔭᕆᐊᖃᓪᓚᕆᒃᑎᓪᓗᒋᑦ 

ᓄᓇᓕᑦᑎᓐᓂ’, ᑕᐃᒻᒧᖔᕇᖅᐸᕋ. 

 

ᐅᖃᖅᑏ, ᑖᓐᓇ ᐊᖏᖃᑎᒋᓪᓚᕆᒃᑕᕋ. ᐅᓇᓕ 

ᐊᐱᖅᑯᑎᒋᔪᒪᔭᕋ, ᑖᒃᑯᐊ 

ᐱᑕᖃᕆᐊᖃᕐᓂᕋᖅᑕᐅᓯᒪᖕᒪᑕ ᑐᓚᒃᑕᕐᕖᑦ, 

ᐅᒥᐊᒃᑯᕖᓪᓘᓐᓃᑦ - ᐊᔾᔨᒌᓐᖏᑦᑐᓂᓂᒃᑯᐊ 

ᐊᑎᖃᖃᑦᑕᕐᒪᑕ; ᓄᓇᕗᑦ ᒐᕙᒪᒃᑯᖏᑦ ᑲᓇᑕᐅᑉ 

ᒐᕙᒪᒃᑯᖏᓐᓄᑦ ᖃᓄᖅ ᐅᖃᕋᓱᒃᓯᒪᕕᓯ 

ᐅᕝᕙᓘᓐᓃᑦ ᐅᖃᖅᓯᒪᕕᓯ ᖃᔅᓯᓂᒃ ᑮᓇᐅᔭᓂᒃ 

ᐊᑐᕆᐊᖃᕋᔭᓐᖑᐊᖅᑰᔨᒋᒐᔭᕐᒪᖔᑦᑕ ᑕᒪᒃᑯᐊ 

ᓴᖅᑭᑕᐅᕙᓪᓕᐊᓂᒃᓴᖏᓐᓄᑦ ᐅᒥᐊᒃᑯᕖᑦ, 

ᑐᓚᒃᑕᕐᕖᑦ ᓄᓇᕗᑦ ᐃᓗᐊᓂ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᓄᒃ. 

ᐱᕙᓪᓕᐊᔪᓕᕆᔨᒃᑯᑦ, ᐃᖏᕐᕋᔾᔪᑎᓕᕆᔨᒃᑯᓪᓗ 

ᒥᓂᔅᑕᖓᑦ, ᒥᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᒪᓕᒐᓕᐅᖅᑎ ᐊᐱᖅᑯᑎᖃᕐᒪᑦ ᑐᓚᒃᑕᕐᕕᐅᑉ 

ᒥᒃᓵᓄᑦ. ᐊᕐᕌᒍᓄᑦ ᑕᓪᓕᒪᓄᑦ ᑕᒪᓐᓇ  

ᐅᖃᐅᓯᕆᓯᒪᓕᕋᑦᑎᒃᑯᑦ ᑐᓚᒃᑕᕐᕕᓕᕆᓂᖅ, 

ᑕᒪᒃᑯᐊᕈᓘᔭᐃᑦ ᓯᒡᔭᒥᐅᑕᐃᑦ ᐊᒻᒪᓗ 

ᕿᒥᕐᕈᓇᒃᑕᐅᔪᒃᓴᐅᑕᐅᓪᓗᑎᒃ 

ᐊᑐᓕᖁᔭᓕᐅᖅᑕᐅᓪᓗᑎᒡᓗ ᑲᓇᑕᐅᑉ 

ᒐᕙᒪᒃᑯᖏᓐᓄᑦ. ᒫᓐᓇ ᓇᓗᓇᐃᖅᓯᔪᓐᓇᖏᑦᑐᖓ 

ᑭᓱᑯᓘᔭᓂᒃ ᐃᓗᓕᖃᐅᕐᒪᖔᑦ. ᐃᒃᑯᐊᓗ 7-

ᖑᕙᓪᓚᐃᓚᐅᖅᑐᑦ ᓄᓇᓖᑦ ᐸᕐᓇᐅᑎᓃᖃᑕᐅᔪᑦ 

ᐊᒻᒪᓗ ᐊᑐᓕᖁᔭᖅᑎᒍᑦ 

ᓴᓇᕕᐅᔪᒫᕐᓂᐊᓚᐅᖅᓯᒪᔪᑦ ᑲᓇᑕᐅᑉ 

ᒐᕙᒪᒃᑯᖏᓐᓄᑦ. 7-ᖑᕙᓪᓚᐃᓚᐅᖅᑐᐃᒃᑯᐊ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑕᑉᑑᓇ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᑕᐃᔅᓱᒪᓂ 2013 

ᐊᕐᕌᒍᐊᓂ, ᑮᓇᐅᔭᖅᑑᑎᖓᑕ ᐊᕐᕌᒍᐊᓂ ᑲᓇᑕᐅᑉ 

ᒐᕙᒪᒃᑯᖏᑦ ᐅᓂᒃᑳᖅᑎᓪᓗᒋᑦ 

ᐅᖃᐅᓯᖃᓚᐅᖅᓯᒪᖕᒪᑕ ᐃᒪᐃᓕᖓᔪᖃᖅᖢᓂ, 

ᑕᐃᒻᒧᖔᕐᓚᒍ: ‘ᐃᓚᒋᓪᓗᓂᐅᒃ ᑲᓇᑕᒥᑦ 

ᐱᕙᓪᓕᐊᑎᑦᑎᓂᕐᒧᑦ ᐸᕐᓇᐅᑎᓄᑦ ᓄᓇᕗᑦ 

ᑮᓇᐅᔭᓂᒃ $400 ᒥᓕᐊᓂᒃ ᖃᐃᑦᑎᔭᐅᓂᐊᖅᑐᑦ 

ᐊᕐᕌᒍᑦ 10 ᐊᓂᒍᕋᓱᒃᑎᓪᓗᒋᑦ ᐊᑐᖅᑕᐅᓂᐊᕐᓗᑎᒃ 

ᑖᒃᑯᐊ ᐊᖅᑯᑎᓄᑦ, ᐃᑳᕈᑎᓄᑦ ᐊᒻᒪᓗ ᐊᓯᖏᓐᓄᑦ 

ᐊᑭᑐᔪᕐᔪᐊᓄᑦ’. ᒥᓂᔅᑕ ᐊᐱᕆᔪᒪᔭᕋ ᑖᓐᓇᖃᐃ, 

ᑕᕝᕙᖓᖅᑲᐃ ᑮᓇᐅᔭᕐᔪᐊᓂᑦ ᐊᑐᕈᓐᓇᖅᐱᑕ 

ᑐᓚᒃᑕᕐᕕᓕᐅᕐᓂᕐᒧᑦ, ᐅᒥᐊᒃᑯᕕᓕᐅᕐᓂᕐᒧᓪᓘᓐᓃᑦ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐃᖏᕐᕋᔪᑎᓕᕆᔨᒃᑯᑦ, ᐱᕙᓪᓕᐊᔪᓕᕆᔨᒃᑯᓪᓗ 

ᒥᓂᔅᑕᖓᑦ, ᒥᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐄ, ᖁᔭᓐᓇᒦᖅᖢᒍᓗ ᑖᓐᓇ 

ᐊᐱᖅᑯᑎᒋᖕᒪᒍ. ᑖᓐᓇ 

ᑐᕌᖅᑎᑕᐅᔭᕆᐊᖃᖅᑑᒐᓗᐊᖅ ᑮᓇᐅᔭᓕᕆᔨᒃᑯᑦ 

ᒥᓂᔅᑕᖓᓐᓄᑦ. 

 

ᐄ, $400 ᒥᓕᐊᓐ ᑖᓐᓇ ᑐᑭᓯᓯᒪᔭᕋ ᑭᓯᐊᓂ 

ᐊᑐᖅᑐᒃᓴᓐᖑᖅᑎᑕᐅᓯᒪᔪᖅ ᖁᓕᓄᑦ ᐊᕐᕌᒍᓄᑦ 

ᐊᒻᒪᓗ ᑕᒪᓐᓇ ᐃᓱᒪᒃᓴᖅᓯᐅᕈᑎᒋᔭᕆᐊᖃᖅᑐᒍ. 

ᓲᕐᓗ ᑲᓇᑕᐅᑉ ᒐᕙᒪᒃᑯᖏᑦ ᓇᑉᐸᓪᓗᐊᖓᓂ 

ᐃᓕᓯᒃᐸᑦ ᓄᓇᕗᑦ ᒐᕙᒪᒃᑯᖏᑦ ᑕᐃᒪᓐᓇ  

ᐅᓄᖅᑎᒋᔪᓂᑦ ᐃᓕᓴᖃᑕᐅᔭᕆᐊᖃᖅᑐᑦ, 

ᑕᐃᒪᐃᓐᓂᖓᓄᑦ 

ᐃᓱᒪᒃᓴᖅᓯᐅᕈᑎᒋᑦᑎᐊᕆᐊᖃᖅᑕᕗᑦ. ᑖᓐᓇᓗ 

ᐊᐱᖅᑯᑖ ᖃᐅᔨᒋᐊᓚᐅᕐᓗᒍ ᑐᑭᓯᒍᒪ 

ᐅᖃᐅᑎᒃᑲᓐᓂᕐᓂᐊᖅᐸᕋ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑕᑉᑑᓇ. 

ᑐᒡᓕᐊ, ᑭᖑᓪᓕᖅᐹᕐᓗ ᐊᐱᖅᑯᑏᑦ, ᒥᔅᑕ ᐃᓄᒃ. 

 

ᐃᓄᒃ: ᖁᔭᓐᓇᒦᒃ, ᐅᖃᖅᑏ. ᒥᓂᔅᑕ 

ᐅᓂᒃᑳᖅᑎᓪᓗᒍ ᐸᐃᑉᐹᖑᕋᑖᖅᑐᒥᑦ 

ᐅᖃᐅᓯᖃᓚᐅᕐᒥᖕᒪᑦ ᓄᓇᕗᑦ ᒐᕙᒪᒃᑯᖏᒡᒎᖅ 

ᐊᖏᖅᓯᒪᔪᑦ ᐊᑐᖅᑕᐅᓂᐊᖅᑐᓂᒃ ᑮᓇᐅᔭᖅᑑᑎᓂᒃ 

$1.6 ᒥᓕᐊᓐ. ᐊᔾᔨᒌᓐᖏᑦᑐᓄᒡᒎᖅ 

ᐱᓕᕆᐊᒃᓴᐅᔪᓄᑦ ᐃᓚᖃᖅᖢᑎᒃ ᑐᓚᒃᑕᕐᕖᑦ 

ᐋᖅᑭᒋᐊᖅᑕᐅᓂᖏᑦ, ᒪᕐᕋᓕᕆᓂᖅ, ᐅᒥᐊᓄᑦ 

ᐊᒧᓯᕕᒃᓴᓕᕆᓂᖅ, ᐳᒃᑕᓛᖅᑐᓂᒃ 

ᑐᓚᒃᑕᕐᕕᓕᐅᕐᓂᖅ ᐊᒻᒪᓗ ᓂᐅᕋᐃᕖᑦ 

ᐋᖅᑭᒋᐊᖅᑕᐅᓂᖏᓐᓄᑦ. ᒥᓂᔅᑕ ᐊᐱᕆᔪᒪᔭᕋ 

ᑖᒃᑯᐊ ᑲᓇᑕᐅᑉ ᒐᕙᒪᒃᑯᖏᓐᓂᑦ ᓴᖅᑭᑕᐅᓯᒪᔪᑦ 

ᑮᓇᐅᔭᑦ, ᓴᖅᑭᔮᖅᐸᒌᖅᑐᑦ ᑮᓇᐅᔭᑦ ᑕᒪᒃᑯᓄᖓ 

ᐊᑭᑐᔫᑎᓄᑦ ᐊᑐᖅᑐᒃᓴᐅᑕᐅᔪᑦ 

ᐊᑐᖅᑕᐅᓇᓱᒍᓐᓇᖅᐳᖅᑲᐃ ᐅᕝᕙᓘᓐᓃᑦ 

ᐋᖅᑭᒋᐊᖅᑕᐅᔪᓐᓇᖅᐸᑦ ᓄᓇᓕᖁᑎᑦᑎᓐᓂᑦ 

ᑐᓚᒃᑕᕐᕕᖃᓐᖏᓗᐊᖅᑐᑦ, 

ᐅᒥᐊᒃᑯᕕᖃᓐᖏᓗᐊᖅᑐᑦ ᐃᑲᔪᖅᑕᐅᔪᓐᓇᖁᓪᓗᒋᑦ, 

ᓲᕐᓗ ᒥᑦᑎᒪᑕᓕᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᓄᒃ. 

ᐱᕙᓪᓕᐊᔪᓕᕆᔨᒃᑯᑦ, ᐃᖏᕐᕋᔪᑎᓕᕆᔨᒃᑯᓪᓗ 

ᒥᓂᔅᑕᖓᑦ, ᒥᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᑕᐃᒃᑯᐊ ᑮᓇᐅᔭᑦ ᐊᑐᖅᓯᒪᓕᖅᑕᕗᑦ 

ᐃᑲᔫᑎᒃᓴᐃᑦ ᐊᕐᕌᒍᒐᓴᖕᓄᑦ ᐊᓂᒍᖅᓯᒪᔪᓄᑦ, 

ᓄᑕᐅᓐᖏᑦᑐᑦ. ᓄᑖᓄᑦ ᐃᓕᔭᐅᓯᒪᔪᑦ 

ᐃᒪᕐᒥᐅᑕᓕᕆᔨᒃᑯᓐᓄᑦ 

ᑮᓇᐅᔭᖅᑖᖅᑎᑕᐅᓚᐅᖅᓯᒪᒐᑦᑕ $500-ᑕᐅᓴᓂᒃ 

ᐊᕐᕌᒍᑕᒫᑦ. ᐊᒻᒪᓗ ᐅᖃᖅᑏ, ᑕᐃᒃᑯᐊ ᑮᓇᐅᔭᑦ 

ᐃᒪᕐᒥᐅᑕᓕᕆᔨᒃᑯᓐᓃᓐᖔᖅᑐᑦ ᓇᑲᑕᐅᓚᐅᕐᒪᑕ 

ᒫᑦᓯᐅᑎᓪᓗᒍ ᐊᒻᒪᓗ ᑕᖅᑭᐅᓚᐅᖅᑐᒥ 

ᓇᓗᓇᐃᖅᓯᔪᖅᑕᖃᓚᐅᖅᓯᒪᖕᒥᔪᖅ ᑲᓇᑕᐅᑉ 

ᒐᕙᒪᒃᑯᖏᓐᓂᑦ ᑕᒫᓂ $6.28-ᒥᓕᐊᓂᒎᖅ 

ᐊᑐᕐᓂᐊᕐᒪᑕ ᒪᑯᓄᖓ ᑐᓚᒃᑕᕐᕕᖕᓄᑦ ᐊᒻᒪᓗ 

ᓯᔾᔭᒥ ᒪᑯᓄᖓ ᐅᒥᐊᓕᕆᔾᔪᑎᕈᔪᖕᓂᑦ ᑲᓇᑕᒥ. 

ᐅᓄᓐᖏᑦᑐᓪᓛᓗᐃᑦ ᓄᓇᕗᒻᒧᑦ ᐋᖅᑭᒃᑕᐅᓯᒪᔪᑦ.  

ᐅᓄᓐᖏᑦᑐᑯᓘᑎᓪᓗᒋᑦ ᑕᐃᒃᑯᐊ 

ᓄᑕᐅᓐᖏᑦᑐᓃᓐᖔᖅᑐᑦ ᓄᑖᓅᖅᑕᕗᑦ ᐊᒻᒪᓗ 

ᓯᖅᑭᕕᒃᓴᓕᐅᕈᑕᐅᓂᐊᖅᖢᑎᒃ ᑕᒪᒃᑯᓄᖓ 

ᐱᔭᕐᓂᔾᔮᓐᖏᑦᑐᓪᓛᓗᒃ ᑮᓇᐅᔭᑦ ᕿᓗᖅᑭᑦᑖᕐᓂᖏᑦ 

ᐱᔾᔪᑎᒋᓪᓗᒋᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂᑦ 

ᑮᓇᐅᔭᓂᒃ ᐱᓇᓱᒃᑲᓐᓂᕆᐊᖃᖅᖢᑕ ᐊᒻᒪᓗ 

ᐊᔭᐅᖅᑐᐃᓐᓇᖅᖢᑎᒃᑯ 

ᐱᓇᓱᒡᕕᒌᓐᓈᓗᒃᖢᑎᒃᑰᔭᕆᐊᖃᕐᓂᐊᖅᑐᑦ 

ᑕᐃᒪᐃᑦᑐᓂᒃ ᓴᓇᕙᓪᓕᐊᒍᒪᓂᐊᕈᑦᑕ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑕᑉᑑᓇ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᐊᒥᑦᑐᕐᒧᑦ ᒪᓕᒐᓕᐅᖅᑎ, 

ᒥᔅᑕ ᑕᐹᕐᔪᒃ. 

 

ᐊᐱᖅᑯᑦ 735 - 3(3): ᑐᖁᖓᔪᓕᕆᔨᒻᒪᕆᐅᑉ 

ᑎᑎᕋᕐᕕᐊᓂ ᐊᑐᖅᑕᐅᓯᒪᔪᑦ (ᑕᐹᕐᔪᒃ) 

 

ᑕᐹᕐᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 

ᐊᐱᖅᑯᑎᒋᔪᒪᔭᕋ ᐃᖅᑲᖅᑐᐃᓂᓕᕆᔨᒃᑯᑦ 

ᒥᓂᔅᑕᖓᓐᓄᑦ, ᑖᓐᓇ ᑲᒪᓲᖑᖕᒪᑦ 

ᑐᖁᖓᔪᓕᕆᔨᒃᑯᑦ ᒪᓕᒐᖓᓂᑦ. 

 

ᓯᑎᐱᕆ 2012-ᖑᑎᓪᓗᒍ ᐊᕐᕌᓂ 

ᖁᕕᐊᓇᓐᖏᑦᑐᒧᑦ ᐊᖅᑯᓵᖅᑕᐅᓚᐅᕐᒪᑕ 

ᐃᒡᓗᓕᖕᒥᐅᑦ ᐊᒻᒪᓗ ᑖᓐᓇ ᐸᓖᓯᒃᑯᑦ 

ᑎᒍᔭᐅᖅᑲᕝᕕᐊᓂ ᐃᓅᔪᓐᓃᖅᑐᓂᒃ, ᑖᓐᓇ 

ᖁᕕᐊᓇᓐᖏᑦᑐᒻᒪᕆᐅᓚᖅᑐᖅ. 

 

ᑖᒃᑯᓇᓂ ᐊᑐᐊᒐᕐᓂᑦ, Coroner’s Act, ᒪᓕᒐᐃᑦ 

ᑐᖁᖓᔪᓕᕆᓂᕐᒧᑦ ᓇᐃᓴᐅᑖ ᐃᓛᒃᑰᖓᔪᖅ 21-(2) 

ᖃᐅᔨᓴᖅᑐᖃᕆᐊᖃᕐᒪᑦ, ᑭᒡᓕᓯᓂᐊᖅᑐᖃᕆᐊᖃᕐᒪᑦ, 

ᖃᐅᔨᓴᖅᑐᖃᓪᓚᑦᑖᕐᓗᓂ ᓱᒧᑦ ᑐᖁᔾᔪᑕᐅᓚᐅᕐᒪᖔᑦ 

ᑕᕝᕙᓂ ᐊᓄᓪᓚᒃᓯᖅᑐᓪᓘᓐᓃᑦ, ᑎᒍᔭᐅᖅᑲᔪᓪᓘᓐᓃᑦ 

ᐅᕝᕙᓘᓐᓃᑦ ᐃᓱᒪᖅᓱᕐᓇᓐᖏᑦᑐᒃᑯᕕᖕᒦᑎᑕᐅᑎᓪᓗᒋᑦ, 

ᑕᕝᕙᓂ ᒪᓕᒐᕐᒥᑦ ᑐᖁᖓᔪᓕᕆᓂᕐᒥᑦ ᐊᒻᒪᓗ ᑖᒃᑯᐊ 

ᑐᓵᑎᑦᑎᔭᕆᐊᖃᖅᖢᑎᒃ ᑭᒡᓕᓯᓂᐊᕆᐊᖃᖅᖢᑎᒡᓗ.  

 

ᑐᑭᓯᐅᒪᓕᕋᒪ ᑖᓐᓇ 2014-ᖑᓕᖅᐸᑦ ᑭᓯᐊᓂ 

ᑕᐃᒪᓐᓇ ᐃᒡᓗᓕᖕᒥ ᑐᓵᑎᑦᑎᔪᖃᓗᓂᓗ 

ᑭᒡᓕᓯᓂᐊᖅᑐᖃᕐᓂᐊᕐᒪᑦ ᓱᒧᑦ 

ᐱᔾᔪᑎᖃᓪᓚᑦᑖᓚᐅᕋᓗᐊᕐᒪᖔᑦ. ᒥᓂᔅᑕᖃᐃ 

ᐅᖃᐅᑎᔪᓐᓇᖅᐹᖓ ᖃᖓᐸᓗᒃ 2014-ᖑᓕᖅᐸᑦ 

ᐃᒡᓗᓕᖕᒥᐅᑦ ᓂᕆᐅᒍᓐᓇᕐᓂᐊᖅᐸᑦ ᑖᔅᓱᒥᖓ 

ᖃᐅᔨᓴᕐᓂᐅᓇᔭᖅᑐᒥᒃ ᓱᒧᑦ ᑐᖁᔾᔪᑎᖃᓚᐅᕐᒪᖔᑦ? 

ᖁᔭᓐᓇᒦᒃ ᐅᖃᑎᑦᑎᔩ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᑕᐹᔾᔪᒃ. 

ᒪᓕᒐᓕᕆᔨᒃᑯᑦ ᒥᓂᔅᑕᖓ, ᒥᓂᔅᑕ ᓯᐅᑦᓴᒃ. 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 

ᖁᔭᓐᓇᒦᒃ ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᒪᓕᒐᓕᐅᖅᑎᒋᔭᐅᔪᖅ ᑕᒪᑐᒥᖓ ᐊᐱᖅᑯᑎᖃᕐᒪᑦ. 

ᐄ, ᐊᐃᑦᑕᕐᔪᐊᒻᒪᕆᐊᓘᓚᐅᖅᑐᖅ ᑕᐃᒪᓐᓇ 

ᐃᓅᔪᓐᓃᖅᑐᖃᕐᒪᑦ ᐊᒻᒪᓗ ᑐᑭᓯᐅᒪᓂᕋ ᒪᓕᒃᖢᒍ, 

ᑖᓐᓇᓗ ᐅᖃᐅᓯᕆᔭᐃᑦ ᐱᔾᔪᑎᒋᓪᓗᒍ 

ᐱᔭᕇᖅᑕᐅᓯᒪᓕᖅᑐᑦ ᐊᒻᒪᓗ ᑐᓴᖅᑎᑕᐅᓯᒪᓂᕋ 

ᒪᓕᒃᖢᒍ ᓈᓚᒃᑎᑦᑎᓛᖅᑐᒡᒎᖅ 2014-ᖑᓕᖅᐸᑦ. 

ᐱᒋᐊᕐᓂᖓᓂᐅᔪᒥᓇᖅᑑᒐᓗᐊᖅ ᑭᓯᐊᓂ ᐅᓪᓗᖓ 

ᓇᓕᐊᖑᓪᓚᑦᑖᕐᒪᖔᑦ ᒫᓐᓇ 

ᓇᓗᓇᐃᖅᓯᔪᓐᓇᓐᖏᑦᑐᖓ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 

ᓯᕗᓕᖅᐹᖅ ᐃᓚᒋᐊᕈᑦ, ᒥᔅᑕ ᑕᐹᔾᔪᒃ. 

 

ᑕᐹᕐᔪᒃ: ᖁᔭᓐᓇᒦᒃ ᐅᖃᖅᑎᑦᑎᔩ. ᐃᓛᒃ, 2014-

ᓚᓯᒪᑐᓐᓇᖅᑎᓪᓗᒍ ᔮᓐᓄᐊᕆ 2014 ᐅᕝᕙᓘᓪᓃᑦ 

ᑎᓯᐱᕆ 2014 ᐅᖓᓯᒌᒃᑲᓪᓚᕈᓘᓪᓗᑎᒃ, ᑖᓐᓇ 

ᑐᑭᓯᔪᒪᓐᓇᒻᒪᕆᐅᒐᓗᐊᖅ.  

 

ᑕᕝᕙᓂ ᒪᓕᒐᐅᑉ ᐃᓗᐊᓂ 

ᓇᓗᓇᐃᖅᓯᓯᒪᔪᖅᑕᖃᓐᖏᑦᑎᐊᕐᒪᑦ ᖃᓄᖅ 

ᕿᓚᒻᒥᐅᑎᒋᔪᒥᒃ ᖃᐅᔨᓴᖅᑐᖃᕆᐊᖃᕋᔭᕐᒪᖔᑦ 

ᐃᓅᔪᓐᓃᖅᑐᖃᓚᐅᖅᑎᓪᓗᒍ ᑎᒍᔭᐅᖅᑲᔪᒥᒃ. 

ᒥᓂᔅᑐ ᑐᑭᓯᐅᒪᑦᑎᐊᖅᑐᖅ ᖃᐅᔨᒪᒐᒃᑯᑦ ᐊᒻᒪᓗ 

ᐅᒃᐱᕈᓱᑦᑎᐊᖅᑐᑦ, ᑕᒪᒃᑯᐊ ᐊᑯᓂᐊᓗᒃ 

ᑲᒪᒋᔭᐅᓕᕌᖓᑕ ᑕᒪᒃᑯᓄᖓ ᐃᓚᔮᖏᓐᓄᑦ 

ᐊᑲᐃᓪᓕᐅᕈᑎᐊᓘᓕᖃᑦᑕᕐᒪᑦ ᑕᒪᓐᓇ 

ᐊᓂᒍᖅᑕᐅᑎᓐᓇᓱᒃᖢᒎᒐᓗᐊᖅ ᑭᓯᐊᓂ 

ᐱᔭᐅᓯᒪᐃᓐᓇᖅᖢᓂᓗ. ᑖᒃᑯᐊ ᕿᒪᒃᑕᐅᓯᒪᔪᑯᓗᐃᑦ 

ᐱᓗᐊᖅᑐᒥᒃ. ᒥᓂᔅᑕᖃᐃ ᐊᖏᕈᓐᓇᖅᐳᖅ ᑖᓐᓇ 

ᒪᓕᒐᖅ ᕿᒥᕐᕈᐊᖅᑕᐅᑎᒃᑲᓐᕈᓐᓇᕐᒪᖔᒍ ᐊᒻᒪᓗ 

ᑖᓐᓇ ᓇᓗᓇᐃᖅᓯᒪᔪᖅ ᖃᓄᖅ ᕿᓚᒻᒥᐅᑎᒋᔪᖅ 

ᖃᐅᔨᓴᖅᑐᖃᖃᑦᑕᕆᐊᖃᕐᒪᖔᑦ 

ᐃᓅᔪᓐᓃᖅᑐᖃᑳᓪᓚᒃᑳᖓᑦ ᑎᒍᔭᐅᖅᑲᕕᐅᑉ 

ᐃᓗᐊᓂ. ᑖᓐᓇᖃᐃ ᕿᒥᕐᕈᐊᕈᓐᓇᖅᐸᒃ 

ᓇᓗᓇᐃᖅᓯᔪᓐᓇᕈᓐᓇᖁᓪᓗᒍ ᖃᓄᖅ 

ᕿᓚᒻᒥᐅᑎᒋᔪᖅ ᑕᒪᓐᓇ ᑲᒪᒋᔭᐅᔭᕆᐊᖃᕐᒪᖔᑦ. 

ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᑕᐹᔾᔪᒃ. 

ᒪᓕᒐᓕᕆᔨᒃᑯᑦ ᒥᓂᔅᑕᖓ, ᒥᓂᔅᑕ ᓯᐅᑦᓴᒃ. 



ᕿᑎᖅᑰ, ᓯᑎᐱᕆ 12, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 

ᖁᔭᓐᓇᒦᒃ ᐅᖃᖅᑏ. ᐄ, 

ᐱᔭᓐᓂᖏᑦᑐᐊᓘᖃᑦᑕᖅᑐᖅ ᐃᓛᓐᓂᒃᑯᓪᓗ 

ᓂᓐᖓᓐᓇᓚᐅᖅᐸᒃᖢᓂ. ᓄᓇᓕᓐᓄᑦ ᐊᖅᓱᕈᓐᓇᒻᒪᑦ 

ᐃᓚᖏᓐᓄᓪᓗ ᑕᐃᔅᓱᒧᖓ ᐃᓅᔪᓐᓃᓚᐅᖅᓯᒪᔪᒧᑦ 

ᐱᓪᓗᐊᕿᓂᖅ ᐱᔾᔪᑎᒋᓪᓗᒍ.  

 

ᐃᓚᖏᑦ ᑐᒪᒃᑯᐊ ᐱᕙᓪᓕᐊᔾᔪᓰᑦ 

ᐊᑯᓂᐊᓘᓲᖑᖕᒪᑦᑕ ᖃᐅᔨᓴᖅᑕᐅᓚᐅᖅᖢᑎᒃ 

ᐸᓖᓯᒃᑯᓐᓅᖅᑕᐅᖦᖤᖅᐳᑦ 

ᑐᖁᖓᔪᓕᕆᔨᒧᐊᖅᑕᐅᖦᖤᖅᐳᑦ 

ᐊᓯᐊᓅᖅᑕᐅᖦᖤᖅᐳᖅ. ᑐᑭᓯᑦᑎᐊᖅᑕᕋ ᑖᔅᓱᒪ ᒥᔅᑕ 

ᑕᐹᕐᔫᑉ ᐅᖃᐅᓯᕆᔭᖏᑦ. ᑕᐃᒪ ᒪᓕᒐᓕᕆᔨᒃᑯᑦ 

ᑕᒪᑐᒥᖓ ᑲᒪᔪᓐᓇᕐᒪᖔᑕ ᖃᐅᔨᒋᐊᕈᓐᓇᖅᑐᖓ. 

ᖁᔭᓐᓇᒦᒃ ᐅᖃᖅᑏ 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᑕᐹᕐᔪᒃ. 

 

ᑕᐹᕐᔪᒃ: ᖁᔭᓐᓇᒦᒃ ᐅᖃᖅᑎᑦᑎᔩ, ᐊᒻᒪᓗ 

ᖁᔭᓐᓇᒦᒃ ᒥᓂᔅᑐ ᑖᑦᓱᒥᖓ ᕿᒥᕐᕈᔪᓐᓇᕐᓂᐊᕋᕕᑦ 

ᓂᕆᐅᖕᓂᐊᕋᑦᑕ. ᑖᓐᓇ ᑐᖁᖓᔪᓕᕆᔨᒃᑯᑦ 

ᐱᓇᓱᐊᕐᓂᕆᕙᒃᑕᖓ ᑎᑎᕋᕐᕕᖓᐃᓛᒃ ᐊᒥᓱᓂᒃ 

ᐱᔭᒃᓴᖃᕐᒪᑦ. ᐊᔾᔨᒌᓐᖏᕈᓘᔭᖅᑐᓂᒃ ᐱᔭᒃᓴᖃᕐᒪᑦ, 

ᒥᓂᔅᑐ ᐊᖏᕈᓐᓇᖅᐳᑎᖅᑲᐃ ᐊᕐᕌᒍᑕᒫᖅᓯᐅᑎᓂᒃ 

ᐅᓂᒃᑳᓂᒃ ᑲᒪᒋᔭᐅᓚᐅᖅᑐᓂᒃ ᑖᔅᓱᒪᐅᑉ 

ᑐᖁᖓᔪᓕᕆᔨᐅᔫᑉ ᐱᓕᕆᓚᐅᖅᑕᖏᓐᓂᒃ ᑕᕝᕗᖓ 

ᒪᓕᒐᓕᐅᕐᕕᐅᑉ ᐃᓗᐊᓄᑦ 

ᓴᖅᑮᖃᑦᑕᕈᓐᓇᕐᒪᖔᓐᓂᒃ ᑖᒃᑯᓂᖓ 

ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓂᒃ. ᖁᔭᓐᓇᒦᒃ 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᒥᔅᑕ ᑕᐹᔾᔪᒃ. 

ᒪᓕᒐᓕᕆᔨᒃᑯᑦ ᒥᓂᔅᑕᖓ, ᒥᓂᔅᑕ ᓯᐅᑦᓴᒃ. 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᒃᑯᑦ): 

ᖁᔭᓐᓇᒦᒃ ᐅᖃᖅᑏ. ᐄ, ᐅᓂᒃᑳᓕᐅᖃᑦᑕᖅᑐᒍᑦ, 

ᐃᓛᒃ ᐅᓂᒃᑳᓂᒃ ᑐᖁᖓᔪᓕᕆᔨᒥᑦ ᐱᖃᑦᑕᖅᑐᒍᑦ. 

ᐄ, ᐊᒻᒪᓗ ᐊᖏᕈᓐᓇᖅᑐᖓ ᐊᕐᕌᒍᑕᒫᑦ 

ᒪᓕᒐᓕᐅᕐᕕᖕᒧᑦ ᓴᖅᑭᖅᑎᖃᑦᑕᕈᒪᓇᖅ 

ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖏᓐᓂᑦ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᓯᐅᑦᓴᒃ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᓇᓄᓕᖕᒧᑦ ᒪᓕᒐᓕᐅᖅᑎ, 

ᒥᔅᑕ ᓂᖏᐅᖓᓐ. 

 

ᐊᐱᖅᑯᑦ 736 - 3(3): ᐅᖅᓱᐊᓗᖃᐅᑎᖃᕐᕖᑦ 

ᓄᓇᕗᒻᒥ (ᓂᖏᐅᖓᓐ) 

 

ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐊᐱᖅᑯᑎᒋᓂᐊᖅᑕᒃᑲ ᑖᒃᑯᐊ ᒥᓂᔅᑕᕆᔭᐅᔪᒧᑦ 

ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᒃᑯᓐᓄᑦ 

ᑐᕌᖅᑎᒍᒪᓪᓗᒋᑦ. 

 

2013-14-ᒥ ᑖᒃᑯᐊ ᐱᖁᑎᓄᑦ ᐊᖏᔫᑎᓄᑦ 

ᑮᓇᐅᔭᓕᖅᑕᐅᓯᒪᓂᕆᓚᐅᖅᑕᖓᑦ ᓄᓇᓕᖕᓄᑦ 

ᒐᕙᒪᒃᑯᓄᓪᓗ ᐱᔨᑦᑎᕋᖅᑎᒃᑯᓐᓄᑦ 

ᐃᓚᓕᐅᔾᔨᓯᒪᓚᐅᕐᓂᕐᒪᑦ $2.3 ᒥᓕᐊᒥᒃ 

ᑮᓇᐅᔭᕐᓂᒃ ᐊᖏᓪᓕᒋᐊᕈᑕᐅᒐᔭᖅᑐᓂᒃ, 

ᐃᓚᒋᐊᕈᑕᐅᒐᔭᖅᑐᓂᖏᓛᒃ ᑖᒃᑯᐊ 

ᐅᖅᓱᐊᓗᖃᐅᑎᐅᖃᑦᑕᖅᑐᐃᑦ ᓴᓪᓕᕐᒥ. ᒥᓂᔅᑕᖃᐃ 

ᐅᓪᓗᒥ ᓇᓗᓇᐃᕐᕕᒋᔪᓐᓇᖅᐹᖓ ᑕᒪᓐᓇ ᒫᓐᓇᒧᑦ 

ᖃᓄᐃᓕᖓᓕᕐᒪᖔᖅ? ᑲᔪᓯᑦᑎᐊᕐᒪᖔᑦ 

ᑐᑭᓯᑎᑕᐅᔪᒪᒐᓗᐊᕋᒪ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓂᖏᐅᖓᓐ. ᓄᓇᓕᖕᓄᑦ ᒐᕙᒪᒃᑯᓄᓪᓗ 

ᐱᔨᑦᑎᖅᑏᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐅᓪᓗᒃᑯᑦ ᓄᓇᕗᒻᒥᐅᑦ. ᐄ, 

ᖁᔭᓐᓇᒦᓪᓗ ᑖᔅᓱᒥᖓ ᒥᔅᑕ ᓂᖏᐅᖓᓐ, 

ᐊᐱᕆᒐᕕᑦ. ᑕᒪᓐᓇ ᐸᕐᓇᖕᓂᖓ 

ᐅᖅᓱᐊᓗᖃᕐᕕᒃᓴᕐᒧᑦ ᐃᓚᒋᐊᕈᑕᐅᓂᐊᖅᑐᖅ 

ᐅᓪᓗᒥᒧᑦ ᑎᑭᖦᖢᒍ ᑲᔪᓯᑦᑎᐊᖅᑐᖅ. ᑕᐃᒪ 

ᐅᒥᐊᕐᔪᐊᑦᑕᐅᒃᑲᓐᓂᕐᓂᐅᔭᕐᒪᑦ, ᐃᓛᒃ 

ᐅᒥᐊᕐᔪᐊᖅᑕᐅᓂᐅᔭᕐᒪᑕ ᓴᓪᓕᕐᒥ ᑕᕝᕙᓂ 

ᐅᑭᐊᒃᓵᖅ ᑕᐃᒃᑯᐊ ᐅᖅᓱᐊᓗᖃᕐᕕᒃᓴᐃᑦ ᑕᐃᑲᓂ 

ᓂᐅᕋᖅᑕᐅᓇᔭᖅᑐᑦ ᐅᒥᐊᕐᔪᐊᖅᑕᐅᒃᑲᓐᓂᖅᐸᑕ. 

ᑕᕝᕙᓂ ᑕᖅᑭᒥ ᐅᕝᕙᓘᓐᓃᑦ ᐅᑐᐱᕆ 

ᐅᒥᐊᕐᔪᐊᖅᑕᐅᑐᐊᖅᐸᑕ ᑕᐃᒃᑯᐊ ᐃᓚᒃᓴᖏᑦ 

ᑕᐃᑯᖓ ᐃᓕᔭᐅᓂᐅᔭᖅᑐᑎᒃ. ᐊᔪᕐᓇᕈᓐᓃᖅᐸᑦ  

ᐊᕐᕌᒍ ᐅᐱᕐᖓᒃᓵᒃᑯᑦ ᐊᐅᔭᒃᑯᓪᓘᓐᓃᑦ 

ᓴᓇᔭᐅᒋᐊᕋᔭᖅᑐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᒃ ᒥᓂᔅᑕ, ᑭᐅᔾᔪᑎᒋᕋᑖᖅᑕᖓ 

ᐱᐅᒋᔮᐱᒋᓪᓗᒎᓐᖏᑦᑑᒐᓗᐊᖅ 

ᑭᖑᕙᕆᐊᖅᑐᖃᖃᑦᑕᕐᓂᖓ ᐱᔾᔪᑎᒋᓪᓗᒍ. ᐃᓛᒃ, 

ᐱᔾᔪᑎᖃᑦᑎᐊᖅᑑᒐᓗᐊᖅ ᑐᑭᓯᔪᖓ. 

ᐊᐱᕆᔪᒪᓕᕆᓪᓗᒍ ᒥᓂᔅᑕ ᑭᖑᕙᕆᐊᕐᓂᖓ 

ᐱᔾᔪᑎᒋᓪᓗᒍ ᒪᓗᖕᓇᖅᓯᓯᒪᓐᖏᒃᑲᓗᐊᖅᐸᖃᐃ 

ᑖᒃᑯᐊ ᓴᓪᓕᕐᒥᐅᑕᐃᑦ ᐅᖅᓱᐊᓗᖃᐅᑎᒋᔭᖏᑦ 

ᐊᕐᕌᒍᒧᑦ ᑕᕝᕗᖓ, ᐅᑭᐅᖑᓂᐊᖅᑐᒧᓂᓛᒃ 

ᓈᒻᒪᓈᖅᓯᒪᓂᐊᖅᑑᔮᕋᓗᐊᕐᒪᖔᑕ 

ᐅᒥᐊᕐᔪᐊᖅᑕᖃᓚᐅᓐᖏᓐᓂᖓᓂ 2014-ᒥ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓂᖏᐅᖓᓐ. ᓄᓇᓕᖕᓄᑦ ᒐᕙᒪᒃᑯᓄᓪᓗ 

ᐱᔨᑦᑎᖅᑏᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑖᒃᑯᐊ ᓈᒻᒪᓈᖅᓯᒪᔪᑦ 

ᐊᐅᓪᓛᕐᓂᕆᓂᐊᖅᑕᖏᑦ ᐅᑭᐊᒃᓵᖅ ᑕᐃᑯᓐᖓᖅᐸᑕ 

ᐃᓚᒃᓴᖏᑦ, ᐃᓛᒃ ᐅᖅᓲᓯᐊᓗᒡᕕᐊᓗᒃᓴᖅ 

ᐱᓕᕆᐊᖑᓂᐊᖅᑐᓂ ᑕᕝᕙᓂᓗ ᐅᑭᐅᒥ ᐅᖅᓱᐊᓗᒃ 

ᑕᐃᑯᖓ, ᐅᖅᓱᕐᖏᓛᒃ ᐃᓕᔭᐅᓂᐊᖅᑐᖅ ᓴᓪᓕᒧᑦ 

ᐊᒥᒐᔾᔮᖏᑦᑑᔭᖅᑐᖅ, ᓈᒻᒪᐅᑎᓯᒪᓂᐊᖅᑐᖅ 

ᐅᖅᓱᐊᓗᒃ ᑕᐃᑯᖓ ᐃᓕᓂᐊᖅᑐᑦ, ᐅᖅᓱᐊᓗᖕᓂᒃ 

ᐊᒥᒐᖅᓯᔾᔭᐃᒃᑯᑎᐅᓂᐊᕐᒪᑦ ᑕᐃᓐᓇ 

ᓴᓇᔭᐅᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓂᖏᐅᖓᓐ. 

 

ᓂᖏᐅᖓᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. 

ᖁᔭᓐᓇᒦᓪᓗ ᒥᓂᔅᑕ ᑭᐅᔾᔪᑎᒋᕋᑖᖅᑕᖓ. ᑕᐃᒪ 

ᓴᓇᔭᐅᓂᐊᖅᑲᐅᔫᒐᓗᐊᖅ ᒫᓐᓇ ᐊᐅᔭᖅ 

ᓴᓇᔭᐅᔾᔮᖏᒻᒪᑦ, ᐊᐱᕆᑲᐃᓐᓇᕋᓗᐊᕋᒪ 

ᐊᒥᒐᓕᕈᑕᐅᓂᐊᓐᖏᒃᑲᓗᐊᕐᒪᖔᖅ 

ᐅᑭᐅᖑᓂᐊᖅᑐᒧᑦ.  

 

ᐊᐱᖅᑯᑎᖃᒃᑲᓐᓂᕋᒪ 2013-14 ᓱᓕ ᐱᖁᑎᓄᑦ 

ᐊᖏᔫᑎᓄᑦ ᓄᓇᓕᖕᓄᑦ ᒐᕙᒪᒃᑯᓄᓪᓗ 

ᐱᔨᑦᑎᕋᖅᑎᒃᑯᑎᒍᑦ ᑮᓇᐅᔭᓕᐅᖅᑕᐅᕐᒥᒻᒪᑦ $100-

ᑕᐅᓴᒥᒃ ᐃᒡᓗᓕᒑᕐᔪᒻᒥ ᐅᖅᓱᐊᓗᖃᐅᑎᖏᑦᑕᐅᖅ 

ᐱᔭᕇᖅᑕᐅᔾᔪᑎᒃᓴᒫᕆᔭᖓᓄᑦ. ᒥᓂᔅᑕᖃᐃ ᐅᓪᓗᒥ 

ᖃᐅᔨᑎᒍᓐᓇᕆᕚᖓ ᖃᓄᐃᓕᖓᖕᒪᖔᕐᓕ ᑖᓐᓇ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ 

ᓂᖏᐅᖓᓐ. ᓄᓇᓕᖕᓄᑦ ᒐᕙᒪᒃᑯᓄᓪᓗ ᐱᔨᑦᑎᖅᑎ, 

ᒥᓂᔅᑕ ᑯᓱᒐᖅ.  

 

ᐊᖓᔪᖅᑳᖅ ᓗᐊᓐ ᑯᓱᒐᖅ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᓴᓪᓖᑦ ᒥᒃᓵᓄᑦ ᑖᓐᓇ 

ᓈᒻᒪᒃᓯᖅᑰᖅᑐᖅ. ᐃᓪᓗᒑᕐᔫᓪᓕ ᒥᒃᓵᓄᑦ 

ᑐᓴᐅᒪᓐᖏᑦᑐᖓ ᐃᓱᐊᓐᖏᓕᐅᕈᑎᑕᖃᕐᒪᖔᑦ 

ᐱᓕᕆᐊᖑᔪᒥᑦ ᑕᐃᑲᓂ ᐃᓪᓗᓕᒑᕐᔪᒻᒥ 

ᐅᖅᓱᐊᓗᖃᐅᑎᐅᑉ ᒥᒃᓵᓄᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᖁᑦᑎᑦᑐᕐᒧᑦ ᒪᓕᒐᓕᐅᖅᑎ, 

ᒥᔅᑕ ᐃᐊᓕᐊᑦ.  

 

ᐊᐱᖅᑯᑦ 737 - 3(3): ᖁᑦᑎᑦᑐᒥ 

ᐃᖏᕐᕋᔪᓕᕆᓂᕐᒧᑦ ᐸᕐᓇᐅᑎᒃ (ᐃᐊᓕᐊᑦ) 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ,  ᐅᖃᖅᑏ. 

ᐊᐱᕆᔪᒪᔭᕋ ᐲᑕ ᑕᑉᑑᓇ, ᒥᓂᔅᑕᕆᔭᐅᔪᖅ 

ᐱᕙᓪᓕᐊᔪᓕᕆᔨᒃᑯᓐᓄᑦ. 

ᐊᑭᑐᔪᕐᔪᐊᒻᒪᕆᐊᓘᒻᒪᑕ, ᐱᓗᐊᖅᑐᒥ ᑕᐃᒃᑯᐊ 

ᖁᑦᑎᑦᑐᕐᒥᐅᑦ. 

 

ᐅᑐᐱᕆ 31-ᒥ ᐊᕐᕌᓂ ᑖᓐᓇ ᒥᓂᔅᑕᕆᔭᐅᔪᖅ 

ᖁᑦᑎᑦᑐᕐᒥᐅᑦ ᐃᖏᕐᕋᔾᔪᑎᓕᕆᓂᕐᒧᑦ 

ᑐᑭᒧᐊᕈᑎᓂᒃ ᐅᖃᐅᓯᖃᓚᐅᖅᓯᒪᒻᒪᑦ ᐊᒻᒪᓗ 

ᐊᑐᓕᖁᔭᓕᐅᕐᓂᐊᖅᑐᑎᒃ ᑲᓇᑕᐅᑉ 

ᒐᕙᒪᒃᑯᖏᓐᓄᑦ. ᑖᓐᓇᖃᐃ ᒥᓂᔅᑕᕆᔭᐅᔪᖅ 

ᐅᓂᒃᑲᐅᓯᖃᕈᓐᓇᖅᐸ ᖃᓄᐃᖓᓕᕐᒪᖔᖅ 

ᖁᑦᑎᑦᑐᕐᒥᐅᑦ ᐃᖏᕐᕋᔾᔪᑎᓕᕆᓂᕐᒧᑦ 

ᑐᑭᒧᐊᕈᑎᓕᐊᕆᔭᐅᓚᐅᖅᓯᒪᔪᑦ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 

ᐱᕙᓪᓕᐊᔪᓕᕆᔨᒃᑯᓐᓄᑦ, ᐃᖏᕐᕋᔾᔪᑎᓕᕆᔨᒃᑯᓐᓄᑦ 

ᒥᓂᔅᑕᕆᔭᐅᔪᖅ, ᒥᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᒻᒪᓗ ᖁᔭᒋᓪᓗᒍ ᑖᓐᓇ ᒪᓕᒐᓕᐅᖅᑎ 

ᐊᐱᖅᑯᑎᖃᕈᓐᓇᕐᒪᑦ. 

 

ᑕᒪᒃᑯᐊ ᐅᖃᐅᓯᕆᖃᑦᑕᖅᓯᒪᔭᒃᑲ 

ᐱᔭᕐᓂᖏᑦᑐᕈᓘᔭᐅᓚᐅᖅᑐᑎᓪᓗ ᒫᓐᓇ ᓵᓐᖓᔭᕗᑦ. 

ᓇᓗᓇᓐᖏᑦᑐᖅ ᑕᐃᒃᑯᐊ ᖁᑦᑎᑦᑐᕐᒥᐅᑦ 

ᐃᖏᕐᕋᔾᔪᑎᑎᒍᑦ 

ᐊᑭᑐᔪᖅᑐᖅᓯᐅᖅᑐᕐᔪᐊᒻᒪᕆᐊᓘᒻᒪᑕ. 

ᖃᖓᑕᓲᖑᒐᓗᐊᖅᐸᑕ, ᑭᓲᒐᓗᐊᖅᐸᑦ 

ᐊᑭᑦᑑᑎᔪᐊᓘᖃᑦᑕᕐᒪᑕ ᑕᒪᓐᓇ 

ᓇᓗᓇᓐᖏᑦᑎᐊᖅᑐᖅ. 

ᐃᖅᑲᓇᐃᔭᖃᑎᒋᑦᑎᐊᖃᑦᑕᖅᑕᕗᑦ ᑕᐃᒃᑯᐊ 

ᓄᓇᓖᑦ ᑕᑉᐹᓃᑦᑐᑦ ᖁᑦᑎᑦᑐᕐᒥ ᐊᐅᓱᐃᑦᑐᖅ, 

ᖃᐅᓱᐃᑦᑐᖅ, ᐃᑉᐱᐊᕐᔪᓪᓗ. 

 

ᐊᒻᒪᓗ ᖃᖓᑕᓲᖅᑎᓂᒃ ᐅᖃᓪᓚᖃᑎᖃᓚᐅᕋᑦᑕ 

ᐃᑉᐱᐊᕐᔪᓕᐊᖃᑦᑕᓕᓵᓚᐅᕐᒪᑦ ᒫᓐᓇᕈᓗᒃ ᐊᒻᒪᓗ 

ᑮᓇᐅᔭᓕᐅᕋᓱᓪᓗᑎᒃ ᑭᓯᐊᓂ ᑕᐃᒃᑯᐊ ᓄᓇᓖᑦ 

ᑐᑦᑕᕐᕕᐅᖃᑦᑕᓕᕈᓐᓇᕐᒪᑕ ᖃᖓᑕᓲᓄᑦ.  

 

ᓲᕐᓗ, ᐄ, ᒪᑯᐊ ᖃᖓᑕᔫᑦ, ᐃᓄᐃᑦ, ᐱᖁᑏᓪᓗ 

ᐊᔾᔭᖅᑐᖅᑕᐅᔪᑦ ᖃᖓᑕᓲᒃᑯᑦ ᑕᒪᒃᑯᐊ 

ᐅᓄᖅᓯᕙᓪᓕᐊᓂᖏᑦ ᒪᓕᑦᑐᒋᑦ 

ᐊᑯᓚᐃᓪᓕᕙᓪᓕᐊᓲᖑᒻᒪᑕ ᖃᖓᑕᓲᓄᑦ 

ᑐᑦᑕᕐᕕᐅᖃᑦᑕᕐᓂᖏᑦ. 

 

ᐊᒻᒪᓗ ᐊᑭᑐᔪᐊᓗᑐᐃᓐᓇᐅᓐᖏᒻᒪᑦ 

ᐅᖓᓯᓐᓂᖏᓪᓗ, ᐅᖓᓯᑦᑐᖓᐊᓘᒻᒪᑕ ᑕᑉᐹᓐᖓᑦ 

ᖁᑦᑎᑦᑐᕐᒥᑦ, ᑕᑉᐸᐅᓐᖓᕋᓱᑦᑐᓂ 

ᐊᑯᓂᐊᓘᕐᓇᓲᖑᒻᒪᑦ. ᒪᑯᐊᓗ ᐅᖅᓱᐊᓗᐃᑦ 

ᐊᑭᑐᓗᐊᕐᓂᖏᑦ ᑕᒪᔾᔭᐅᒻᒥᔪᑦ ᑕᑉᐹᓂ 

ᓄᓇᖃᕋᓱᑦᑐᓂ ᒪᑯᐊᓗ ᖃᐅᒻᒪᖅᑯᑏᑦ 

ᐅᖅᓱᐊᓗᒃᓴᐃᑦ ᐅᖅᑰᓴᐅᑎᒃᓴᓄᑦ ᖃᖓᑕᓲᓄᑦ, 

ᑕᒪᒃᑯᐊᕈᓘᔭᐅᒻᒪᑕ. 

 

ᒫᓐᓇ ᓱᓕ ᑕᒪᒃᑯᓂᖓ ᓇᓖᕌᕈᑎᓂᒃ ᕿᒥᕐᕈᓇᑦᑐᒍᑦ 

ᐅᓄᓐᖏᑐᓪᓛᓘᓪᓗᑎᓪᓗ ᑕᐃᒃᑯᐊ ᐊᑐᕈᓐᓇᖅᑕᕗᑦ. 

ᐅᖃᐅᓯᕆᔭᐅᖃᑦᑕᖅᓯᒪᔪᑦ ᐃᓅᓯᓕᒫᑦᑎᓐᓃᑦᑐᑦ, 

ᐱᔭᕐᓂᖏᑦᑐᖅ ᑕᒪᓐᓇ ᐋᖅᑭᒋᐊᕆᐊᖓ ᐊᒻᒪᓗ 

ᑖᓐᓇ ᖃᐅᔨᒪᑦᑎᐊᖅᑐᖅ ᒪᓕᒐᓕᐅᖅᑎ 

ᓴᓇᕐᕈᑎᖃᐅᑦᑎᐊᕈᑦᑕ ᐊᑭᓪᓕᒋᐊᕈᑎᒃᓴᓂᒃ 

ᐃᓱᒪᓕᐅᕈᑎᖃᕈᓐᓇᖅᑐᒍᑦ ᐊᒻᒪᓗ 

ᓇᓖᕌᕈᑎᓕᐅᕈᓐᓇᖅᑐᑕ 

ᖃᓄᖅᑑᕈᑎᒃᓴᖅᑖᖅᑎᑕᐅᑐᐊᕈᑦᑕ ᓄᓇᓕᓐᓄᑦ. 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑕᑉᑑᓇ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ.  

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᕐᕌᒍᓪᓗᐊᖑᓕᖅᑐᖅ ᑖᓐᓇ ᒥᓂᔅᑕ ᑕᒪᑐᒥᖓ 

ᓂᓪᓕᐅᑎᖃᓚᐅᖅᓯᒪᒻᒪᑦ ᐊᑐᓕᖁᔭᑦ 

ᐋᖅᑭᓱᖅᑕᐅᓯᒪᓕᖅᐹᑦ ᐊᒻᒪᓗ ᐊᖏᖅᑕᐅᓯᒪᓕᖅᐹᑦ 

ᒥᓂᔅᑕᐃᑦ ᑲᑎᒪᔨᖏᓐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 

ᐱᕙᓪᓕᐊᔪᓕᕆᔨᒃᑯᓐᓄᑦ,  

ᐃᖏᕐᕋᔾᔪᑎᓕᕆᔨᒃᑯᓄᓪᓗ ᒥᓂᔅᑕ, ᒥᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᑐᓕᖁᔭᕐᓂᒃ ᑕᑯᓚᐅᓐᖏᑦᑐᒍᑦ 

ᒥᓂᔅᑕᐃᑦ ᑲᑎᒪᔨᐅᔪᒍᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑕᑉᑑᓇ. 

ᑭᖑᓪᓕᖅᐹᖅ ᑭᖑᓪᓕᖅᐹᕐᓗ, ᒥᔅᑕ ᐃᐊᓕᐊᑦ.  

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ,  ᐅᖃᖅᑏ. 

ᐊᕐᕌᒍᑦ ᐊᓂᒍᖅᓯᒪᔪᓂᑦ ᐱᓕᕆᕝᕕᓯ ᑲᓇᑕᐅᑉ 

ᒐᕙᒪᒃᑯᖏᓐᓂᑦ ᐅᖃᓪᓚᖃᑎᖃᖅᓯᒪᕚᑦ ᑕᒪᑐᒪ 

ᒥᒃᓵᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 

ᐃᖏᕐᕋᔾᔪᑎᓕᕆᔨᒃᑯᑦ, ᐱᕙᓪᓕᐊᔪᓕᕆᔨᒃᑯᓪᓗ 

ᒥᓂᔅᑕᖓᑦ, ᒥᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐊᑕᐅᓯᐊᕐᓇᑕ ᑲᑎᒪᖃᑎᒋᖃᑦᑕᖅᓯᒪᔭᕗᑦ 

ᑕᐃᒪᓐᖓᓂᑦ ᐊᕐᕌᓂ. ᑕᐃᓐᓇᑐᐊᖑᓐᖏᑦᑐᖅ 

ᐊᓯᖏᑦᑕᐅᖅ ᑲᓇᑕᐅᑉ ᒐᕙᒪᒃᑯᖏᑦᑕ ᒥᓂᔅᑕᐃᑦ 

ᑲᑎᒪᔨᖏᓐᓃᖔᖅᑐᖁᑎᖏᓐᓂ 

ᑲᑎᒪᖃᑎᖃᖅᓯᒪᔪᒍᑦ. ᖃᐅᔨᒪᑦᑎᐊᖅᖢᑎᓪᓗ 

ᑕᑉᐹᓂ ᖁᑦᑎᑦᑐᒥ ᐊᑭᑐᓂᖅᐹᖑᒻᒪᑦ. 

ᐱᖓᐃᓗᑕᐃᓗ ᐅᓄᖅᑐᐋᓘᓪᓗᑎᑦ ᐱᓗᐊᖅᖢᒋᑦ 

ᑕᐃᒃᑯᐊ ᖁᑦᑎᑦᑐᕐᒥᐅᑦ ᓄᓇᓕᖁᑎᖏᑦ. 

ᐱᔭᕐᓂᖏᑦᑐᖅ, ᑕᐃᓐᓇ ᖃᐅᔨᒪᑦᑎᐊᕐᒪᑦ 

ᒪᓕᒐᓕᐅᖅᑎ. 

 

ᐃᓛᓐᓂᒃᑯᑦ ᓲᕐᓗ ᐃᒃᑯᐊ ᑲᕐᔪᕈᔪᐃᑦ ᐊᐅᓚᓴᐅᑏᑦ 

$3-ᕌᓲᑦ ᓄᓇᓕᐸᐅᔭᐅᓂᖅᓴᐅᔪᓂ $54-ᕌᖅᑐᖅ 

ᖃᐅᓱᐃᑦᑐᕐᒥ ᑕᐃᒪᐃᑦᑐᒥᒃ ᖃᕐᔪᕈᓗᒻᒥᑦ 

ᐊᐅᓚᓴᐅᑎᓄᑦ ᐃᓕᔭᐅᓲᓂᑦ. 

ᖃᐅᔨᒪᔪᖓ ᑕᒪᓐᓇ 

ᖃᓄᖅᑑᕈᑎᒋᔭᐅᓇᓱᖃᑦᑕᖅᓯᒪᒻᒪᑦ ᑲᓇᑕᐅᑉ 

ᒐᕙᒪᒃᑯᖏᓐᓄᑦ ᐊᒻᒪᓗ ᒪᐃᔭᕆᔭᐅᔪᑦ ᑕᑉᐹᓂ 

ᖁᑦᑎᑦᑐᕐᒥᐅᑦ ᓄᓇᓕᖁᑎᖏᓐᓄᑦ 

ᓇᓖᕌᕈᑎᔅᓴᓕᐅᕐᓂᐊᖅᑐᑦ 

ᐃᓱᒪᔅᓴᖅᓯᐅᕈᑕᐅᒃᑲᓐᓂᕈᓐᓇᖅᑐᓂᒃ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑕᑉᑑᓇ. 

ᐅᖃᒃᑲᓐᓂᕈᒪᑐᐃᓐᓇᖅᖢᖓ ᒪᑯᐊ ᐅᖄᓚᐅᑎᕋᓛᑦ 

ᐊᐱᖅᓱᕐᓇᐅᑎᓪᓗᒍ ᐊᑐᖅᑕᐅᖃᑦᑕᓐᖏᓚᐅᕐᓕᑦᑐᖅ. 

ᖁᔭᓐᓇᒦᒃ. 

 

ᐅᖃᐅᓯᒃᑯᑦ ᐊᐱᖅᑯᑏᑦ. ᑲᖏᖅᖠᓂᐅᑉ 

ᐅᐊᓐᓇᖓᓄᑦ, ᒥᔅᑕ ᑰᓕ.  

 

ᐊᐱᖅᑯᑦ 738 - 3(3): ᐃᑲᔫᑎᑦ 

ᐆᒪᔪᕐᓂᐊᖅᑎᓄᑦ - 

ᐊᔪᖅᓴᓗᐊᖅᑕᐃᓕᒪᔪᓕᕆᓂᖅ (ᑰᓕ) 

 

ᑰᓕ: ᖁᔭᓐᓇᒦᒃ. ᐊᐱᕆᔪᒪᒋᓪᓗᒍᑦᑕᐅᖅ ᒥᓂᔅᑕᔪᖅ 

ᐱᓗᐊᖅᑐᒧ Roundtable Poverty Reduction 

ᒥᔅᓵᓄᑦ ᒥᓂᔅᑕᖑᔪᖅ, ᐱᕙᓪᓕᐊᔪᓕᕆᔨᒃᑯᓐᓄᑦ. 

 

ᑐᓴᐅᒪᔪᐃᓐᓇᐅᒐᑦᑕ ᑕᒫᓂ ᐃᓄᐃᑦ 

ᐊᑭᑐᔪᓪᓚᕆᐅᒻᒪᑦ ᓱᓇᓕᒫᑦ ᓲᕐᓗ my colleague 

ᐅᓂᒃᑳᕋᑖᖅᑕᖓᑦ ᑎᒻᒥᓲᑦ ᖃᖓᑕᓲᑦ ᒥᔅᓵᓄᑦ 

ᐊᒻᒪᓗ ᓂᑉᓕᐅᑕᐅᖃᑦᑕᐃᓐᓇᖅᖢᓂ ᑕᕝᕙᓂ 

ᓂᐅᕕᐊᔅᓴᐃᒡᒎᖅ ᐊᑭᑐᓗᐊᖅᑐᐊᓘᓕᕐᒪᑕ ᓂᕿᓄᑦ 

ᓂᕿᑦᑎᐊᕙᓕᕆᔨᒃᑯᑦ ᑲᓇᑕᒥ ᑲᒪᒋᔭᖏᑦ. 

 

ᐅᖃᖅᑏ, ᐅᖃᕈᓐᓇᕆᓪᓗᑕ ᐊᖑᓇᓱᑦᑎᐅᔪᑎᒍᑦ 

ᑕᒪᒃᑯᐊ ᐅᖃᐅᓯᐅᔪᓐᓇᖏᑦᑐᑦ ᐅᒥᐊᖅᑖᕈᒪᔪᑦ 

ᐊᖑᓇᓱᒃᑎᑦ ᐃᖏᕐᕋᔾᔪᑎᑖᕈᒪᔪᑦ 

ᓂᕿᔅᓴᖅᓯᐅᕐᓂᐊᕋᒥ ᐃᓚᒥᓐᓄᑦ 

ᐃᖅᑲᓇᐃᔭᖃᖅᑕᖏᑦᑐᑦ ᐊᔪᓕᐅᖅᑲᓪᓚᕆᒻᒪᑕ.  

 

ᒥᓂᔅᑕ ᐊᐱᕆᔪᒪᓗᐊᓕᖅᑕᕋ ᑕᒪᓐᓇ ᑳᑦᑐᓕᕆᓂᐅᑉ 

ᑳᓐᖏᑲᓐᓂᕋᔭ ᐊᔪᖅᓴᕐᓂᐅᑉ ᒥᔅᓵᓄᑦ 

ᑲᒪᓇᓱᒃᑎᓪᓗᓯ ᑕᒪᓐᓇᖃᐃ 

ᐅᖃᐅᓯᐅᖃᑦᑕᕋᓗᐊᖅᐸ ᐊᖑᓇᓱᒃᑎ  

ᓂᕿᔅᓴᖅᓯᐅᕐᓂᐊᕈᑎᒃ ᐃᓚᒥᓐᓄᑦ ᑕᒪᒃᑯᓂᖓ 

ᓂᐅᕕᕈᓐᓇᕆᐊᖃᕋᓗᐊᕐᒪᑕ ᓯᑭᑑᓂᓪᓘᓐᓃᑦ 

ᐅᒥᐊᓂᓪᓘᓐᓃᑦ. ᑕᒪᓐᓇᖃᐃ 

ᐅᖃᐅᓯᐅᖃᑦᑕᖅᓯᒪᕙ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. 

ᑲᒪᔪᖅ ᑖᓐᓇ ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ, 

ᒥᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ ᓅᑦᑕᐅᓯᕆᔪᒃᑯᓄᓪᓗ, 

ᒥᓂᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᐅᖃᖅᑏ, ᑖᓐᓇ ᐊᐱᖅᓲᑎᒋᔭᖓ 

ᒥᓂᔅᑕᒧᑦ ᑐᓂᖔᕐᓂᐊᓕᖅᑕᕋ ᑲᒪᖃᑦᑕᖅᑐᒧᑦ 

ᓂᕿᔅᓴᖃᑦᑎᐊᕆᐊᖃᕐᓂᕐᒧᑦ, ᒥᔅ ᐃᐊᓪ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒥᐊᓇᖅ 

ᐅᒥᐊᒻᒪᑎᑦᑎᒐᒪ. ᒥᓂᔅᑕ ᑲᒪᔪᖅ ᓄᓇᓕᓐᓄᑦ 

ᐃᓛᒌᓪᓗ ᑲᒪᒋᔭᐅᓂᖏᓐᓄᑦ, ᒥᓂᔅᑕ ᐃᐊᓪ.  

 

ᐊᖓᔪᖅᑳᖅ ᒫᓂᑲ ᐃᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑎᑦᑎᔩ ᐊᒻᒪᓗ ᓇᑯᕐᒦᒃ ᑖᓐᓇ ᑕᒪᑐᒥᖓ 

ᐊᐱᖅᑯᑎᖃᕐᒪᑦ. ᑕᐃᒪ ᒫᓐᓇᐅᔪᒃᑯᑦ ᑖᒃᑯᐊ 

ᐃᓄᓕᕆᔨᒃᑯᑦ ᐱᓕᕆᕙᓪᓕᐊᒻᒪᑕ ᑕᐃᔅᓱᒥᖓ 

ᐊᔪᖅᓴᓗᐊᖅᑕᐃᓕᒪᔪᓕᕆᓂᕐᒥ. 

 

ᑖᓐᓇᐃᓛᒃ ᐱᓕᕆᐊᖑᕙᓪᓕᐊᔪᖅ ᑕᐃᑲᓂ 

ᐃᓚᒋᔭᐅᒍᓐᓇᓚᐅᕋᒪ ᐃᒃᓯᕙᐅᑕᐅᖃᑕᐅᓪᓗᖓ 

ᑖᒃᑯᓄᖓ Roundtable-ᖑᓂᕋᖅᑕᐅᔪᓂᒃ 

ᓴᓇᖃᑎᒌᖃᑦᑕᕐᖓᑕ ᑭᓯᐊᓂ ᐃᓄᑑᓐᖏᓐᓇᒪ 

ᑕᐃᒃᑯᐊᑦᑕᐅᖅ ᓄᓇᕗᑦ ᑐᓐᖓᕕᒃᑯᑦ ᑎᓕᓯᒪᔭᖓᑦ 

ᐃᒃᓯᕙᐅᑕᐅᖃᑎᒌᒋᐊᖃᖅᑐᒍ. ᑲᑎᒪᓚᐅᕋᑦᑕ 

ᑕᐃᑲᓂ ᔫᓂᐅᑎᓪᓗᒍ ᑕᒫᓂ ᐅᓄᖅᑐᒻᒪᕇᑦ 

ᓄᓇᕗᒻᒦᓐᖔᖅᑐᐃᑦ 70 ᐅᖓᑖᓂ ᑕᐃᑲᓂ 

ᑲᑎᒪᖃᑕᐅᓚᐅᖅᑐᑎᒃ ᐅᓄᖅᑐᓂᓪᓗ 

ᐅᖃᐅᓯᖃᓚᐅᖅᑐᐃᑦ 

ᐸᕐᓇᐸᓪᓕᐊᒍᑎᖃᖅᐸᓪᓕᐊᔪᒪᓪᓗᑎᒃ ᐊᕐᕌᒍᓄᑦ 

ᑕᓪᓕᒪᐅᔪᓄᑦ. ᑕᕝᕙᓂ ᐅᑭᐊᔅᓵᖅ ᐊᒻᒪᓗ 

ᐊᕐᕌᒎᓂᐊᖅᑐᒥᑦ ᑕᐃᒃᑯᐊ 

ᓴᖅᑭᑕᐅᕙᓪᓕᐊᓂᐊᖅᑐᑎᒃ ᑭᒃᑯᑦ 

ᐱᓕᕆᐊᖃᕐᓂᐊᕐᒪᖔᑕ. ᓱᓇᒥᒃ. 

 

ᒫᓐᓇᐅᔪᒃᑯᑦ ᒪᑯᓄᖓ ᐱᓕᕆᕕᒋᔭᐅᔪᓄᑦ 

ᕿᒥᕐᕈᓇᑦᑕᐅᒻᒪᑕ ᒫᓐᓇᐅᔪᒃᑯᑦ ᓴᖅᑭᖅᓯᒪᓐᖏᑦᑐᑦ. 

ᐅᖃᕈᓐᓇᖅᑐᖓ ᐃᓐᓇᕐᓂᒃ ᑕᐃᑲᓃᖃᑎᖃᓚᐅᕋᑦᑕ 

ᑕᐃᒃᑯᐊ ᐃᓐᓇᐃᑦ ᐅᖃᖃᑦᑕᓚᐅᕐᒥᔪᐃᑦ ᑕᒪᑐᒥᖓ  

ᑕᐃᒃᑯᐊ ᐃᓚᖏᑦ ᐃᓐᓇᐃᑦ ᓂᕿᔅᓴᖅᓯᐅᕐᓂᕐᒥᒃ 

ᐊᔪᕐᓇᖅᓯᕙᓪᓕᐊᒐᓗᐊᖅᑎᓪᓗᒍ. ᐃᓘᓐᓇᖏᓐᓂᑦ 

ᐆᒪᔪᕆᕙᓚᐅᖅᑕᕗᑦ ᐃᓘᓐᓇᑎᒃ ᑕᒫᓃᓐᖏᒻᒪᑕ 

ᓄᓇᑦᑕ ᐊᓯᖏᓐᓂᑦ, ᑐᓴᕐᓇᓲᖑᓕᖅᑐᓂ 

ᓇᐅᒃᑯᑐᐃᓐᓇᖅ ᓂᐅᕕᖃᑦᑕᖅᑐᓂᒃ. 

ᖁᕕᐊᔅᓯᒪᐃᓐᓇᖅᑐᒍᑦ ᖁᔭᓕᓯᒪᓪᓗᑕᓗ 

ᖃᖓᑦᑕᐅᑎᓕᕆᔨᐅᖃᑦᑕᖅᑐᐃᑦ ᑕᒪᒃᑯᐊ 

ᐃᖏᕐᕋᔪᓕᕆᔩᑦ ᓇᒻᒥᓂᖅ ᐃᒻᒥᒃᑯᑦ 

ᐊᑭᑭᓪᓕᒋᐊᖅᑎᑦᑎᓯᒪᕙᒻᒪᑕ ᐃᓄᐃᑦ ᓂᕿᖏᓐᓂᒃ. 

ᑕᒪᓐᓇ ᖃᓄᖅᑑᕈᑎᒋᔭᐅᒃᑲᓐᓂᖁᔭᐅᓪᓗᓂ ᑕᐃᒫᒃ 

ᐃᓐᓇᕐᓄᑦ ᐅᖃᐅᑕᐅᓚᐅᖅᑑᒐᓗᐊᖅ. 

 

ᐸᕐᓇᑕᐅᕙᓪᓕᐊᓂᖓ ᓱᓕ ᑕᑯᓯᒪᓐᖏᓐᓇᒃᑯ 

ᑕᐃᒃᑯᐊ ᑕᓪᓕᒪᐃᑦ ᐊᕐᕌᒍᐃᑦ ᐊᒡᒋᖅᑐᓄᑦ. 

ᐃᒪᓐᓈᖅᑐᕆᐊᖃᕈᒫᖅᐳᓯ, ᐃᒪᐃᓕᖓᔪᓂᑦ ᓱᓕ 

ᑕᑯᓚᐅᓐᖏᓐᓇᒪ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᐊᓪ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᑰᓕ.  

 

ᑰᓕ: ᖁᔭᓐᓇᒦᒃ, ᐅᖃᖅᑏ. 

ᐅᓂᒃᑳᖅᑐᐊᕋᐅᔭᑐᐃᓐᓇᕈᒪᓐᖏᑦᑐᖓ ᑭᓯᐊᓂ 

ᐅᑭᐅᓄᑦ ᑕᓪᓕᒪᓄᑦ ᐱᓕᕆᐊᔅᓴᓄᑦ ᐸᕐᓇᒍᑎᓂᓪᓗ 

ᑕᐃᑲᓃᒍᒪᒻᒥᓇᖓ. ᑭᓯᐊᓂ ᐅᓇ 

ᐊᐱᖅᑯᑎᒋᖅᑲᐅᔭᕋ: ᐃᑲᔫᑎᒃᓴᓂᖃᐃ ᑖᓐᓇ 

ᐋᖅᑮᒋᐊᖃᕐᓂᖓ ᒐᕙᒪᒃᑯᑦ 

ᐅᖃᐅᑕᐅᖃᑦᑕᖅᓯᒪᒐᓗᐊᖅᐸ? ᐃᑲᓂ 

ᐅᑭᐅᓕᒫᕌᓗᒃ ᐅᓂᒃᑳᖅᑕᐅᒋᐊᖃᓐᖏᒻᒪᑦ ᑕᒪᓐᓇ. 

ᐊᑐᐊᒐᖅ 

ᐋᖅᑭᔅᓱᖅᑕᐅᒋᐊᖃᕋᓗᐊᖅᐸᖅᑲᐃᓚᑦᑎᐊᒻᒪᕆᑦᑐᖓᓕ.  

 

ᐃᓚᖏᑦ ᐊᖑᓇᓱᑦᑏᑦ ᐃᑲᔪᖅᑕᐅᓂᖅ ᐊᔪᕐᓂᑯᒧᑦ, 

ᐃᖅᑲᓇᐃᔭᕈᓐᓇᕋᑎᓪᓗ ᓂᑯᕙᓐᓛᓐᒥᖔᖅ ᒐᕙᒪᒃᑯᑦ 

ᑎᑭᑎᑦᑎᖃᑦᑕᕐᒪᑕ ᐃᖅᑲᓇᐃᔭᖅᑐᒃᓴᓂᒃ ᐊᐅᔭᒃᑯᑦ. 

ᑖᓐᓇ ᐱᔾᔪᑎᒋᓪᓗᒍ ᐊᖑᓇᓱᑦᑏᑦ ᐊᒥᓱᓗᐊᑦ 

ᐊᐅᔭᒃᑯᑦ ᐊᑭᓗᑦᑐᕈᓗᓐᓂᑦ ᐅᒥᐊᖅᑖᕋᓱᓲᖑᒻᒪᑕ 

ᐃᓚᖏᑦ ᐅᓗᕆᐊᓇᖅᑐᑦ. ᓂᕿᔅᓴᖅᓯᐅᕐᓂᖅ 

ᐊᔪᓕᖅᑐᑎᒃ. 

 

ᑖᓐᓇ ᐱᔾᔪᑎᒋᓪᓗᒍ ᐃᑲᔫᑎᒃᓴᑦ ᒐᕙᒪᒃᑯᑦ ᑕᐅᕗᖓ 

round table-ᒨᕆᐊᖃᓐᖏᑦᑐᓪᓘᓐᓃᑦ.  

ᐋᖅᑭᑦᑕᐅᕙᓪᓗᓕᐊᒐᓗᐊᖅᐳᖅᑲᐃ? ᖁᔭᓐᓇᒦᒃ 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. 

ᒥᓂᔅᑕ ᑲᒪᔪᖅ ᐃᓚᒌᑦᑐᓄᑦ, ᒥᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑕᒪᓐᓇᐃᓛᒃ ᐋᔩᖃᑎᖃᖅᐸᓪᓗᑕ 

ᑭᓯᐊᓂ ᐋᖅᑭᑉᐸᓪᓕᐊᓚᖓᒻᒪᑦ ᐃᒻᒥᒃᑯᑦ ᒐᕙᒪᒃᑯᑦ 

ᐊᐅᓚᑕᕆᔪᓐᓇᖏᒻᒪᒍ ᐊᔪᖅᓴᓗᐊᕐᓂᖅ ᐃᓄᓐᓄᑦ 

ᐅᓄᖅᑐᓄᑦ ᐃᑲᔪᖃᑎᒌᓪᓗᑎᒃ ᑭᓯᐊᓂ 

ᑲᔪᓯᒋᐊᕐᓂᖃᕈᓐᓇᑦᑎᐊᕐᒪᑦ.  

 

ᑕᐃᒪ ᔫᓂᒥ ᑕᕝᕙ ᐊᕐᕌᒍᑦᑎᓐᓂ 

ᓯᕗᓪᓕᖅᐹᖑᓚᐅᓐᖏᑦᑐᖅ ᐊᕐᕌᒍᑦ ᐊᒥᓱᑦ 

ᐱᓕᕆᐊᖑᕙᓪᓕᐊᓕᖅᑐᖅ ᑕᒪᓐᓇ 

ᐊᔪᖅᓴᓗᐊᖅᑕᐃᓕᒪᑎᑦᑎᓂᐅᔪᖅ 

ᐅᖃᐅᓯᕆᔭᐅᓯᒪᖃᑦᑕᖅᑐᖅ ᓈᓚᑉᐸᑦᑕᕗᑦ 

ᖃᓄᐃᓕᕙᓪᓕᐊᖁᔨᓂᖏᑦ ᐃᓅᓯᑦᑎᓐᓄᑦ 

ᐱᕙᓪᓕᐊᔾᔪᑎᔅᓴᐅᖁᔭᐅᔪᓂᒃ ᐋᖅᑮᓂᕐᒧᑦ 

ᖃᓄᐃᓐᖏᓂᐊᕐᓂᕐᒧᓪᓗ, ᐃᒫᒃ ᑕᐃᔭᐅᓯᒪᔪᖅ, 

ᐊᒻᒪᑦᑕᐅᖅ ᐃᓄᓐᖒᔭᕐᓂᖅ ᑖᓐᓇ 

ᐅᖃᐅᑕᐅᑦᑎᐊᓚᐅᕆᓪᓗᓂ. ᐅᓄᖅᑑᓯᒪᔪᐃᑦ 

ᑕᒪᒃᑯᐊ ᐅᖃᐅᓯᕆᔭᐅᕙᓪᓕᐊᓯᒪᔪᑦ. 

 

ᐸᕐᓇᖅᑎᐊᖅᓯᒪᖁᓪᓗᒍ ᑕᐃᒫᒃ ᐱᓕᕆᖁᔭᐅᓯᒪᔪᖅ 

ᑕᒪᓐᓇ. ᐋᔩᖃᑎᒌᑦᑎᐊᖅᓯᒪᑎᓪᓗᒋᑦ ᑭᓯᐊᓂ 

ᐋᖅᑭᑦᑎᐊᖅᓯᒪᓕᖅᐸᑕ ᑎᑎᕋᖅᓯᒪᔪᐃᓪᓗ, ᑭᒃᑯᓪᓗ 

ᑭᓱᒥᑦ ᐱᓕᕆᐊᖃᕐᓂᐊᕐᒪᖔᑕ ᑕᒪᓐᓇ 

ᕿᒥᕐᕈᓇᑦᑕᐅᑦᑎᐊᓚᐅᖅᑎᓪᓗᒍ ᑲᔪᓯᑦᑎᐊᕈᓐᓇᕐᒪᑦ. 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᐊᓪ. 

ᑭᖑᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᑰᓕ. 

 

ᑰᓕ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᔭᐃᓐᓇᕗᓪᓕ 

ᑕᒪᒃᑯᐊ ᐊᖑᓇᓱᒃᑎᑦ ᐃᑲᔫᑎᑕᖃᓐᖏᓪᓚᕆᒻᒪᑕ  

ᒐᕙᒪᒃᑯᓐᓂ. ᓇᒻᒥᓂᓕᓐᓄᑦ ᑐᕌᖅᑐᑦ ᐃᑲᔫᑎᖏᑦ 

ᐊᒥᒐᓐᖏᓪᓚᕆᑦᑐᑦ. 

 

ᑕᐃᒪᓐᖓᓕᒫᕌᓗᓪᓗᓄᑦ ᐅᑭᐅᓄᑦ ᑕᓪᓕᒪᓄᑦ 

ᐅᖃᐅᓯᐅᕋᐅᔭᕐᓗᑎᑦ 

ᐅᓂᒃᑳᖅᑐᐊᕋᖅᑕᐅᔭᕆᐊᖃᕋᑎᒃ. 

ᐋᖅᑭᒋᐊᑐᐃᓐᓇᕆᐊᓕᒃ. ᑕᐃᑯᖓᑦᑕᐅᖅ ᐃᑲᔫᑎᑦ 

ᐊᑐᖅᑐᐊᕐᓂᕐᒧᑦ ᒐᕙᒪᒃᑯᑦ ᐋᖅᑮᔪᓐᓇᖅᑐᑦ. 

 

ᑭᐊᓕᑭᐊᖅ ᑖᓐᓇ ᑲᒪᒋᓚᖓᕙᐅᖅ ᐊᖑᓇᓱᒃᑎᑦ 

ᓂᕿᔅᓴᖅᓯᐅᕐᓂᐊᕈᑎᑦ ᐃᑲᔫᑎᔅᓴᖏᑦ ᐅᒥᐊᓂᒃ 

ᐃᖏᕐᕋᔾᔪᑎᓂᒃ ᐊᑦᑕᓇᓐᖏᑦᑐᓂᒃ ᓂᐅᕕᓚᖓᒍᑎᑦ 

ᖃᓄᕐᓕᑭᐊᖅ ᐃᑲᔪᖅᑕᐅᓇᓱᒍᓐᓇᖅᐸᑦ 

ᒐᕙᒪᒃᑯᓐᓄᑦ? ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. 

ᒥᓂᔅᑕ ᑲᒪᔪᖅ ᐃᓚᒌᑦᑐᓕᕆᓂᕐᒧᑦ, ᒥᓂᔅᑕ ᐃᐊᓪ.  

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᑖᓐᓇ ᐃᒃᓯᕙᐅᑕᐅᓂᕆᔭᕋ 

ᐃᒃᓯᕙᐅᑕᐅᖃᑎᖃᕋᒪ ᓄᓇᕗᑦ 

ᑐᓐᖓᕕᒃᑯᓃᖔᖅᑐᓂᒃ ᒫᓐᓇ ᓱᓕᔪᖅ ᓄᓇᕗᑦ 

ᑐᓐᖓᕕᒃᑯᑦ ᓴᖅᑭᓯᓯᒪᑲᑎᑕᑦᑐᐃᑦ ᐊᖑᓇᓲᑏᑦ 

ᐃᑲᔪᖅᑕᐅᔾᔪᑎᒋᒍᓐᓇᖅᑕᑦᑎᓐᓂ ᓄᓇᓕᓐᓂ. 

ᑕᒪᓐᓇ ᖃᓄᒃᑲᓐᓂᖅ ᐃᑲᔪᕈᓐᓇᕐᒪᖔᑕ ᒐᕙᒪᒃᑯᑦ 

ᐅᖃᐅᓯᕆᔭᐅᖃᑦᑕᓚᐅᖅᑐᖅ ᑭᓯᐊᓂ 

ᐋᖅᑭᒌᖅᓯᒪᓐᖏᒻᒪᑦ. ᑕᐃᒃᑯᐊ ᑎᑎᖅᑲᐃᑦ 

ᐋᖅᑭᒌᖅᓯᒪᓕᖅᑐᑦ ᕿᒥᕐᕈᓇᓚᐅᕐᓗᑎᒍᑦ 

ᐅᖃᓕᑕᐃᓐᓇᕈᓐᓇᓛᖅᑐᖓ ᖃᓄᓪᓚᑦᑖᖅ 

ᐃᑲᔪᕐᓂᐊᕐᒪᖔᑕ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᐊᓪ. 

ᐅᖃᐅᓯᒃᑯᑦ ᐊᐱᖅᑯᑎᑦ. ᑭᒡᒐᑐᖅᑐᖅ ᕿᑭᖅᑖᓘᑉ 

ᓂᒋᐊᓄᑦ, ᒥᔅᑕ ᓯᐊᓪ.  

ᐊᐱᖅᑯᑦ 739 - 3(3): ᖃᓄᐃᓕᖓᓂᖓ 

ᑭᓐᖓᕐᓂ ᑭᓈᓗᖃᕐᕕᒃ (ᓯᐊᓪ) 

 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᐊᐱᖅᑯᑎᒋᓂᐊᖅᑕᕋ ᓄᓇᓕᓐᓄᑦ ᒐᕙᒪᒃᑯᓄᓪᓗ 

ᐱᔨᑦᑎᖅᑎᒃᑯᓐᓄᑦ. 

 

ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ ᐅᓄᑲᓪᓚᑦᑐᓂᒃ 

ᐊᐱᖅᓲᑎᖃᖃᑦᑕᓚᐅᕋᒪ ᑭᓐᖓᕐᒥᐅᓂᑦ ᑕᐃᓐᓇ 

ᑭᓈᓗᒃᑯᕕᐊ ᓄᑖᖅ. ᑖᓐᓇ ᓴᓇᔭᐅᓚᐅᖅᓯᒪᔪᖅ 

ᐃᒻᒪᑲᓪᓚᒃ ᑭᓯᐊᓂ ᑎᓕᔾᔪᑕᐅᓯᒪᓐᖏᒻᒪᑦ. ᒥᓂᔅᑕ 

ᑐᓴᖅᑎᑦᑎᔪᓐᓇᖅᐹ ᖃᖓ ᑭᓈᓗᒃᑯᕕᒃ 

ᐊᑐᖅᑕᐅᓛᕐᒪᖔᖅ ᑭᓐᖓᕐᓂ? ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. 

ᒥᓂᔅᑕ ᑲᒪᔪᖅ ᓄᓇᓕᓐᓄᑦ ᒐᕙᒪᒃᑯᓐᓄᓪᓗ 

ᐱᔨᑦᑎᖅᑎᒃᑯᓐᓄᑦ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᔭᓐᓇᒦᖅᑕᕋ 

ᒪᓕᒐᓕᐅᖅᑎ ᐊᐱᕆᒻᒪᑦ. ᑖᓐᓇ 

ᐊᐱᖅᑯᑎᐅᖃᑦᑕᖅᑐᖅ ᑐᓴᐃᓐᓇᐅᔭᕋᒃᑯ 

ᑲᑎᒪᕐᔪᐊᑕᒫᑦ. ᐅᖃᖅᑏ, ᒪᒥᐊᓇᐅᒐᓗᐊᖅ ᑖᓐᓇ 

ᓴᖅᑭᖃᑦᑕᕐᒪᑦ ᑭᓈᓗᒃᑯᕕᒃ ᑭᓐᖓᕐᓂ 

ᑕᐃᒪᐃᓕᓚᕿᓚᐅᕐᒪᑦ ᐊᕐᕌᒍᒋᔭᑦᑎᓐᓂᓗ 

ᓴᓇᐅᔭᒃᑲᓂᔾᔮᐸᓪᓚᐃᖏᑦᑐᖅ ᐊᑐᓕᖅᑕᐅᓂᐊᕐᒪᑦ. 

ᑭᓯᐊᓂ ᐅᖃᖅᑎᑦᑎᔩ, ᐊᕐᕌᒎᓛᓐᓂᐊᖅᑐᓂᒃ 

ᑮᓇᐅᔭᓂᒃ ᐊᑐᐃᓐᓇᕈᖅᑐᖃᓛᖅᐸᓪᓚᐃᒻᒪᑦ 

ᑕᐃᔅᓱᒪᓂ ᐱᓕᕆᔭᐅᔾᔪᑎᑖᓛᖅᑐᖅ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. 

ᓯᕗᓪᓕᖅᐹᒥ ᐃᓚᒋᐊᕈᑦ, ᒥᔅᑕ ᓯᐊᓪ.  

 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᒪᐃ-

ᖑᑎᓪᓗᒍ ᐊᕐᕌᒍᒋᔭᑦᑎᓐᓂ ᒪᓕᒐᓕᐅᖅᑏᑦ 

ᑲᑎᒪᔨᖏᑦ ᐊᖏᖅᓯᓚᐅᕐᒪᑕ ᐊᑭᑐᔪᖅᑐᕈᑎᑦ 

ᐊᑐᖅᑕᐅᖏᓐᓂᑯᑦ ᑖᔅᓱᒧᖓ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᑮᓇᐅᔭᐃᑦ ᑭᓱᒧᑦ 

ᐊᑐᖅᑕᐅᓂᕐᒪᖔᑕ? ᖁᔭᓐᓇᒦᒃ, ᐅᖃᖅᑏ.  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. 

ᓄᓇᓕᓐᓄᑦ ᒐᕙᒪᒃᑯᓄᓪᓗ ᑲᒪᔪᖅ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᓐᓇ 

ᑭᐅᑦᑎᐊᕈᓐᓇᖁᓪᓗᒍ ᐃᓗᓕᑯᓘᔭᖃᖅᑐᓂᒃ 

ᐅᓂᒃᑳᕐᕕᒋᑦᑎᐊᓛᖅᑲᕋ ᑕᐃᒃᑯᐊ ᐃᓗᓕᑯᓘᔭᖏᑦ 

ᐱᑐᐊᕈᒃᑭᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑯᓱᒐᖅ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓯᐊᓪ.  

 

ᓯᐊᓪ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 

ᑖᓐᓇᑦᑕᐅᖅ ᓴᖅᑭᖃᑦᑕᖅᓯᒪᒐᒃᑯ ᓄᓇᕗᒻᒥ 

ᒪᓕᑦᑎᐊᕆᐊᖃᕐᓂᖏᑦ ᐃᒪᖃᕐᓂᕐᒧᑦ ᓚᐃᓴᖏᓐᓄᑦ 

ᒪᓕᒐᖏᓐᓄᑦ ᐊᒻᒪᓗ ᑭᓈᓗᓐᓄᑦ. 

ᐃᖅᑲᐅᒪᔪᔅᓴᐅᒻᒪᑦ ᒥᓂᔅᑕ ᑖᒃᑯᐊ ᑭᓐᖓᕐᒥᐅᑦ 

ᐃᖅᑲᖅᑐᒐᒃᓴᖑᖅᑎᑕᐅᓚᐅᕐᒪᑕ ᑲᓇᑕᐅᑉ 

ᒐᕙᒪᒃᑯᖏᓐᓂ ᑭᓈᓗᖓ ᐱᓪᓗᒍ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐹ ᑕᐃᒃᑯᐊ ᓄᑖᖑᔪᑦ 

ᑭᓈᓗᒃᑯᕕᐅᓂᐊᖅᑐᑦ ᐊᖑᒻᒪᑎᑦᑎᐊᓂᐊᕋᓗᐊᖅᐹᑦ 

ᒐᕙᒪᑐᖃᒃᑯᑦ ᐊᒻᒪᓗ ᓄᓇᕗᑦ ᒐᕙᒪᖏᑕ 

ᒪᓕᒐᖏᓐᓄᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᐊᓪ. 

ᒥᓂᔅᑕ ᑲᒪᔪᖅ ᓄᓇᓕᓐᓄᑦ ᒐᕙᒪᓕᕆᔨᒃᑯᑦ 

ᐱᔨᑦᓯᓂᕐᒧᓪᓗ, ᒥᔅᑕ ᑯᓱᒐᖅ.  

 

ᐊᖓᔪᖅᑳᖅ ᓗᐊᓐ ᑯᓱᒐᖅ (ᑐᓵᔨᑎᒍᑦ): 

ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ 

ᓇᓗᓇᐃᖅᓯᕕᒋᔪᒪᔭᕋ ᑕᐃᓐᓇ ᑭᓈᓗᒃᑯᕕᒃ 

ᐃᖅᑲᓇᐃᖅᑕᐅᑦᑎᐊᖅᐸᑦ ᐊᖑᒻᒪᑎᑦᑎᐊᖁᓪᓗᒍ 

ᐱᖁᔭᓂᒃ ᒪᓕᒐᓂᓪᓗ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᑯᓱᒐᖅ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᑲᑎᒪᔨᐅᖃᑕᐅᔪᖅ 

ᐊᒥᑦᑐᕐᒧᑦ, ᒥᔅᑕ ᑕᐹᕐᔪᒃ.  



ᕿᑎᖅᑰ, ᓯᑎᐱᕆ 12, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᐱᖅᑯᑦ 740 - 3(3): ᓱᕈᓯᕐᓄᑦ ᐃᓚᒌᓄᓪᓗ 

ᐱᔨᑦᑎᕋᐅᑎᓄᑦ ᒪᓕᒐᕐᒧᑦ ᐋᖅᑭᒋᐊᕈᑎᑦ 

(ᑕᐹᕐᔪᒃ) 

ᑕᐹᕐᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, 

ᑖᓐᓇ ᐃᓚᔮᕇᓄᑦ ᐱᔨᑦᑎᕋᖅᑕᐅᓂᕐᒧᑦ ᒥᓂᔅᑑᔪᖅ 

ᐊᐱᕆᔪᒪᓪᓗᒍ. 

 

ᐅᖃᖅᑎᑦᑎᔩ, ᑖᓐᓇ ᐃᓪᓗ ᖃᐅᔨᒪᖅᑰᕐᒪᑦ, ᑖᓐᓇ 

ᐃᓱᒫᓘᒌᓐᓇᕋᒃᑯᐃᓛᒃ ᑖᓐᓇ ᓄᑕᖅᑲᓄᓪᓗ 

ᐃᓚᔮᕆᓄᓪᓗ ᒪᓕᒐᖅ ᐋᖅᑭᑦᑕᐅᔾᔪᑎᒋᓚᐅᖅᑕᖓ 

ᐊᓂᒍᓚᐅᖅᑎᓪᓗᑎᒍ ᑕᒪᓐᓇ ᒐᕙᒪᒃᑯᓐᓂᑦ 

ᐋᖅᑭᓱᖅᑕᐅᖏᓐᓇᕋᓗᐊᕐᒪᖔᑦ.  

 

ᐃᓛᒃᑰᖓᔪᐊᓂ 2, ᐋᖅᑭᒋᐊᖅᑕᐅᓯᒪᔪᖅ ᑖᓐᓇ 

ᓄᑕᖅᑲᓄᓗ ᐃᓚᔮᕇᓄᓪᓗ ᐱᔨᑦᑎᕋᖅᑎᑕᐅᓂᐊᕐᒪᑦ 

ᒪᓕᒐᖅ ᓇᓗᓇᐃᖅᓯᓯᒪᒻᒪᑦ ᐃᓄᐃᑦ ᐃᓕᖅᑯᓯᖏᑕ, 

ᐱᐅᓯᖏᑕ ᑕᕝᕗᖓᓗ 

ᑐᓐᖓᕕᑦᑖᕆᔭᐅᓇᔭᕐᓂᖏᓐᓄᑦ. ᒥᓂᔅᑕ 

ᖃᐅᔨᒪᖅᑰᕐᒪᑦ, ᖃᐅᔨᒪᑦᑎᐊᖅᑐᓂᓗ ᐊᒻᒪᓗ 

ᐅᐱᒍᓱᑦᑐᕐᓗ ᖃᐅᔨᒪᖃᑕᐅᖅᑰᖅᑐᖓ ᐃᓄᑦᑎᒍᑦ 

ᐅᐱᒍᓱᓲᖑᒐᑦᑕ ᐊᖓᔪᒋᔭᑦᑎᓐᓂᑦ, ᐃᓐᓇᕐᓂᑦ 

ᑕᒪᒃᑯᐊ ᐃᓄᐃᑦ ᐱᐅᓯᖏᑦᑕ ᐃᓕᖅᑯᓯᖏᑦ 

ᑐᓐᖓᕕᒋᓪᓗᒋᑦ.  

 

ᒥᓂᔅᑕᐅᖅᑲᐃ ᐅᖃᐅᑎᔪᓐᓇᖅᐹᖓ ᑖᓐᓇ 

ᓄᓇᓕᓐᓂ ᐃᓄᓕᕆᕙᑦᑐᑦ ᐃᓐᓇᐃᑦ ᐱᓗᐊᖅᑐᒥ, 

ᑖᒃᑯᓇᓂ ᐱᓕᕆᖃᑕᐅᑦᑎᐊᕐᓂᐊᕋᓗᐊᕐᒪᖔᑕ 

ᒪᓕᒐᐅᑉ ᐋᖅᑭᒋᐊᕈᑎᒋᓚᐅᖅᑕᖓᓂ ᓄᑕᖅᑲᓄᓪᓗ 

ᐃᓚᔮᕇᓄᓪᓗ ᐱᔨᑦᑎᕋᖅᑕᐅᓂᕐᒧᑦ ᒪᓕᒐᕐᒥᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑕᐹᕐᔪᒃ. 

ᒥᓂᔅᑕ ᑲᒪᔪᖅ ᐃᓚᒌᑦᑐᓕᕆᓂᕐᒧᑦ, ᒥᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ, ᑖᓐᓇ 

ᐊᐱᖅᑯᑎᒋᒐᕕᐅᒃ. ᑕᕝᕙᓂ ᐅᖃᐅᓯᕆᔭᖓᓂᑦ 

ᐃᓄᓕᕆᔩᑦ ᐃᓐᓇᕐᓂᒃ ᐃᑲᔪᖃᑎᖃᕐᓗᑎᒃ 

ᐱᓕᕆᔪᓐᓇᕐᒪᖔᑕ ᑕᐃᑲᓂ ᐅᖃᐅᑕᐅᓯᒪᔪᖅ  

ᐊᒻᒪᓗ ᓂᓪᓕᐅᑎᒋᔪᓪᓗᑎᒍ ᐅᐱᕐᖔᖅ 

ᑲᑎᒪᑎᓪᓗᑕ ᑕᐃᓐᓇ ᒪᓕᒐᖅ 

ᑲᔪᓯᕙᓪᓕᐊᑎᑕᐅᓕᖅᑎᓪᓗᒍ. ᑖᓐᓇ 

ᓴᓐᖏᑎᑦᑎᕚᓪᓕᓚᖓᔪᖅ ᑕᐃᒫᒃ 

ᐱᓕᕆᖃᑎᖃᑦᑎᐊᖅᐸᑕ ᓄᓇᓕᓐᓂ 

ᐃᓄᓕᕆᔨᐅᕙᑦᑐᐃᑦ ᐊᒻᒪᓗ ᓄᓇᓕᓐᓂ ᐃᓐᓇᐃᑦ 

ᐊᒻᒪᓗ ᑕᐃᒃᑯᐊ ᓄᓇᓕᓐᓂ ᓯᕗᓕᖅᑎᐅᔪᑦ. ᐄ, 

ᐊᖏᖅᑐᓐᓇᖅᑕᕋ ᑕᒪᒃᑯᐊ ᐃᓐᓇᐃᑦ 

ᐋᔩᖃᑎᒋᔭᐅᖃᑦᑕᕈᓐᓇᖁᓯᒪᔭᕗᑦ, 

ᐱᓕᕆᖃᑎᒋᓗᓂᔾᔪᑦ ᐃᓄᓕᕆᔨᒃᑯᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᐊᓪ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᑕᐹᕐᔪᒃ.  

 

ᑕᐹᕐᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ 

ᖁᔭᓐᓇᒦᒃ, ᒥᓂᔅᑕ ᐃᐊᓪ. ᓂᕆᐅᒻᒪᑕᐃᓛᒃ ᐃᓄᐃᑦ 

ᐃᓕᖅᑯᓯᕐᒥᓂᒃ ᑐᑭᓯᐅᒪᓪᓗᑎᒃ, 

ᐃᓕᖅᑯᓯᕆᓐᖏᑕᒥᓐᓂᒃ ᐊᑐᖅᑎᑕᐅᓇᓱᕈᓘᔭᖅᑐᑎᒃ 

ᐱᖃᑦᑕᕐᒪᑕ ᑖᓐᓇ ᐱᒻᒪᕆᐅᒻᒪᑦ. 

 

ᑖᓐᓇᐃᓛᒃ ᒪᓕᒐᖅ, ᓄᑕᖅᑲᓄᓪᓗ ᐃᓚᔮᕇᓐᓄᓪᓗ 

ᐱᔨᑦᑎᕋᖅᑕᐅᓂᕐᒧᑦ ᒪᓕᒐᖅ 

ᐱᔪᓐᓇᖅᑎᑦᑎᓯᒪᒻᒥᒻᒪᑦᑕᐅᖅ ᑕᒪᒃᑯᐊ 

ᓄᑕᖅᑲᓪᓘᓐᓃᑦ ᒪᒃᑯᑦᑐᓪᓘᓐᓃᑦ 

ᐊᖅᓵᖅᓯᔾᔪᑕᐅᔪᓐᓇᖅᑐᓂ ᐊᖓᔪᖅᑳᒥᓐᓂᒃ. ᑕᕝᕙᓂ 

ᒪᓕᒐᐅᑉ ᐃᓗᐊᓂ ᓄᑕᖅᑲᑦ ᑕᐃᒪ 

ᑲᒪᒋᔭᐅᔪᓐᓇᖅᓯᓂᕋᖅᓯᒪᒻᒪᑕ ᓇᒻᒥᓂᖅ 

ᐃᓚᒋᔭᒥᓐᓂᒃ ᐅᕝᕙᓘᓐᓃᑦ 

ᐊᖓᔪᖅᑳᓐᖑᐊᕆᔭᐅᕙᑦᑐᓂᒃ, 

ᑎᒍᐊᓐᖑᐊᖃᖅᐸᑦᑐᓂᒃ. ᐊᒻᒪᓗ ᐃᓛᓐᓂᒃᑯᑦ 

ᑕᕝᕙᓐᖓᑦ ᓄᓇᓕᒻᒥ ᐊᐅᓪᓚᖅᑎᑕᐅᑦᑎᐊᒻᒪᕆᑦᑐᓂ 

ᕿᒪᕉᑎᑎᑕᐅᓲᖑᒻᒪᑕ ᑕᕝᕙᓐᖓᑦ ᓄᓇᒥᓐᓂᒃ. 

 

ᐊᒥᓱᐃᖅᑕᓗᐊᖅᑐᑎᓪᓕ ᑕᐃᒪᓐᓇᐃᓕᖓᑎᓪᓗᒋᑦ 

ᐊᓈᓇᒋᔭᐅᔪᕐᓗ ᕿᑐᕐᖓᕆᔭᐅᔪᕐᓗ 

ᕿᒫᕝᕕᒻᒧᐊᖃᑦᑕᕆᐊᖃᕐᒪᑕ ᑖᔅᓱᒪ ᓄᓇᓕᐅᑉ 

ᓯᓚᑖᓄᑦ. ᒥᓂᔅᑕ ᑖᔅᓱᒥᖓᖃᐃ 

ᓇᓗᓇᐃᖅᓯᑦᑎᐊᕈᓐᓇᖅᐳᖅ ᑕᒪᒃᑯᓂᖓ 

ᕿᒫᑎᑕᐅᕙᑦᑐᓂᒃ ᐅᕝᕙᓘᓐᓃᑦ 

ᐊᐅᓪᓚᖅᑎᑕᐅᕙᑦᑐᓂᒃ ᖃᑦᑎᐅᒻᒪᖔᑕᓗ ᑕᐃᒪᓐᓇ 

ᕿᒫᑎᑕᐅᓲᑦ, ᐊᐅᓪᓚᖅᑎᑕᐅᓲᑦ ᑕᒪᒃᑯᓂᖓ  

ᓄᓇᓕᓐᓂ ᕿᒪᐅᕆᐊᖅᑎᑕᐅᓇᓱᑦᑐᑎᒃ. 

ᖃᑦᑎᐅᓂᖏᓐᓂᑦ ᓇᓗᓇᐃᖅᓯᓯᒪᕗᖃᐃ ᒥᓂᔅᑕ? 

ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑕᐹᕐᔪᒃ. 

ᐃᓚᒌᑦᑐᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅ ᐃᐊᓪ. 

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ ᐊᐱᖅᓱᕋᕕᑦ 

ᑕᒪᑐᒥᖓ. ᑕᒪᓐᓇᐃᓛᒃ ᐱᒻᒪᕆᐅᒻᒪᑦ ᑖᒃᑯᐊ 

ᓯᕗᓪᓕᖅᐹᒥ ᖁᔭᓕᓗᒋᑦ ᑕᒪᒃᑯᐊ ᓄᑕᖅᑲᓂᒃ 

ᐊᖏᕐᕋᒥᓄᐊᖅᑎᑦᑎᒍᓐᓇᖃᑦᑕᖅᑐᑦ ᑕᐃᒫᒃ 

ᐱᓕᕆᔪᖃᓕᕌᖓᑦ. 

 

ᑕᐃᓐᓇ ᒪᓕᒐᖅ ᓄᑖᖅ ᑐᓐᖓᓇᕐᓂᕐᒧᑦ 

ᑐᕌᕋᓱᐊᕐᒪᑦ ᖃᑐᕐᖑᑎᒌᓄᑦ ᑖᒃᑯᐊ 

ᐊᖓᔪᖅᑳᕆᔭᐅᔪᐃᑦ ᐱᓯᒪᑦᑎᒍᓐᓇᐃᓪᓕᓂᖅᐸᑕ 

ᑭᓱ ᐱᔾᔪᑎᒋᓪᓗᒍ ᐃᓚᖏᑦ 

ᑐᕌᕐᕕᐅᖃᑦᑕᖅᑳᕈᒪᓯᒪᓕᖅᑐᑦ ᑕᒪᓐᓇ 

ᑲᔪᓯᑎᓚᐅᖅᑕᕗᑦ ᐅᖃᐅᓯᕆᓚᐅᕆᓪᓗᒍᑦᑕᐅᖅ 

ᐅᐱᕐᖔᖑᔪᒥ. 

 

ᐅᖃᕈᓐᓇᖅᑐᖓ ᐅᓄᖅᑐᐃᑦ ᑕᒫᓂ ᓄᓇᕗᒻᒥ 

ᑕᐃᒫᒃ ᐱᓕᕆᐊᖑᓯᒪᔪᑦ 300 

ᐅᖓᑖᓂᐊᕐᔪᑰᖅᑐᐃᑦ ᑕᒫᓂ ᓄᓇᕗᒻᒥ. 

ᐃᒫᓪᓚᕆᑯᓗᒃ ᐅᓪᓗᒥᐅᔪᖅ ᐃᒪᓐᓇᐃᑦᑑᔪᑦ 

ᐅᖃᕈᓐᓇᓐᖏᑐᐃᓐᓇᖅᑐᖓ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᐊᓪ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᑕᐹᕐᔪᒃ.  

 

ᑕᐹᕐᔪᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᒃᑯᓂᖓ 

ᒪᓕᒐᓂ ᑲᒪᓇᓱᒃᑎᓪᓗᑕ ᐃᓛᒃ ᖃᑦᓯᐅᓂᖏᓐᓂ 

ᑐᓴᕈᒪᓐᓇᖅᐸᒻᒪᑦ . 

 

ᖃᐅᔨᒪᑦᑎᐊᖃᑦᑕᐃᓛᒃ ᒪᓕᒐᖅ ᐋᖅᑭᒋᐊᕈᑖ 

ᓄᑕᖅᑲᓄᓪᓗ ᐃᓚᔮᕇᓄᓪᓗ ᐱᔨᑦᑎᕋᖅᑕᐅᓂᕐᒧᑦ 

ᒪᓕᒐᖅ ᐋᖅᑭᒋᐊᓚᐅᖅᖢᑎᒍ ᑕᒪᒃᑯᓂᖓ ᓲᕐᓗ  

ᑐᓐᖓᕕᑦᑖᕋᓱᓐᓂᐊᕐᒪᑦ ᐃᓄᐃᑦ ᐱᐅᓯᖏᑦᑕ 

ᐃᓕᖅᑯᓯᑦᑎᐊᕙᓂᖏᓐᓂ. ᐃᓛᒃ, ᐆᒥᖓᐃᓛᒃ 

ᑐᓐᖓᕕᖃᖅᖢᑎᑦ ᐃᓚᔮᕇᑦ ᑖᒃᑯᐊ 

ᑐᓐᖓᕕᖃᑦᑎᐊᕆᐊᖃᕐᒪᑕ ᑕᕝᕙᓂ ᐃᓪᓗᒥᓐᓂ.  

 

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᐹ ᑖᓐᓇ 

ᐊᑐᓕᖅᑕᐅᑎᑕᐅᓇᓱᓕᖅᑎᓪᓗᒍ ᓄᑕᖅᑲᓄᓪᓗ 

ᐃᓚᔮᕇᓄᓪᓗ ᐱᔨᑦᑎᕋᖅᑕᐅᓂᕐᒧᑦ ᒪᓕᒐᖅ, 

ᑕᒪᒃᑯᓂᖓᖃᐃ 

ᐅᓄᕈᓐᓃᖅᑎᑎᕚᓪᓕᕋᔭᖑᐊᖅᑰᔨᕙ? ᐃᑲᔪᕐᓂᐊᖅᐹ 

ᑕᒪᒃᑯᓄᖓ ᓲᕐᓗ ᐊᖏᕐᕋᒥᓐᓂᒃ 

ᐸᖅᓵᖅᑕᐅᔭᕆᐊᓖᑦ ᐊᓯᐊᓄᑦ ᓅᑕᐅᔭᕆᐊᓖᑦ 

ᐱᓗᐊᖅᑐᒥ ᓄᓇᓕᐅᑉ ᓯᓚᑖᓄᑦ? ᑖᓐᓇ 

ᒪᓕᒐᐅᓕᖅᑎᓪᓗᒍ ᑖᒃᑯᐊ 

ᐅᓄᕈᓐᓃᑲᓐᓂᕈᓐᓇᖑᐊᖅᑰᔨᒻᒪᖔᑕ ᐃᓱᒪᕗᖓ? 

ᖁᔭᓐᓇᒦᒃ, ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑕᐹᕐᔪᒃ. 

ᒥᓂᔅᑕ ᐃᓚᒌᑦ ᐱᔨᑦᓯᖅᑕᐅᓂᖏᓐᓄᑦ 

ᐃᓚᒌᑦᑐᓕᕆᓂᕐᒧᑦ ᑲᒪᔪᖅ, ᒥᓂᔅᑕ ᐃᐊᓪ.  

 

ᐊᖓᔪᖅᑳᖅ ᒫᓂᑲ ᐃᐊᓪ: ᖁᔭᓐᓇᒦᒃ, 

ᐅᖃᖅᑎᑦᑎᔩ. ᐄ, ᑖᓐᓇ 

ᖃᑦᓰᓐᓇᕈᕆᐊᖅᐹᓪᓕᑎᑦᑎᒍᒪᓂᕐᒧᑦ ᑕᐃᒫᒃ 

ᐋᖅᑭᑕᐅᓚᐅᖅᑐᖅ ᒪᓕᒐᐅᔪᖅ. ᓄᓇᕗᒻᒧᑦ 

ᒐᕙᒪᐅᔪᐃᑦ ᓄᓇᕗᒻᒥ ᑕᒪᑐᒥᖓ ᑭᒃᑯᑐᐃᓐᓇᕐᓂᑦ 

ᐊᖏᕐᕋᒥᓂ ᑐᓐᖓᓱᑦᑎᑦᑎᓕᖅᐸᑦᑐᑦ 

ᒪᑐᐃᖔᖅᑎᑦᑎᓗᑎᑦ ᓯᕗᓪᓕᖅᐹᒥ 

ᑐᕌᒐᕆᔭᐅᔪᒪᒻᒪᑕ. ᐊᔪᓐᓇᑦᑎᐊᓕᕌᖓ ᑭᓯᐊᓂ 

ᓄᓇᕗᑦ ᓯᓚᑖᒎᑦ ᑭᓯᐊᓂᐅᓗᓂᐅᓯᖃᑦᑕᕐᒪᑦ. 

ᐊᖏᕈᓐᓇᖅᑕᕋ ᐃᑲᔪᕐᓂᖃᕋᔭᖅᑐᖅ 

ᓄᓇᕗᒻᒨᖅᑕᐅᖄᖃᑦᑕᑎᓪᓗᒋᑦ. ᖁᔭᓐᓇᒦᒃ, 

ᐅᖃᖅᑎᑦᑎᔩ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐃᐊᓪ. 

ᖁᑦᑎᑦᑐᒧᑦ ᒪᓕᒐᓕᐅᖅᑎ, ᒥᔅᑕ ᐃᐊᓕᐊᑦ.  

 

ᐊᐱᖅᑯᑦ 741 - 3(3): ᐊᓱᐃᑦᑑᑉ ᒥᕝᕕᖓᑕ 

ᖄᓕᖅᓱᖅᑕᐅᒃᑲᓐᓂᕐᓂᖓ (ᐃᐊᓕᐊᑦ) 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  

ᖁᔭᓐᓇᒦᒃ. ᐱᕙᓪᓕᐊᔪᓕᕆᔨᒃᑯᓐᓄᑦ 

ᐊᐱᖅᑯᑎᒋᓂᐊᖅᑕᕋ. 

 

ᐊᑭᑐᔪᖅᑐᕈᑎᔅᓴᓄᑦ ᐊᕐᕌᒍᓄᑦ ᐊᐅᓱᐃᑦᑐᒥ 

ᒥᑦᑕᕐᕕᖓᒎᖅ ᑖᓐᓇ ᓴᓇᔭᐅᔾᔪᑎᔅᓴᖏᓐᓄᑦ 

ᐱᕙᓪᓕᐊᔪᓕᕆᔨᒃᑯᒡᒎᖅ ᑮᓇᐅᔭᖃᓐᖏᓗᐊᕐᒪᑕ. 

ᖃᓄᐃᓕᖓᓕᕋᓗᐊᕐᒪᖔᖅ ᑖᓐᓇ 

ᓇᓗᓇᐃᖅᓯᔪᓐᓇᖅᐹ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐃᐊᓕᐊᑦ. 

ᒥᓂᔅᑕ ᐱᕙᓪᓕᐊᔪᓕᕆᔨᒃᑯᓐᓄᑦ 

ᓅᑦᑕᐅᓯᕆᔨᒃᑯᓄᓪᓗ ᑲᒪᔪᖅ, ᒥᔅᑕ ᑕᑉᑑᓇ.  

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ, 

ᐅᖃᖅᑏ. ᖁᔭᓕᑦᑎᐊᖅᐳᖓ ᑖᓐᓇ ᒪᓕᒐᓕᐅᖅᑎ 

ᐊᐱᕆᒻᒪᑦ. ᐅᕙᓐᓄᑦ ᐊᐱᕆᔭᖅᑐᑎᐊᒻᒪᕆᓐᓂᕈᓂ 

ᐊᑲᐅᓂᖅᓴᐅᔪᕕᓂᐅᒐᓗᐊᖅ. ᐅᖃᖅᑏ, ᑖᓐᓇ 

ᐱᓕᕆᔾᔪᑎᒋᔭᐅᔪᖅ ᑲᒪᒋᔭᐅᔪᖅ ᓱᓕ. ᐊᕐᕌᒍ 

ᐊᐅᔭᐅᓛᖅᑐᖅ ᓴᓇᐅᔭᐅᒃᑲᓐᓂᕈᒫᖅᑐᖅ.  

 

ᐅᖃᖅᑏ, ᐊᑲᐅᓐᖏᓕᐅᕈᑎᓂᒃ 

ᓴᖅᑭᑦᑐᖃᖃᑦᑕᖅᓯᒪᒻᒪᑦ ᑕᒪᒃᑯᐊ ᐊᑐᕐᓗᒋᑦ 

ᐱᓕᕆᔾᔪᑎᐅᖃᑦᑕᖅᑐᑦ ᑕᐃᒪᐃᖃᑦᑕᖅᓯᒪᒻᒪᑕ. 

ᑳᓐᑐᕌᒃᑕᐅᔪᖅ ᑕᐃᓐᓇ ᐊᐅᓚᐅᑎᕐᓗᓕᓚᐅᕐᒪᑦ 

ᓯᖃᓗᔾᔪᑎᖏᓐᓄᑦ ᐅᔭᖅᑲᓄᑦ. ᑖᓐᓇ ᐅᔭᕆᐊᑦ 

ᓯᖃᓕᖅᑕᐅᓂᖓᑦ ᑭᖑᕙᖅᓯᒪᓕᓚᐅᕐᒪᑦ ᒥᑦᑕᕐᕕᐅᑉ. 

 

ᐅᖃᖅᑎ, ᑕᐃᓐᓇ 25 ᐳᓴᖓ 

ᑐᐊᐸᓕᖅᑕᐅᓯᒪᔫᒐᓗᐊᖅ, ᑭᓯᐊᓂ 

ᓯᐅᕋᖃᓗᐊᕋᓂᓗ ᐊᐅᓱᐃᑦᑐᒥ. ᑖᒃᑯᐊ 

ᐊᑲᐅᓐᖏᓕᐅᕈᑏᑦ ᐋᖅᑭᒃᑕᐅᓯᒪᓕᖅᑑᒐᓗᐊᑦ. 

ᖄᓕᖅᓱᖅᑕᐅᒃᑲᓐᓂᕐᓂᖓ ᒥᑦᑕᕐᕕᒃ 

ᐱᔭᕇᖅᑕᐅᔾᔮᖏᑦᑐᖅ ᑭᓯᐊᓂ ᑕᐃᒃᑯᐊ 

ᑐᐊᐸᓕᐅᕈᑏᑦ ᐃᖅᑲᓇᐃᔭᖅᑕᐅᑉᐸᑕ. ᖁᔭᓐᓇᒦᒃ 

ᐅᖃᖅᑎ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᖃᖓᑕᓲᑦ ᐃᖏᕐᕋᔾᔪᑎᑐᐊᖑᕙᓕᖅᐳᑦ ᓄᓇᓖᑦ 

ᐊᑯᓐᓂᖏᓐᓂ ᐃᓄᓐᓄᑦ ᐱᖁᑎᓄᓪᓗ 

ᓂᐅᕕᐊᒃᓴᓄᓪᓗ. 

 

ᒪᓕᒐᓕᐅᖅᑎᐅᓪᓗᑕ ᐊᖏᓚᐅᕋᑦᑕ 

ᐊᑭᑐᔪᖅᑐᕈᑎᓂᑦ ᑮᓇᐅᔭᖅᑑᑎᒃᓴᓂᑦ 

ᓂᕆᐅᑦᑎᐊᖅᑐᑕ ᑲᔪᓯᔪᖃᓐᓂᐊᖅᑐᓂ 

ᐱᓕᕆᐊᖑᓂᐊᖅᑐᖅ ᐱᔭᕇᖅᑕᐅᓗᓂᓗ. 

 

ᒥᓂᔅᑕ ᐅᖃᖅᑲᐅᒻᒪᑦ ᑐᐊᐸᓕᐅᕈᑎᒥᒃ 

ᐃᓗᐊᓐᖏᓕᐅᕈᑎᖃᕐᒪᑕ, ᑭᓯᐊᓂᓕ ᑐᑭᓯᔭᒃᑯᑦ 

ᑕᐃᓐᓇ ᑐᐊᐸᓕᐅᕈᑦ ᑕᑯᓐᓇᖅᑐᒍ ᐅᑭᐅᑦ ᑎᓴᒪᐃᑦ 

ᐊᓂᒍᖅᓯᒪᓕᖅᑐᑦ ᑐᐊᐸᓕᐅᖅᑐᖃᕐᓂᐊᕐᓂᒃᓴᖓᓂᒃ. 

ᑕᒪᓐᓇ ᐱᓕᕆᐊᖑᔭᕆᐊᖃᓪᓚᕆᑦᑐᖅ 

ᑭᖑᕙᖅᑐᒻᒪᕆᐅᔪᐃᓪᓗ ᑮᓇᐅᔭᐃᑦ 

ᓄᑦᑎᖅᑕᐅᓯᒪᓕᖅᑐᑎᑦ ᐊᑕᐅᓯᐅᓐᖏᑦᑐᒥ 

ᐊᑐᖅᑕᐅᕝᕕᒋᔭᕆᐊᖃᖅᑕᒥᓂᒃ ᐊᕐᕌᒎᒧᑦ ᐊᓯᐊᓄᑦ. 

 

ᒥᓂᔅᑕ ᐅᖃᕈᓐᓇᖅᐹ ᖃᓄᐃᒻᒪᑦ ᑕᒪᒃᑯᐊ 

ᐃᖏᕐᕋᓯᔭᕆᐊᒃᓴᖅ ᐊᔪᕐᓇᑲᓴᑦᑎᐊᖅᓯᒪᒻᒪᖔᖅ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ) ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᒥᓂᔅᑕ ᐱᕙᓪᓕᐊᔪᓕᕆᓂᕐᒥᒧᑦ, ᒥᓂᔅᑕ ᑕᑉᑑᓇ. 

 

ᐊᖓᔪᖅᑳᖅ ᐲᑕ ᑕᑉᑑᓇ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᖃᖅᑎ, ᐱᓕᕆᐊᖑᔪᒥᒃ 

ᑲᒪᔨᓪᓚᑦᑖᒍᓐᖏᓐᓇᒪ ᖃᐅᔨᓴᖃᑦᑕᕆᐊᖃᕐᓗᖓ 

ᑕᒫᖅᑕᖅᑐᒥᒃ ᐃᖏᕐᕋᑦᑎᐊᓕᕋᓗᐊᕐᒪᖔᖅ. ᐊᒥᓲᕗᑦ 

ᖃᐅᔨᒪᓇᓐᖏᑦᑐᑦ ᑳᓐᑐᕌᒃᑎᑕᐅᔪᖃᕌᖓᑦ. 

ᓂᕆᐅᑉᐳᒍᑦ ᑳᓐᑐᕌᒃᑕᐅᔪᑦ ᐱᔭᕇᖅᑕᐅᓂᐊᖅᑐᑦ, 

ᑭᓯᐊᓂᓕ ᖃᐅᔨᒪᓇᓐᖏᑦᑐᖅᑕᖃᖅᐸᒻᒪᑦ 

ᓄᐃᓚᐅᖅᐸᒃᑐᓂᑦ. 

 

ᐃᓗᐊᓐᖏᓕᐅᖅᑐᖃᓕᕌᖓᑦ ᓯᐅᕋᖃᓐᖏᓐᓂᖓᓄᑦ 

ᐊᐅᓱᐃᑦᑐᒥ, ᐅᖃᖅᑎ, ᒥᑦᑕᕐᕕᐅᑉ  

ᖄᓕᖅᓱᖅᑕᐅᒃᑲᓐᓂᕐᓂᖓ ᐃᒫᒃ ᐊᖏᓂᓕᒻᒥᒃ 

ᑐᐊᐸᓕᖅᓱᖅᑕᐅᔭᕆᐊᓕᒃ ᓯᐅᕋᖃᕐᓗᓂᓗ. 

ᐃᓛᓐᓂᒃᑯᑦ ᑕᒪᒃᑯᐊᓕᒫᑦ 

ᐊᑐᐃᓐᓇᐅᖏᓐᓇᖅᐸᓐᖏᒻᒪᑕ ᓄᓇᓕᐅᑉ ᐃᓕᐊᓂ 

ᑕᕝᕘᓇᓗ ᐱᔭᕐᓂᖏᑦᑑᓯᕙᑦᑐᓂ. 

 

ᐅᖃᖅᑎ, ᓂᕆᐅᑉᐳᒍᑦ ᖄᓕᖅᓱᖅᑕᐅᔪᑦ 

ᐱᔭᕇᖅᑕᐅᓂᐊᖅᑐᖅ ᓴᓇᓂᐅᔪᖅ ᐃᓱᓕᑉᐸᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᑕᑉᑑᓇ. 

ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐃᐊᓕᐊᑦ. 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 6. 

ᐅᖃᐅᓯᒃᑯᑦ ᐊᐱᖅᑯᑏᑦ. ᑭᒡᒐᖅᑐᐃᔪᖅ ᖁᑦᑎᑦᑐᕐᒧᑦ, 

ᒥᔅᑕ ᐃᐊᓕᐊᑦ. 

 

ᐊᐱᖅᑯᑦ 742 - 3(3): $100 ᒥᓕᐊᓐ 

ᓄᓇᓐᖑᐊᓕᐅᕈᑕᐅᔪᖅ ᓄᓇᒥᐅᑕᓂᑦ 

(ᐃᐊᓕᐊᑦ) 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᐊᐱᖅᑯᑎᖃᖅᑐᖓ ᒥᓂᔅᑕᒧᑦ ᐊᕙᑎᓕᕆᓂᕐᒧᑦ. 

 

ᐊᐅᔭᐅᓚᐅᖅᑐᖅ ᑲᓇᑕᐅᑉ ᐊᖓᔪᖅᑳᒻᒪᕆᖓ 

ᐳᓛᕆᐊᖅᓯᒪᓚᐅᕐᒪᑦ ᓄᓇᕗᒻᒧᑦ. ᑎᑭᓯᒪᑎᓪᓗᒍ 

ᑲᖏᖅᖠᓂᕐᒧᑦ, ᒪᓕᒐᓕᐅᖅᑏᑦ ᐅᕙᓂ ᑲᑎᒪᕕᒻᒥ 

ᐃᓚᖏᑦ ᑕᐃᑲᓃᖃᑕᐅᓚᐅᕐᒪᑕ ᑐᓴᖅᑎᑦᑎᑎᓪᓗᒍ 

$100 ᒥᓕᐊᓂᑦ ᓄᓇᓐᖑᐊᓕᐅᕐᓂᕐᒧᑦ 

ᓄᓇᒥᐅᑕᓂᑦ. ᒥᓂᔅᑕᖃᐃ ᐅᓂᒃᑳᕈᓐᓇᖅᐸᖃᐃ 

ᑕᐃᒫᔅᓴᐃᓐᓇᖅ ᐃᓕᖅᑯᓯᖃᓐᓂᐊᕐᒪᖔᑕ ᑕᒪᓐᓇ 

ᑲᔪᓯᓂᐊᖅᑎᓪᓗᒍ ᓄᓇᕗᒻᒥ, ᐱᓗᐊᖅᑐᒥ 

ᑐᒃᓯᕋᐅᑕᐅᔪᖃᓐᓂᐊᖅᐹ ᓄᓇᕗᒻᒥ 

ᑭᓪᓕᓯᓂᐊᖅᑎᑯᓐᓄᑦ 

ᑭᓪᓕᓯᓂᐊᕈᓐᓇᐅᑎᑖᕈᒪᓂᕐᒧᑦ, ᐅᕝᕙᓘᓐᓃᑦ 

ᓄᓇᕗᒻᒥ ᐊᕙᑎᓕᕆᔨᒃᑯᑎᒎᕋᔭᖅᐸ? ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ) ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

ᒥᓂᔅᑕ ᐊᕙᑎᓕᕆᓂᕐᒥᒧᑦ, ᒥᓂᔅᑕ ᐋᕆᐊᒃ. 

ᐊᖓᔪᖅᑳᖅ ᔭᐃᒥᓯ ᐋᕆᐊᒃ: ᖁᔭᓐᓇᒦᒃ 

ᐅᖃᖅᑎᑦᑎᔨ. ᐅᖃᖅᑎᑦᑎᔨ, ᒪᒥᐊᓇᐅᒐᓗᐊᖅ 

ᑖᔅᓱᒧᖓ ᓇᓗᓇᐃᕐᕕᐅᓯᒪᓐᖏᓐᓇᒪ ᒫᓐᓇᒧᑦ 

ᑎᑭᑦᑐᒍ ᑖᓐᓇ ᐊᐱᖅᑯᓯᖓ ᒫᓐᓇ 

ᐱᑐᐃᓐᓇᑲᐃᓐᓇᓂᐊᖅᑕᕋ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐋᕆᐊᒃ. 

ᓇᓗᓇᐃᖅᓯᒍᓐᓇᖅᐲᑦ ᑖᓐᓇ 

ᖃᐅᔨᒃᑲᐃᔾᔪᑎᒋᒻᒪᖔᖅᐱᐅᒃ? ᒥᓂᔅᑕ ᐋᕆᐊᒃ. 

 

ᐊᖓᔪᖅᑳᖅ ᔭᐃᒥᓯ ᐋᕆᐊᒃ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᑕᒪᓐᓇ 

ᖃᐅᔨᒃᑲᐃᔾᔪᑎᒋᓂᐊᖅᐸᕋ ᐊᐱᖅᑯᑕᐅᔪᖅ. 

 

ᐅᖃᖅᑎ (ᑐᓵᔨᑎᒍᑦ): ᐊᐱᖅᑯᑕᐅᔪᖅ 

ᖃᐅᔨᒃᑲᐃᔾᔪᑕᐅᕗᖅ. 6. ᐅᖃᐅᓯᒃᑯᑦ ᐊᐱᖅᑯᑏᑦ. 

ᐊᑎᖃᕈᓐᓃᕋᒪ. ᑲᔪᓯᓗᑕ. ᒥᔅᑕ ᓯᐅᑦᓴᒃ. 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, 

ᐊᖏᖅᑕᐅᒍᒪᒐᓗᐊᖅᑐᖓ ᐃᓘᓐᓇᖏᓐᓄᑦ 

ᐅᑎᖁᓪᓗᑕ ᑲᑎᒪᔾᔪᑎᒃᓴᖅ 5-ᒧᑦ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓯᐅᑦᓴᒃ. 

ᐊᖏᖅᑕᐅᔪᒪᖕᒪᑦ ᐅᑎᕈᒪᓪᓗᓂ ᑲᑎᒪᔾᔪᑎᒃᓴᖅ 5-

ᒧᑦ. ᐊᖏᓐᖏᑦᑐᖃᖅᐹ? ᐱᑕᖃᓐᖏᒻᒪᑦ 

ᑲᔪᓯᒍᓐᓇᖅᐳᑎᑦ ᐃᓕᓴᖅᓯᓂᕐᒧᑦ 

ᐳᓛᕆᐊᖅᓯᒪᔪᓂᑦ, ᒥᓂᔅᑕ ᓯᓚᑦᑐᓴᕐᕕᖕᒧᑦ, ᒥᓂᔅᑕ 

ᓯᐅᑦᓴᒃ. 

 

ᐅᑎᕐᓂᖅ ᑲᑎᒪᔾᔪᑎᒃᓴᖅ 5-ᒧᑦ: ᐃᓕᑕᖅᓯᓂᖅ 

ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᐊᖓᔪᖅᑳᖅ ᑖᓂᐅᓪᓗ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒻᒪᕆᐊᓗᒃ ᐅᖃᖅᑎ. ᐅᖃᖅᑎ, 

ᐃᓕᓴᖅᓯᒍᒪᒐᒪ ᐃᒃᓯᕚᖃᑕᐅᔪᓂᑦ, ᐃᓕᓐᓂᐊᖅᑏᑦ 

ᑐᓵᔨᐅᓂᕐᒥᒃ ᐃᓄᒃᑎᑑᓕᖅᑎᑦᑎᓂᕐᒥᓪᓗ 

ᐃᓕᓐᓂᐊᖅᑐᑦ ᓯᓚᑦᑐᓴᕐᕕᖕᒥ, ᐊᒻᒪ ᒥᓂᔅᑕᐅᓪᓗᖓ 

ᐃᓕᓴᕆᔪᒪᓪᓗᒋᑦ. ᐅᑯᐊᖑᔪᐃᑦ ᐅᓘᑕ ᐅᖔᓛᖅ, 

ᐃᓕᓴᐱ ᔮᓐᓯᑕᓐ, ᓲᓴᓐ ᑐᓗᒑᕐᔪᒃ, 

ᓯᓖᓇ ᓇᐅᓪᓚᖅ, ᓵᓐᑐᕋ ᐊᐃᐱᓕ, ᔭᓂᕗ 

ᑲᐅᑕᐃᓐᓄᒃ, ᓰᓚ ᐊᕿᐊᑦᑐᖅᑐᖅ, ᐸᑐᕆᓯᐊ ᐲᑕᓐ, 

ᓗᐃ ᐃᓄᐊᓗᒃ ᐊᒻᒪᓗ ᐅᓖᐱᑲ ᐊᕐᓇᑲᖅ. 

ᖁᔭᓐᓇᒦᕌᓗᒃ, ᐅᖃᖅᑎ. ᑐᓐᖓᓱᒋᑦᑎ ᐳᓛᕐᕕᖕᒧᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 

ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ. ᒥᔅᑕ ᐲᑕᓴᓐ. 

 

ᐊᖓᔪᖅᑳᖅ ᑖᓂᐅᓪᓗ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᐃᓕᓴᖅᓯᒍᒪᒐᒪ 

ᐊᕐᓇᒥᒃ ᐳᓛᕐᕕᖕᒦᓕᖅᑐᒥᒃ ᐅᓪᓗᐃᑦ 

ᑕᓪᓕᒪᐅᓕᖅᑐᓂ 6-ᓂᓪᓗᑭᐊᖅ, ᑐᓄᓐᓂᑦ 

ᐃᒃᓯᕚᖃᑦᑕᓚᐅᖅᑐᖅ ᐅᓪᓗᓂᑦ ᐱᖓᓱᓂᑦ, ᒫᓐᓇᓗ 

ᐊᕙᓂ ᐃᒃᓯᕚᖔᓕᖅᑐᓂ. ᐊᑎᖃᖅᑐᖅ ᓴᐅᕆ 

ᒥᔭᔮᑭ, ᐃᓕᓯᒪᔪᑑᖑᓂᖅᓴᒧᑦ ᐃᓕᓐᓂᐊᖅᑎ ᐅᓵᑲ 

ᔭᐹᓂᒦᓐᖔᖅᑐᖅ ᐊᒻᒪᓗ ᓄᓇᕗᒻᒦᒍᑎᓕᒃ 

ᖃᐅᔨᓴᕆᐊᖅᓯᒪᓪᓗᓂ ᐃᓄᑐᐃᓐᓇᐃᑦ 

ᐱᔪᓐᓇᐅᑎᖏᓐᓂᑦ. ᑐᓐᖓᓱᒋᑦ ᓄᓇᕗᒻᒧᑦ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐲᑕᓴᓐ. 

ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ. ᒥᔅᑕ ᑕᐹᕐᔪᒃ, 

ᐃᓵᒃᓯᒪᖃᑖᖅᐲᑦ? ᒥᔅᑕ ᑕᐹᕐᔪᒃ. 

 

ᑕᐹᕐᔪᒃ: ᖁᔭᓐᓇᒦᒃ ᐅᖃᖅᑎᑦᑎᔨ. ᐅᐊᑦᑎᐊᖅ 

ᐃᓕᓴᖅᓯᑎᑦᑎᓪᓗᖓ ᑕᐃᔪᒪᔪᖃᖅᑕᐅᓐᓂᕐᒪᑦ 

ᐃᓕᓴᐱ ᔮᓐᓴᓐ, ᑖᓐᓇ ᐃᒡᓗᓕᖕᒦᑯᑖᓚᐅᖅᑐᖅ 

ᐊᒻᒪᓗ ᖃᐅᔨᒪᖅᑰᕋᔅᓯ ᑕᐃᓐᓇ IBC-ᑯᑦ ᑕᑯᒃᓴᐅᓲᖅ 

ᐊᖑᑎ ᔮᓐᓴᓐ, ᑕᐃᓐᓇ ᖁᕕᐊᒋᔭᐅᒻᒪᕆᖃᑦᑕᖅᑐᖅ, 

ᑕᐃᑲ ᐊᓈᓇᓗᐊ, ᑐᓐᖓᓱᖁᕙᕋ. ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᐊᒻᒪ ᑐᓐᖓᓱᒋᑦ 

ᐳᓛᕐᕕᖕᒧᑦ.  5. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᑦ.  

ᐅᑎᕐᓗᑕ ᑲᑎᒪᔾᔪᑎᒃᓴᑦᑎᓐᓄᑦ. 7. ᑎᑎᖅᑲᒃᑯᑦ 

ᐊᐱᖅᑯᑏᑦ. 8. ᑭᐅᔾᔪᑎᑦ ᑎᑎᖅᑲᒃᑯᑦ 

ᐊᐱᖅᑯᑕᐅᓚᐅᖅᑐᓄᑦ. 9. ᑭᐅᔾᔪᑎᑦ ᒪᑐᐃᕈᑎᒧᑦ. 

10. ᐊᑎᓕᐅᕈᑕᐅᓯᒪᔪᑦ. 11. ᑭᐅᔾᔪᑎᑦ 

ᐊᑎᓕᐅᕈᑕᐅᓯᒪᔪᓄᑦ. 12. ᐅᓂᒃᑳᑦ ᑲᑎᒪᔨᕋᓛᓂᑦ 

ᒪᓕᒐᒃᓴᓂᑦ ᐊᓯᖏᓐᓂᓪᓗ. ᒥᔅᑕ ᓂᖏᐅᖓᓐ. 

 

ᑲᑎᒪᔾᔪᑎᒃᓴᖅ 12: ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᕿᒥᕐᕈᓇᓚᐅᖅᑎᓪᓗᒋᑦ ᒪᓕᒐᒃᓴᓂᑦ 

ᐊᓯᖏᓐᓂᓪᓗ 

 

ᑲᑎᒪᔨᕋᓛᑦ ᐅᓂᒃᑳᖓᑦ 041 - 3(3): ᒪᓕᒐᒃᓴᖅ 

58, ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓄᑦ ᒪᓕᒐᖅ 

(ᓂᖏᐅᖓᓐ) 

ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᒪᓕᒐᒃᓴᖅ 58, ᒐᕙᒪᒃᑯᓐᓂ ᐃᖅᑲᓇᐃᔭᖅᑎᓄᑦ 

ᒪᓕᒐᖅ, ᕿᒥᕐᕈᔭᐅᓚᐅᕐᒪᑦ ᑲᑎᒪᔨᕋᓛᓄᑦ 

ᒪᓕᒐᒃᓴᓕᕆᓂᕐᒧᑦ ᐊᒻᒪ ᐋᖅᑭᒋᐊᖅᓯᒪᓂᖓ 

ᑎᑎᕋᖅᑕᐅᒃᑲᓐᓂᖅᓯᒪᓂᖓᓗ ᒪᓕᒡᓗᒍ 

ᑲᑎᒪᑐᐃᓐᓇᕐᓂᕐᒧᐊᖅᑕᐅᔪᓐᓇᖅᓯᓪᓗᓂ. ᖁᔭᓐᓇᒦᒃ 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

58 ᑲᑎᒪᔾᔪᑎᒃᓴᓄᑦ ᐃᓕᔭᐅᓂᐊᖅᐳᖅ ᓰᑏᕝᕙ 16-

ᒥ ᑲᑎᒪᔾᔪᑕᐅᓕᕐᓗᓂ. 

 

13. ᑎᑎᖅᑲᑦ ᓴᖅᑭᑕᐅᓂᖏᑦ. ᑭᒡᒐᖅᑐᐃᔪᖅ 

ᐃᖃᓗᑦᑑᑦᑎᐊᒧᑦ, ᒥᔅᑕ ᐲᑕᓴᓐ. 

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

2008-ᒥ ᓄᓇᕗᑦ ᓯᕗᓕᐅᖅᑎᑦ 

ᑲᑎᒪᓂᖓᓂ (ᐲᑕᓴᓐ) 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᐅᖃᖅᑎ, 

ᓴᖅᑭᑎᑦᑎᕗᖓ ᑭᐅᔾᔪᑕᐅᔪᒥᓂᕐᓂᑦ 

ᓯᕗᓕᖅᑎᐅᓂᕐᒧᑦ ᐱᖓᓱᓄᑦ ᐱᓇᓱᒃᑐᓕᒫᓄᑦ 

2008-ᒥ ᓄᓇᕗᒻᒥ ᓯᕗᓕᐅᖅᑎᓄᑦ ᑲᑎᒪᓂᖓᓐᓄᑦ 

ᐊᐱᖅᑯᑕᐅᓚᐅᖅᑐᓄᑦ ᐱᔾᔪᑎᖃᖅᑐᓂᑦ 

ᐃᓛᒃᑰᖓᔪᒥᒃ ᓱᕈᓯᕐᓄᑦ ᐃᓅᓱᒃᑐᓄᓪᓗ 

ᑭᒡᒐᖅᑐᖅᑎᐅᒐᔭᖅᑐᒥᒃ. ᐱᓕᕆᕙᓪᓕᐊᑎᓪᓗᑕ 

ᒪᓕᒐᒃᓴᖅ 40-ᒥᒃ, ᑭᒡᒐᖅᑐᖅᑎᐅᒐᔭᖅᑐᖅ ᓱᕈᓯᕐᓄᑦ  



ᕿᑎᖅᑰ, ᓯᑎᐱᕆ 12, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐃᓅᓱᒃᑐᓄᓪᓗ ᑲᑎᒪᑐᐃᓐᓇᑎᓪᓗᑕ, 

ᐊᔪᐃᓐᓈᕐᕕᒋᔪᒪᕙᒃᑲ ᒪᓕᒐᓕᐅᖅᑎᓕᒫᑦ ᓄᓇᕗᒻᒥ 

ᕿᒥᕐᕈᑦᑎᐊᖁᓪᓗᒋᑦ ᑭᐅᔾᔪᑕᐅᔪᒥᓂᓕᒫᓂᑦ 

ᐱᖓᓱᓄᑦ ᓯᕗᓕᐅᕆᓂᕐᒧᑦ ᐱᓇᓱᓚᐅᖅᑐᓄᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐲᑕᓴᓐ. 13. 

ᑎᑎᖅᑲᑦ ᓴᖅᑭᑕᐅᓂᖏᑦ. ᒥᔅᑕ ᐃᐊᓕᐊᑦ. 

Canada ᑎᑎᖅᑲᖓᑦ ᐃᑲᔪᖅᑐᐃᒍᑎᒃ 

ᒪᓕᒐᒃᓴᖅ 40-ᒧᑦ, (ᐃᐊᓕᐊᑦ) 

 

ᓴᖅᑭᑕᐅᔪᖅ ᑎᑎᖅᑲᒃ 408 - 3(3): ᐊᐃᑉᐹᓂᒃ 

ᐅᖃᓕᒫᒐᓕᐊᖅ CMAJ-ᑯᑎᒍᑦ 

ᐃᒻᒥᓃᖅᑐᓕᕆᓂᕐᒧᑦ (ᐃᐊᓕᐊᑦ) 

 

ᐃᐊᓕᐊᑦ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᒪᕐᕉᖕᓂᒃ ᓴᖅᑭᑎᑦᑎᒍᒪᒐᒪ. 

 

ᐅᖃᖅᑎ, ᓴᖅᑭᑦᑐᒪᕙᕋ ᑎᑎᕋᖅᑕᐅᓚᐅᖅᑐᖅ 

UNICEF Canada-ᒥᒃ ᑎᒥᐅᔪᑎᒍᑦ 

ᐃᑲᔪᖅᑐᖅᑕᐅᓂᖓᓂᒃ ᒪᓕᒐᒃᓴᖅ 40-ᒥᒃ. 

ᒪᓕᒐᓕᐅᖅᑏᑦ ᐃᖅᑲᐅᒪᔪᒃᓴᐅᕗᑦ ᑖᔅᓱᒪᐅᑉ 

ᑎᑎᖅᑲᐅᑉ ᐃᓗᓕᖏᓐᓂᑦ ᐅᖃᐅᓯᖃᓚᐅᖅᓯᒪᒐᒪ 

ᐃᒃᐸᒃᓴᖅ ᒪᓕᒐᒃᓴᖅ 40-ᓕᕆᑎᓪᓗᑕ. ᑖᓐᓇ 

ᓇᓗᓇᐃᖅᓯᔪᖅ ᒪᓕᒐᒃᓴᖅ 40 

ᐃᔾᔪᐊᕈᒥᓇᖅᓯᒍᓐᓇᕋᔭᕐᒪᑦ ᐊᓯᖏᓐᓄᑦ 

ᒐᕙᒪᖃᕐᕕᐅᔪᓄᑦ ᑲᓇᑕᒥ ᐊᑕᐅᖏᐅᒪᓂᖓᓄᑦ, 

ᑐᑭᓕᐊᑦᑎᐊᖅᓯᒪᓂᖓᓄᑦ ᐊᒻᒪᓗ ᐱᔪᓐᓇᐅᑎᓄᑦ 

ᒪᓕᒐᑎᒍᓪᓗ ᑐᓐᖓᕕᖃᕐᓂᖓᓄᑦ. 

ᕿᒥᕐᕈᕙᓪᓕᐊᑎᓪᓗᑕ ᒪᓕᒐᒃᓴᖅ 40-ᒥᒃ 

ᑲᑎᒪᑐᐃᓐᓇᑎᓪᓗᑕ, ᒪᓕᒐᓕᐅᖅᑎᐅᖃᑎᒃᑲ 

ᐅᖃᓕᒫᑦᑎᐊᖁᕙᒃᑲ ᑖᔅᓱᒥᖓ ᑎᑎᖅᑲᒥᒃ 

ᐃᑲᔪᖅᑐᐃᓗᑎᓪᓗ ᒪᓕᒐᒃᓴᒥᒃ. 

 

ᐅᖃᖅᑎ, ᐊᐃᑉᐹ ᓴᖅᑭᑦᑐᒪᔭᕋ 

ᐅᖃᓕᒫᒐᓕᐊᖑᓯᒪᔪᖅ Journal of the 

Canadian Medical Association ᐱᔾᔪᑎᖃᖅᑐᖅ 

ᐃᒻᒥᓃᖅᑕᐃᓕᔪᓕᕆᓂᕐᒥᒃ ᓄᓇᕗᒻᒥ. ᐅᖃᖅᑎ, 

ᒪᓕᒐᓕᐅᖅᑎᐅᖃᑎᒃᑲ ᐅᖃᓕᒫᖁᒐᓗᐊᕆᕙᒃᑲ 

ᑖᔅᓱᒥᖓ ᐅᖃᓕᒫᒐᓕᐊᖑᓯᒪᔪᒥᒃ ᓇᓗᓇᐃᖅᓯᖕᒪᑦ 

ᐃᒻᒥᓃᖅᑕᐃᓕᓂᕐᒧᑦ ᐃᑲᔫᑎᐅᑉ 

ᐊᑑᑎᖃᑦᑎᐊᕐᓂᖓᓂᒃ. ᑖᓐᓇ 

ᓂᕆᐅᓂᖃᖅᑎᑦᑎᕗᖅ ᓯᕗᓂᒃᓴᒧᑦ. ᖁᔭᓐᓇᒦᒃ 

ᐅᖃᖅᑎ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᐃᐊᓕᐊᑦ. 

13. ᑎᑎᖅᑲᑦ ᓴᖅᑭᑕᐅᓂᖏᑦ. ᒥᓂᔅᑕ 

ᒪᓕᒐᓕᕆᓂᕐᒧᑦ, ᒥᓂᔅᑕ ᓯᐅᑦᓴᒃ. 

 

ᓴᖅᑭᑕᐅᔪᖅ ᑎᑎᖅᑲᒃ 409 - 3(3): 

ᐱᕋᔭᑕᒥᓂᕐᓄᑦ ᐃᑲᔫᑎᓄᑦ ᑲᑎᒪᔨᕋᓛᑦ 

ᐊᕐᕌᒍᑕᒫᖅᓯᐅᑦ ᐅᓂᒃᑳᖓᑦ ᐄᐳᕈ 1, 

2012-ᒥᒃ ᒫᑦᓯ 31, 2013-ᒧᑦ (ᓯᐅᑦᓴᒃ) 

 

ᐊᖓᔪᖅᑳᖅ ᑖᓂᐅᓪ ᓯᐅᑦᓴᒃ (ᑐᓵᔨᑎᒍᑦ): 

ᖁᔭᓐᓇᒦᒃ ᐅᖃᖅᑎ. ᐅᖃᖅᑎ, ᖁᕕᐊᓱᑉᐳᖓ 

ᓴᖅᑭᑎᑦᑎᔭᕆᐊᒃᓴᖅ ᐋᓐᓂᖅᑕᐅᔪᓄᑦ ᐃᑲᔫᑎᒧᑦ 

ᑲᑎᒪᔨᕋᓛᑦ ᐊᕐᕌᒍᑕᒫᖅᓯᐅᒻᒥᒃ ᐅᓂᒃᑳᖓᓂᒃ ᐄᐳᕈ 

1, 2012-ᒥᒃ ᒫᔾᔨ 31, 2013-ᒧᑦ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᓯᐅᑦᓴᒃ. 

13. ᑎᑎᖅᑲᑦ ᓴᖅᑭᑕᐅᓂᖏᑦ. ᒥᓂᔅᑕ 

ᑮᓇᐅᔭᕆᓂᕐᒧᑦ, ᒥᓂᔅᑕ ᐲᑕᓴᓐ. 

ᐃᒥᐊᓗᓕᕆᔨᒃᑯᑦ ᐊᕐᕌᒍᑕᒫᖅᓯᐅᒻᒥᒃ 

ᐅᓂᒃᑳᖅ 2010-2011 (ᐲᑕᓴᓐ) 

 

ᐊᖓᔪᖅᑳᖅ ᑮᑦ ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ 

ᐅᖃᖅᑎ. ᐅᖃᖅᑎ, ᖁᕕᐊᓱᑉᐳᖓ 

ᓴᖅᑭᑎᑦᑎᔭᕆᐊᒃᓴᖅ ᓄᓇᕗᒻᒥ ᐃᒥᐊᓗᓕᕆᔨᒃᑯᑦ 

ᐊᕐᕌᒍᑕᒫᖅᓯᐅᒻᒥᒃ ᐅᓂᒃᑳᖓᓂᒃ 2010-2011-ᒧᑦ. 

ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᓂᔅᑕ ᐲᑕᓴᓐ. 

13. ᑎᑎᖅᑲᑦ ᓴᖅᑭᑕᐅᓂᖏᑦ. ᐱᑕᖃᕈᓐᓃᕐᒪᑦ. 

ᒥᔅᑕ ᓂᖏᐅᖓᓐ. 

 

ᐱᒋᐊᖅᑎᑕᖅ 055 - 3(3): ᐅᓪᓗᕐᒧᑦ 

ᓄᖅᑲᕈᒪᓂᕐᒧᑦ (ᓂᖏᐅᖓᓐ) 

 

ᓂᖏᐅᖓᓐ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. 

ᒪᓕᒡᓗᒍ ᒪᓕᒋᐊᓕᒃ 46, ᐱᒋᐊᖅᑎᑦᑎᕗᖓ 

ᐊᐃᑉᐱᖅᑕᐅᓪᓗᖓ ᑭᒡᒐᖅᑐᖅᑐᒧᑦ ᑲᖏᖅᖠᓂᐅᑉ 

ᓂᒋᐊᓄᑦ ᑎᑭᕌᕐᔪᐊᒧᓪᓗ ᓄᖅᑲᖁᓪᓗᑕ ᐅᓪᓗᒥᒧᑦ. 

ᖁᔭᓐᓇᒦᒃ ᐅᖃᖅᑎ. 



ᕿᑎᖅᑰ, ᓯᑎᐱᕆ 12, 2013 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᓂᖏᐅᖓᓐ. 

ᐱᒋᐊᖅᑎᑕᖅ ᓈᒻᒪᒻᒪᑦ. ᓈᒻᒪᒃᓴᖅᑐᓕᒫᑦ. 

ᓈᒻᒪᓴᓐᖏᑦᑐᑦ. ᐱᒋᐊᖅᑎᑕᖅ ᑲᔪᓯᕗᖅ. 

ᑕᐃᒪᐃᓐᓂᖓᓄᑦ ᑲᔪᓯᓂᐊᖅᐳᒍᑦ 22-ᒧᑦ. 

ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. 

ᑲᑎᒪᔾᔪᑎᒃᓴᐃᑦ ᓯᑎᐱᕆ 13-ᒥ: 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑲᐅᓯᒪᔪᓄᑦ 

12. ᐅᓂᒃᑳᓕᐊᖏᑦ ᑲᑎᒪᔨᕋᓛᑦ 

ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᕿᒥᕐᕈᓇᓚᐅᖅᑎᓪᓗᒋᑦ ᒪᓕᒐᒃᓴᓂᑦ 

ᐊᓯᖏᓐᓂᓪᓗ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

 ᒪᓕᒐᒃᓴᖅ 40 

 ᒪᓕᒐᒃᓴᖅ 64 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ ᑎᑎᕋᖅᑎ. 

ᐃᖅᑲᐃᑎᔪᒪᓪᓗᓯ ᒪᓕᒐᓕᐅᖅᑎᓕᒫᓄᑦ 

ᐃᓚᒋᔭᐅᔪᒪᒐᒪ 5:00-ᒧᐊᖅᐸᑦ ᐅᕙᓂ 

ᑲᑎᒪᕕᑦᑎᓐᓂ ᓄᓇᕗᒻᒥ 

ᐃᓕᓴᕆᔭᐅᔾᔪᑎᑖᖅᑐᖃᕐᓂᐊᑎᓪᓗᒍ. 

ᓄᖅᑲᖓᑲᐃᓐᓇᕐᓂᐊᓕᕐᒥᔪᒍᑦ 

ᐅᓪᓗᑐᐃᓐᓇᓐᖑᕋᓱᖕᓂᖓᓂ ᓯᑎᐱᕆ 13-ᒥ 9:00-

ᒧᐊᖅᐸᑦ ᐅᓪᓛᒃᑯᑦ. 

 

ᐃᖅᓱᒃᑎ. 

 

>>ᑲᑎᒪᓂᖅ ᓄᖅᑲᖅᑐᖅ 15:08ᒧᐊᖅᑎᓪᓗᒍ



 

 

 


